
Seachtain na Gaeilge faoin lan seoil!

Caint Phríomhfheidhmeannach
an Fhorais “mí-chuí”: Aire Cultúir
Diúltaíonn Aire Cultúir an Tuaiscirt a rá go bhfuil muinín
aici as Príomhfheidhmeannach Fhoras na Gaeilge 

Anton Mac Cába

DHIÚLTAIGH Aire Cultúir,
Ealaíon agus Fóillíochta a rá le
Gaelscéal an raibh muinín aici
as Príomhfheidhmeannach
Fhoras na Gaeilge. 

Dúirt Carál Ní Chuilín sa
Tionól go raibh rudaí a dúirt Fer-
dia Mac an Fhailí ag cruinniú de
chuid na Comhaireachta
Thuaidh/Theas ‘inappropriate’. 

Bhain sí úsáid as an bhfocal
céanna sa bhfreagra a chuir sí
chuig Gaelscéal.

Baineann seo leis an chon-
spóid faoin tSamhail Nua
Mhaoinithe, mar a raibh an
Foras ag iarraidh córas nua
maoinithe a chur i bhfeidhm. 

Tá próiséas comhairliúcháin
ar siúl. 

Leanann seo ó freagra a thug
an tAire Dé Luain na seachtaine
seo caite ar cheist sa Tionól: “As
I said, the comments (a rinne an
príomhfheidhmeannach), which
were recorded at the meeting,
were inappropriate. It is inappro-
priate for anybody to comment
on or to respond to remarks
about any of the core-funded
groups at this stage, given that
the consultation is ongoing. I
voiced my disappointment of
same.” 

Ba léir gur roghnaigh sí a cuid
focal go cúramach.

Tá sé gan fasach ag aire a lei-
théidí a rá faoi phríomhfhei-
dhmeannach cheann ar bith de
na comhlachtaí forfheidhmithe
Thuaidh/Theas.

Chuir Gaelscéal ceist ar an
Aire Dé hAoine, sa dá theanga:
“An bhfuil muinín agat as
Príomhfheidhmeannach an
Fhorais? 

Sa bhfreagra, níor dhúirt sí go
raibh muinín aici. 

Dúirt sí: “The current public
consultation about the proposed
changes to the core funding
arrangements provides an
opportunity to put forward views
about the proposals together
with any alternatives.  No deci-
sions have been taken and the
NSMC (Comhairle Aireachta
Thuaidh/Theas) has encouraged
all those with views about the
core funding arrangements to
take part in the consultation.  I
wish to repeat that call.  The con-
sultation ends on 2 April 2012.
The success of this consultation is
about listening to the views of
those who respond.  It is inappro-
priate for anyone to comment
about the core funded groups or
remarks made about them as
part of this consultation.”

D’iarr Gaelscéal soiléiriú ó
Phreasoifig na Roinne. 

Dúramar go raibh an cuma ar
an ráiteas nach raibh muinín ag
an Aire as an Phríomhfhei-
dhmeannach. 

Dúirt urlabhraí thar a ceann
nach raibh rud ar bith sa bhreis le
rá aici.

Dhiúltaigh an tAire Stáit,
Dinny McGinley, rud ar bith a rá
faoi na focail a bhí ag Aire an
Tuaiscirt. “Ós rud é go bhfuil
próiseas comhairliúcháin phoiblí
ar siúl ag Foras na Gaeilge faoi
láthair mar thoradh ar threoir ón
gComhairle Aireachta
Thuaidh/Theas, dúirt an tAire
Stáit Mac Fhionnlaoich nach
bhfuil sé inmholta a bheith ag
teacht roimh an bpróiseas
comhairliúcháin,” arsa an tAire
Stáit.

D’iarramar ar an Phríomhfhei-
dhmeannach ar dhóigh leis go
raibh an rud a dúirt sé ‘inappro-
priate’: ní bhfuaireamar freagra.

Ba é Sean Lynch ó Shinn Féin a
chuir an cheist sa Tionól an
tseachtain seo caite. Tá sé
amuigh ar Lynch go mbíonn sé
cúramach gan conspóid a thar-
raingt ar Shinn Féin leis an rud a
deireann sé. 

Dúirt Lynch gur bhain ceist
s’aige le píosa a bhí san Irish
Times ar an 9 Feabhra.

Sa phíosa sin, chuir Deaglán
de Bréadún, an t-iriseoir a
scríobh an píosa, cúpla ceist ar
Mac an Fhailí faoin tSamhail Nua
Mhaoinithe. 

Ar lean ar leathanach 2

Dúirt Carál Ní Chuilín
sa Tionól go raibh
rudaí a dúirt Ferdia
Mac an Fhailí ag
cruinniú de chuid na
Comhaireachta
Thuaidh/Theas
‘inappropriate’. 

ar 
scoil

Ábhar tacaíochta 
do bhéaltriail na
hArteiste L. 21

Ar lean ó leathanach a haon

Dúirt Mac an Fhailí:
“This is public money, and
duplication and lack of co-
operation are simply unac-
ceptable in the current cli-
mate.” 

Chuir sé i leith
eagraíochtaí gur eitigh siad
scun scan (“flatly refused”)
do mholtaí go ndéanfadh
siad comhoibriú. 

Tá an Foras ar cheann de
na comhlachtaí forfhei-
dhmithe Thuaidh/Theas a
bunaíodh faoi Chomhaon-
tú Aoine an Chéasta. Tá sé
freagrach don Chomhairle

Aireachta Thuaidh/Theas.
Dar leis an Chomhaontú:
“All Council decisions to be
by agreement between the
two sides.” 

Más ábhar amhrais go
bhfuil muinín ag Aire an
Tuaiscirt as Príomhfhei-
dhmeannach Fhoras na
Gaeilge, cá bhfágann sin an
Príomhfheidhmeannach?

Chuir Gaelscéal trí ceist
chuige Dé hAoine. 

Dheimhníomar go
bhfuair an Foras iad. Seo
na ceisteanna a cuireadh:

• An raibh ar dhúirt sé
‘inappropriate’, dar leis an
Phríomhfheidhmeannach?

• Is léir go gcaitheann an
freagra seo (ón Aire ó
Thuaidh) amhras ar an
mhuinín atá ag an Aire as
an bPríomhfheidhmean-
nach. An nglacann an
Príomhfheidhmeannach
leis sin?

• An dóigh leis (an
Príomhfheidhmeannach)
go bhfuil seasamh s’aige
inchosanta i gcónaí, bíodh
is go ndearna an tAire ó
Thuaidh an cáineadh poiblí
seo air sa Tionól?

Agus Gaelscéal ag dul i
gcló, ní bhfuarthas aon
fhreagra ar an ceisteanna
seo go fóill.

Caint Phríomhfheidhmeannach 
an Fhorais “mí-chuí”: Aire Cultúir

Scéim na gCoimisiún ar fionraí 
Máirtín Ó Catháin

IS ar éigin go gceadófar aon deontas
do scríbhneoirí faoi Scéim na
gCoimisiún Leabhar Gaeilge i 2012.  

Tá an ciste atá ar fáil le haghaidh
na scéime seo á laghdú le roinnt
blianta agus táthar ag cuimhneamh
go láidir go gcaithfear é a chur ar
fionraí i mbliana.  

Ceadaíodh €123,000 le haghaidh
na scéime i 2011 agus ceadaíodh
coimisiúin - nó deontais - as an gciste
sin do 20 scríbhneoir.  

Ach tá ar Fhoras na Gaeilge, atá ag

riaradh na scéime, súil a choinneáil
ar an méid airgid atá le n-íoc acu le
scríbhneoirí a fuair coimisiúin sna
blianta a caitheadh.  

Dá réir sin, is cosúil nach mbeifear
in ann airgead a cheadú le haghaidh
leabhar nua ar bith i mbliana.  

€1.35m. uilig a cheadaigh an Stát
do Chlár na Leabhar Gaeilge i 2011.  

Faoi scáth Fhoras na Gaeilge a
dhéantar láimhsiú air seo; tá Coiste
ann a dhéanann socruithe faoin
gcaoi a roinnfear an t-airgead.  

Ach tá an lear airgid atá ag teacht
as an Státchiste le haghaidh scríbh-

neoireacht agus foilsitheoireachta na
Gaeilge ag laghdú agus is cosúil anois
go socrófar nach gcaithfear tada ar
thosú scríobh leabhra as an nua i
mbliana. 

Táthar ag súil, a deirtear, go dtioc-
faidh Scéim na gCoimisiún ar ais aríst
i 2013 ach dúirt foinsí linn in earnáil
na leabhar Gaeilge go mbeadh
amhras orthu faoi sin i bhfianaise an
ghearrtha siar in airgead Stáit.

Tuigtear go bhfuil eolas dá chur i
dtoll a chéile faoi láthair faoin líon
leabhar agus na cineálacha leabhar a
foilsíodh faoi Scéim na gCoimisiún le

breis agus leathscór blianta –sin ó
bunaíodh an scéim. 

Beidh an t-eolas seo ar fáil faoin
am a reáchtáilfear comhdháil faoi ar
chúrsaí scríbhneoireachta agus foil-
sitheoireachta na Gaeilge níos deire-
annaí i mbliana.

Chomh maith le Scéim na
gCoimisiún féin, tá scéimeanna eile
tacaíochta ann d’fhoilsitheoirí.
Cuidíonn seo leo in ullmhúcháin
leabhar agus i gcúrsaí margaíochta
freisin.  Níl aon fhigiúr cinnte leagtha
síos leis an gcúnamh ginearálta
d’fhoilsitheoirí; braitheann sé ar an

obair agus ar an leabhar. 
Sna blianta a caitheadh, ba leis an

scríbhneoir féin a phlean féin don
leabhar a bhí i gceist a chur i láthair
ach athraíodh é sin anuraidh agus
tugadh níos mo údaráis do na foil-
sitheoirí.  

Roghnaíodh 8 bhfoilsitheoir agus
tugadh cead do gach dream acu 4 iar-
ratas a chur chun cinn in aghaidh na
bliana.  

Ach ní cosúil go mbeidh an deis sin
ann i mbliana…agus caithfear
fanacht go bhfeicfear an mbeidh
athrú air sin an chéad bhliain eile. 

Airgead ag laghdú d’fhoilsitheoireacht na Gaeilge

An-imní ar fhear Choiscéim
Colm Ó Broin

AG labhairt dó le Gaelscéal
dúirt Pádraig Ó Snodaigh ó
Choiscéim go raibh an-imní
san earnáil faoin tuairimíocht
nach mbeadh aon choimisiún
scríbhneoireachta ar fáil i
mbliana.

Cháin sé Clár na Leabhar

Gaeilge toisc nár tugadh
coimisiún do scríbhneoir ar
bith de chuid Choiscéim in
2011 agus dúirt gur buille
mór a bheadh ann do scríbh-
neoireacht na Gaeilge más
amhlaidh atá sé leis an
earnáil ar fad i mbliana.

“Tá daoine atá an-bhocht
san earnáil, ina measc
máithreacha singile agus
daoine atá breoite. Bhí
daoine imithe i dtaithí ar ion-
caim de shaghas éigean a
fháil ón mBord. Bhí siad ag

súil go mór le deontas in
2011, bhí siad ag guí ar a son,
ach ní bhfuair siad ceann.”

Dúirt sé go raibh sé bea-
gnach dodhéanta gairm
bheatha lánaimseartha a
dhéanamh as an scríbh-
neoireacht Ghaeilge agus go
mbeadh cúrsaí i bhfad níos
deacra dá stopfaí coimisiúnú
ar feadh bliana iomláin.

“Léireodh sé dímheas ar
an méid atá ar bun ag scríbh-
neoirí na Gaeilge,” ar
seisean. Pádraig Ó Snodaigh

Ferdie Mac an Fhailí,
Príomhfheidhmeannach
Fhoras na Gaeilge.

An tAire Cultúir, Ealaíon agus
Fóillíochta, Carál Ní Chuilín 

Bean mhisniúil, chróga, i lár
a tríú babhta dornálaíochta
Treasa Bhreathnach 

NÍ nach ionadh é gur chas mé
le hagallamh na seachtaine seo
agus í in Amharclann Chultúr-
lann McAdaim Ó Fiaich i mbun
cleachtaithe dá léiriú is déanaí,
‘Love Matters’.  Is stiúrthóir
ealaíne de chuid an chompán-
tas drámaíochta ‘Aisling
Ghéar’ í Bríd Ó Gallchóir, agus
an drámaíocht fite fuaite trína
saol proifisiúnta agus pearsan-
ta.  

Is é an drámadóir clúiteach,
Gary Mitchell, ó chúlra Pro-
tastúnach ó dhúchas, a scríobh
an dráma, agus é ag díriú ar
scéal dhílseoirí Bhéal Feirste.
Is i nGaeilge atá an dráma seo
agus é aistrithe ag Andrea Hig-
gins agus Gearóid Ó Caireal-
láin.  Deir Bríd gur suim léi i
gcónaí drámaí nua-scríofa a
fhorbairt agus a chothú. Ach,
céard is cúis leis an tsuim seo
sa drámaíocht ón chéad lá
riamh? 

“Ní aon léimneach mór a bhí
i gceist dom mo shaol a
chaitheamh leis an ndrá-
maíocht,” a deir Bríd.  “Is ais-
teoir í mo mháthair, Máire
Hastings, agus bhí baint ag
m’athair leis an ndrámaíocht
chomh maith agus roinnt drá-
maí scríofa aige. Is cuimhin
liom nuair a bhí mé óg in
Amharclann na Mainistreach
agus mo mháthair i mbun
cleachtaithe drámaíochta. Is é
ceann de na cuimhní cinn atá
agam ó na laethanta sin ná a
bheith ag breathnú ar Niall
Tobin ag é i mbun argóna
ollmhóir ar stáitse lena
stiúrthóir, agus muidne mar
pháistí ag iarraidh ligean
orainn féin nach raibh muid

ann ar chor ar bith.” 
Cloistear daoine go minic ag

rá go ndeachaigh dráma faoi
leith go mór i bhfeidhm orthu
roimh dóibh dul i dtreo na drá-
maíochta, agus do Bhríd, is é
sin an dráma, ‘Philidelphia,
Here I Come’.

Tar éis di an dráma sin a fhe-
iceáil ní raibh aon cheist ann
do Bhríd gur mhaith léi a bhei-
th ina drámadóir agus
d’fhreastal sí ar Choláiste na
Tríonóide chun tabhairt faoin
stáidéar ar an ndrámaíocht.
Tar éis sin chaith sí tréimhse in
Amharclann na Péacóige agus
mar stiúrthóir cónaithe faoi
oiliúint in Amharclann na
Mainistreach.   

Is as Baile Átha Cliath ó
dhúchas í Bríd ach is i mBéal
Feirste a chuireann sí fúithi
anois, agus í ag caitheamh a
saoil le duine de cheannró-
daithe éabhlóide na Gaeilge i
mBéal Feirste, Gearóid Ó
Cairealláin.  Chasadar ar a
chéile os cionn deich mbliana
ó shin nuair a bhí Gearóid ina
Uachtarán ar Chonradh na
Gaeilge.  Bhí Bríd ag eagrú
oíche cheiliúrtha do
Ghaelscoileanna in ionad an
Helix i mBaile Átha Cliath ag
an am.  

“Bhí srian ama orainn an
oíche sin mar go raibh banna
ceoil chun a bheith ar an

stáitse inár ndiaidh.  Bhí
Gearóid chun óráid a thabhairt
ag deireadh na hoíche ach bhí
sé deireanach, mar a bhíonn!
Tháinig sé timpeall ar 3
nóiméad roimh dheireadh na
hoíche agus chonaic mé é,
mise leis na cluaisíní orm ag
coinneáil smachta ar gach
duine, agus dúirt mé leis,
‘right, amach leat ar stáitse, tá
3 nóiméad agat’.  Ina dhiaidh
sin bhí sé ‘smitten!’,” a deir sí
agus gáire croíúil uaithí ag
smaoineamh ar an oíche úd.  

“Chas muid le chéile le
haghaidh cúpla deoch ina ndi-
aidh sin agus fuair muid amach
go raibh muid an-chosúil lena
chéile i ndáiríre,” arsa Bríd.  

Cé go bhfuil siad lena chéile
le hos cionn deich mbliana, ní
bóthar éasca a bhí rompu agus
iad lena chéile.  Bhuail stróc
Gearóid i 2006, agus fógraíodh
go raibh sé marbh go cliniciúil,
nó ‘clinically dead’, 24 uair a
chloig ina dhiaidh sin.  Cé gur
ceapadh gur ar leaba an bháis a
bhí sé ag an am, tháinig sé slán
ach tá tionchar ag an stróc fós
ar a shaol agus ar shaol Bríd dá
bharr. 

“Shíl mé go raibh mo shaol
cosúil le ‘train-wreck’ ag an
am”, a deir Bríd agus í ag lab-
hairt ar an tionchar a bhí ag
stróc Ghearóid uirthi. 

“Ach, le ‘crisis’ ar bith, tar éis
tamall feiceann tú píosaí de do
shaol a aithníonn tú, agus
tosaíonn tú á phiocadh suas,
de réir a chéile,” a deir sí. 

“Taobh amuigh den taobh
fisiciúil de (bíonn cathaoir
rotha ag teastáil ó Ghearóid),
d’fhéadfadh sé a bheith ion-
tach deacair orainn beirt, dá
mba duine é Gearóid a bhí diúl-
tach agus feargach an t-am ar
fad, ach ní mar sin atá sé,” arsa
Bhríd.  

Faraor, ní hé seo an t-aon
taithí atá ag Bhríd ar ospidéil.

Dlíthe
Baoth
Meicsiceo: 
Sula dtugtar
cead pósta
déantar
xghathú ar
chroíthe an
lánúin

Is as Baile Átha Cliath
ó dhúchas í Bríd ach is
i mBéal Feirste a
chuireann sí fúithi
anois, agus í ag
caitheamh a saoil le
duine de cheannró-
daithe éabhlóide na
Gaeilge i mBéal
Feirste, Gearóid Ó
Cairealláin.  Chasadar
ar a chéile os cionn
deich mbliana ó shin
nuair a bhí Gearóid
ina Uachtarán ar
Chonradh na Gaeilge.  

Tá sí anois ag dul faoi chomhar
leighis d’ailse, galar a
buaileadh go tobann í.  

“Nuair a dúirt na dochtúirí
liom go raibh ailse orm, cheap
siad go raibh mé chun dul agus
taighde a dhéanamh faoi ar an
idirlín, ach dúirt mé leo, go
bhfuil an aineolas in amanna
gan luach!”  

Dar léi, caithfidh gach duine
déileáil le hailse ina mbealach
féin.  

“Tá daoine ann nach deire-
ann le haon duine go bhfuil
ailse orthu,” a deir sí, “ach,
caithfidh mise mé féin a
stopadh é a ráth le tiománaithe
tacsaithe,” arsa Bríd agus gáire
mór aisti. Tá gach duine difriúil
dar léi, agus an bealach a
dtéann siad i ngleic lena ngalar
nó tinneas féin difriúil.  Ba
cheart do dhaoine dul i muinín
a ndúchas agus iad ag troid i
gcoinne aon ghalair lá i ndiaidh
lae. 

Mar bhean as Baile Átha
Cliath agus í ag dul faoi
chomhair leighis i mBéal
Feirste, an bhfeiceann sí aon
difríocht idir an dá córais
leighis atá i bhfeidhm sa tír?  

“Bhuel, ní raibh mé tinn
riamh sa deisceart,” a deir sí.  

“Ach caithfidh mé a rá go
bhfeicim difríocht mhór idir an
chóir leighis a fhaigheann tú ó

dhochtúirí agus ó bhanaltraí go
ginearálta.  Sílim go bhfuil na
dochtúirí thar barr ar fad, ach
maidir leis na banaltraí, tá roin-
nt acu nach mbíonn sásta tab-
hairt faoin ról, ó thaobh an
chóir leighis bhunúsach de.  Tá
roinnt acu a shílim nár thuig
bunús an phoist agus iad ag
tosú amach ar an mbanaltracht
– gurb í an chóir leighis
bhunúsach den chuid is mó a
bhíonn i gceist leis. Le tinneas
éigeandála ní ligfidh ospidéil
ná córais leigheas ar bith síos
tú, is cuma más ó dheas nó ó
thuaidh atá tú, ach nuair atá tú
ag caint ar an chóir leighis
fhadtéarmach tá difríochtaí
móra i gceist ansin.” 

Déanann Bríd cur síos ar na
heachtraí éagsúla a bhuail í ina
saol amhail is gur  babhtaí
dornálaíochta a bhí iontu, agus
dar léi tá sí i lár an tríú babhta
faoi láthair. 

Tá an neart atá inti le n-
aireachtáil go soiléir agus níl
aon dabht ach go gcabhróidh
sé sin léi agus í ag maireachtáil
lá i ndiaidh lae agus ag tógáil
gach lá mar a thagann sé. 

Beidh ‘Love Matters’ le
feiceáil san Project Arts Centre
i mBaile Átha Cliath ón 6 – 10
Márta agus is féidir ticéid a
fháil ó projectartscentre.ie.

Bríd Ó Gallchóir

Tugtar cuireadh do chomhlachtaí, d’institiúidí nó do dhaoine aonair iarratais a dhéanamh ar
thacaíocht mhaoinithe d’fhorbairt áiseanna teagaisc agus foghlama (téacsleabhair agus leabhair
eile, cluichí oideachasúla, ábhar ar líne, mar shampla) do bhunscoileanna agus d’iarbhun-
scoileanna Gaeltachta agus lán-Ghaeilge nó do theagasc na Gaeilge i scoileanna uile na tíre.

Ní ghlacfar le haon iarratas i ndiaidh 4pm Dé hAoine 16 Márta 2012

Applications for financial support are invited from companies, institutions and individuals for
the development of teaching and learning resources for Irish medium schools and for the teach-
ing of Irish in all schools.

Foirm iarratais le fáil le híoslódáil ar www.cogg.ie 

Research bursary
The development of literacy in Gaeltacht schools.

Fáilteoidh an Chomhairle um Oideachas Gaeltachta agus Gaelscolaíochta roimh thairiscintí ó
mhic léinn ag leibhéal dochtúireachta nó ó thaighdeoirí eile ar mian leo taighde a dhéanamh
maidir le forbairt na litearthachta sa chomhthéacs Gaeltachta.
Ní bhaineann aon luach faoi leith leis an sparánacht ach d’fhéadfaí sparánacht taistil, sparánacht
foilsitheoireachta, sparánacht riaracháin, sparánacht táillí agus/nó costais bliana nó níos faide
a bheith i gceist.

Foirm iarratais le fáil le híoslódáil ar www.cogg.ie 

Ní ghlacfar le haon iarratas i ndiaidh 4pm Dé hAoine 16 Márta 2012

ÁISEANNA D’FHOGHLAIM AGUS DO 
THEAGASC TRÍ GHAEILGE 

AGUS DO THEAGASC NA GAEILGE

SPARÁNACHT TAIGHDE

Clísé Mhic
Chionnaith

Boirbeáil
Mhíshásaimh
Undercurrent of
discontent
Bunsiocair
Underlying
cause
Aire gan roinnt
Undivided
attention

Acht Gaeilge : “Litir do Dhaidí na Nollag”
Anton Mac Cába 

DÉ Máirt na seachtaine seo caite
tháinig scaifte de phobal na Gaeilge ó
thuaidh lena chéile i gColáiste
Mhuire, Béal Feirste, le reachtaíocht
agus straitéis don Ghaeilge a phlé.
Bhí seo ar an chéad ceann de cheithre
chruinniú atá Pobal a reáchtáil ar fud
an Tuaiscirt.

Bhí Patsaí McGlone ón SDLP ar an
aon ionadaí tofa a bhí i láthair. Bhí
ionadaí ón Roinn Oideachais ann
chomh maith.

Mhínigh Janet Muller, ó Phobal, go
bhfuil na cruinnithe ann leis na
moltaí faoi Acht Gaeilge a uasdátú,
agus leis an Chreat-Straitéis a phlé. 

Ghabh sí buíochas leis na trí ollscoil
ó thuaidh, as an chuidiú a thug siad. 

“Sa cháipéis seo tugtar líon teoran-
ta moltaí atá dírithe ar ghnéithe
éagsúla d’fhorbairt na teanga, moltaí
atá dírithe ar thionchar dearfach a
imirt ar iarrachtaí chun straitéis oiriú-
nach don teanga sa Tuaisceart a fhor-
bairt,” ar sí.

Le plé a éascú, bhris an grúpa suas
ina cheardlanna. Bhí ceann amháin
acu i nGaeilge go hiomlán agus bhí
seirbhís aistriúcháin ar fáil sa cheann
eile.

Is ar na meáin, na healaíona agus
an t-oideachas a bhaineann an t-uas-
dhátú ar na moltaí atá ag Pobal i dtaca

le hAcht Gaeilge. Mar sin, b’orthu sin
a dhírigh an plé. De bharr brú ama,
cuireadh níos mó ceisteanna na mar a
tugadh de fhreagraí. 

Tógadh pointí tábhachtacha.
Malairt na Breataine Bige agus na
hAlban, níl seirbhís nuachta Gaeilge
ag an BBC sa Tuaisceart. Dúirt Ciarán
Ó Pronntaigh, eagarthóir ‘An tUltach’,
go bhfuil bunachar sonraí ag an BBC i
mBreatnais, agus i nGaeilge na hAl-
ban, ach nníl aon cheann againne. 

“Níl rud ar bith údarásach ag teacht
ón mBBC i nGaeilge,” ar seisean.

Ar a laghad, tá seirbhís Ghaeilge ag
an BBC ach níl sin in aon chor ag na
raidiónna tráchtála. 

Dúirt Patsaí McGlone go raibh sin
amhlaidh in ainneoin freastal ar
phobal na Gaeilge a bheith ina choin-
níoll don cheadúnais atá ag cuid acu.

Chuir an folús sin níos mó imní ar
dhaoine faoi staid TG4 ó thuaidh
amach anseo. Beidh deireadh le
craoltóireacht analóige sa bhfómhar:
ní cinnte cé chomh héasca agus a
bheidh sé a theacht ar TG4 ansin.

Daoine a bhí ag obair in earnáil an

oideachais go leoir dá raibh i láthair.
Thóg siad dhá cheist mhóra óna
dtaithí féin. 

Ag an phointe seo, níl aon sain-
mhíniú ar thumoideachas. Leis,
déantar freastal ar dhaltaí ó
Ghaelscoileanna ar mhaith leo dul an
casán acadúil. 

Níl gairmoideachas trí Ghaeilge ar
fáil. 

Rinneadh plé ar cheist leabhair
Ghaeilge ach go háirithe. Ní bhíonn
leabhair Ghaeilge sna gnáthshiopaí
leabhar. 

Leis, ní bhíonn leabhair Ultacha ar
fáil i mBaile Átha Cliath dar le cain-
teoirí áirithe – ach tá leabhair
Ghaeilge (agus Gaolainne) as achan
cearn ar fáil i mBéal Feirste. 

Fadhb a tógadh ná an t-easpa
daoine a bhfuil idir Gaeilge agus
saineolas acu attá a Chomhairle
Ealaíona ó thuaidh.

B’ar cheist na gcomharthaí Gaeilge
a bhí an plé ba chasta: agus gan frea-
gra cinnte ag duine ar bith. Bhain
cúpla duine úsáid as an focal ‘geit-
eoáil’ faoin imní a bhí orthu dá
mbeadh comharthaí Gaeilge i
gceantracha áirithe ina bhfuil Caitli-
cigh amháin.  

“Níor chóir go mbeadh cathair
Bhéal Feirste deighilte - áit amhain ar
féidir linn bus le comhartha Gaeilge a
bheith again, áit eile nach féidir,” arsa
fear amháin. 

Ar an taobh eile, aithníodh nach
féidir comharthaí a bhrú ar phobail.
D’inis fear fán rud a tharla nuair a
cuireadh suas comhartha dáthean-
gach in Áth na Long, Co an Dúin. An
oíche céanna, scaoileadh an
comhartha le gránghunna.

Bhí, fiú, duine sásta smaoineamh
doshamhlaithe a léiriú: an fiú Acht
Gaeilge a iarraidh? “Mhothaigh mé ag
léamh tríd (dréacht denAcht) gur litir
do Dhaidí na Nollag a bhí ann – achan
rud a bhí de dhíth orm,” ar seisean.

Litir i nGaeilge faighte ag cur
in iúl gur gá Béarla a úsáid!
Anton Mac Cába

TÁ athrú áirithe sa tSeirbhís
Cúirteanna ó thuaidh maidir
le ceist na Gaeilge. Fuair
Éamonn Ó Gribín, Gaeilgeoir
ón Iúr, litir i nGaeilge ón
gcúirt áitiúil - a rá gur gá
úsáid a bhaint as Béarla sa
chúirt. 

Ba leagan Gaeilge é de litir
Béarla a cuireadh chuige níos
luaithe. Scríobh Therese
Rankin thar cheann GM
Campbell, Príomhchléireach
Cúirte an Iúir. 

“Is é an treoir a thug an bre-
itheamh go scríobhfainn
chugat agus go gcuirfinn in
iúl duit go n-éilíonn an tAcht
(Teanga) um Riaradh an
Cheartais (Éire) 1737 go
gcaithfidh imeachtaí uile na
gcúirteanna  dTuaisceart
Éireann bheith i mBéarla –
lena n-áirítear an chúirt agus
an seomra giúiré.”

Tharla seo mar go bhfuair Ó
Gribín gairm le bheith ar
ghiúiré. Chuir sé in iúl go
raibh sé míshásta mar gur i
mBéarla a bhí an comhfhrea-
gras ar fad. Bheadh air an
mhóid a ghlacadh sa teanga
sin.

Níor roghnaíodh an céad lá

é. Tá sé le filleadh ar an chúirt
Dé Luain seo chugainn, an
12ú Márta. Ní fios cad a thar-
lóidh, nó scríobh Rankin: “Tá
curtha in iúl ag an bhre-
itheamh, os rud é go bhfuil sé
ráite agat, má tharlaíonn sé
go roghnófar mar ghiúróir
thú, nach gcomhlíonfaidh tú
an dlí mar a éilítear in Acht
1737, go bhféadfadh go
ndéanfadh sé rogha a fhei-
dhmiú agus cinneadh a
dhéanamh cé acu ba chóir
cead a thabhairt duit fónamh
ar an ghiúiré nó ba choir tú a
urscaoileadh.”

Tá cosc ar úsáid na Gaeilge
de bharr chód na gcúirteanna
ó thuaidh. Dar leis an Seirbhís
Cúirteanna gur de bharr
Achta 1737 seo. Dar le Ó
Gribín nach bhfuil rudaí
chomh soiléir sin. Tá sé i
muinín ar dhúirt John Larkin,
an tArd-Aighne, anuraidh.
Dúirt Larkin go gcuireann
Acht 1737 cosc ar dhoiciméid
chúirte a scríobh i dteanga ar
bith seachas Béarla: “It does
not prohibit, it seems to me,
the use of spoken Irish in
Court.”

Leis, dúirt Larkin nach
raibh sé cinnte an bhfuil
gníomh coiriúil i gceist le gné

ar bith d’Acht 1737. Dar leis
gur cheart a fhiosrú an gcead-
ódh an Coinbhinsiún Eorpach
um Chearta an Duine  é seo.

Anuraidh, labhair Larkin ag
ócáid a reáchtáil Pobal faoin
Ghaeilge sna cúirteanna. Is
Gaeilgeoir é an tOifigeach
Sinsearach Dlí eile sa Tuais-
ceart, Barra McGrory,
Stiúrthóir na nIonchúiseamh
Poiblí.

Ceardlann ar na meáin ag an chruinniú a d'eagraigh POBAL chun reachtaíocht Ghaeilge a phlé. 

Comhairle Chontae Chill Mhantain

Aighneachtaí á lorg

Dréacht-scéim á hullmhú ag Údaráis Áitiúla Chill Mhantáin.

Tá sé i gceist ag Údaráis Áitiúla Chill Mhantáin an dara scéim a dhréachtadh de réir Alt 15 d'Acht
na dTeangacha Oifigiúla 2003. Is é bun-chuspóir an Achta ná a chinntiú go mbeadh fáil níos mó
ar sheirbhísí poiblí trí Ghaeilge agus go mbeidís ar chaighdeán níos airde. 

Tá aighneachtaí maidir le hullmhú na dréacht-scéime á lorg ag Údaráis Áitiúla Chill Mhantáin
anois ó aon pháirtithe leasmhara. Ba chóir nach rachadh na haighneachtaí thar 3,000 focal. 
B’fhearr na haighneachtaí, a chuirfear ar fáil go poiblí ar shuíomh gréasáin na nÚdarás, a sheo-
ladh go leictreonach chuig oifgaeil@wicklowcoco.ie. 
De rogha air sin, is féidir iad a chur sa phost chuig Oifigeach Gaeilge, Seirbhísí Corparáide,
Comhairle Contae Chill Mhantáin, Áras an Chontae, Cill Mhantáin. 

Is é an dáta deireanach chun aighneachtaí a bheith faighte ná 5i.n. 
Déardaoin an 5 Aibreán 2012.

Tá tuilleadh eolais ar an Acht ar fáil ar shuíomh gréasáin na Roinne Ealaíon, Oidhreachta
agus Gaeltachta www.ahg.gov.ie.

Acht na dTeangacha Oifigiúla 2003

CLUAS SA CHEANNÁRAS
Lenár gcomhfhreagraí polaitiúil i dTeach Laighean, Colm Ó Broin

Gaeltacht Ghréasáin
– It could be you!
DHEIMHNIGH an tAire Stáit
Gaeltachta, Dinny McGinley,
sa Dáil inné go mbeidh
scéimeanna píolótacha á
mbunú mar chuid den phlean
chun aitheantas a thabhairt
do 'Gaeltachtaí Gréasáin'
amach anseo. Séard atá i
gceist le 'Gaeltacht Ghréasáin'
ná ceantar lasmuigh den
Ghaeltacht thraidisiúnta ina
bhfuil pobail láidre Gaeilge,
fiú más mionlach den phobal
iomlán atá iontu. Tá na critéir
á gcur i dtoll a chéile ag an
Roinn faoi láthair ach táthar
ag súil go mbeidh
Gaelscoileanna, ionaid
Ghaeilge, clubanna óige,
aifrinn Ghaeilge, gnó le
Gaeilge agus neart imeachtaí
trí mheán na teanga ag teast-
áil chun an t-aitheantas seo a
bhaint amach.

Ag freagairt ceiste ó
Michael Kitt, T.D. (FF, Gail-
limh Thoir), dheimhnigh an
tAire McGinley go mbeadh
Foras na Gaeilge ag dul i
dteagmháil le ceantair ina n-
aithnítear go bhfuil go leor
Gaeilge á labhairt iontu. Dúirt
sé go bhfuil roinnt acu pioc-
tha go dtí seo agus go mbeadh
siad á bhfógairt “gan mhoill,
ach tá an oiread sin acu ann”
idir cinn i mBaile Átha Cliath
agus cinn i gceantair eile. 

Ag tagairt do na grúpaí a bhí
i láthair ag bronnadh
Ghradaim Ghlór na nGael,
dúirt sé go bhfuil go leor cean-
tair mar sin ann, “an chuid is
mó acu taobh amuigh den
Ghaeltacht, roinnt acu i dTu-
aisceart Éireann”. Dúirt sé
nach mbeadh sé ceart aon
cheann acu a fhógairt faoi

láthair, áfach.
An é go mbeadh sé cosúil

leis an Lotto – “it could be
you?” arsa an Teachta Kitt. 

“Ar bhealach beid,” a dúirt

an tAire, “má léiríonn siad go
bhfuil spéis acu sa Ghaeilge
agus go bhfuil sí á labhairt níl
aon fáth nach dtabharfaí
aitheantas dóibh,” ar seisean.

Reifreann ar na bacáin
TÁTHAR ag rá go mbeidh reif-
reann ar an gConradh
Fioscach ag tús an tsamhraidh
nó san fhómhar, ach tá an sto-
caireacht tosaithe cheana féin.
Beidh sé spéisiúil a fheiceáil
cén saghas cur chuige a bhei-
dh ag na meáin maidir leis an
dá thaobh den díospóireacht.
Tá na meáin in ainm is a bhei-
th neamhchlaonta, cé go
nglactar leis go dtógann na
nuachtáin ach go háirithe
seasamh ar cheisteanna
polaitiúla go rialta. Mar sin is
cosúil go molfaidh eagarfho-
cail na nuachtán vóta 'Tá' nó
'Níl' ag am an reifreann. Céard
faoin gclúdach a thugann siad
i rith an fheachtais? 

Nuair a ritheadh Conradh
Nice agus Conradh Liospóin
den dara huair, chuir go leor
de na meáin chlóite an
chothromaíocht ar leataobh
agus thug siad i bhfad Éireann
níos mó clúdaigh dóibh siúd a

bhí ar son na gconarthaí ná
dóibh siúd a bhí ina choinne.
Tá gach seans go dtarlóidh a
leithéid arís i mbliana. 

Rud amháin atá tugtha faoi
dheara agam go dtí seo ná an
oiread tuairiscí raidió a
thosaíonn le moladh ó pho-
laiteoir éigean glacadh leis an
chonradh fioscach, ach feic-
fimid an nós é seo a mhairfidh
idir seo agus lá na vótála. Cé
go bhfuil an vóta 'Tá' chun
cinn sna pobalbhreitheanna a
rinneadh go dtí seo, is cinnte
go mbeidh feachtas dúshlá-
nach ag an rialtas. An mbeidh
Páirtí an Lucht Oibre in ann a
gcuid gníomhaithe a sprea-
gadh chun dul i mbun feach-
tais ar son conartha a chuir-
fidh cosc ar pholasaithe
eacnamaíochta Céinseacha?
An mbeidh fonn orthu cna-
gadh ar dhoirse agus fearg an
phobail maidir le ciorruithe a
tharraingt anuas orthu féin?

Lá na Gaeilge sa Dáil
BHÍ an tAire Dinny McGin-
ley ag freagairt ceisteanna
sa Dáil inné, rud a chial-
laíonn nach mbeidh sé ag
freagairt ceisteanna inniu,
Lá na Gaeilge. Is trua
ain,ach deir an tOireachtas
gur socraíodh é seo ag tús
an téarma agus go mbíonn
sé deacair na laethanta a
athrú. Ar aon chaoi, beidh
Ceisteanna na gCeannairí á
ndéanamh trí Ghaeilge –
agus is mó an seans go dtab-
harfaidh na meáin aird air
sin seachas na ceisteanna a
d’fhreagródh an tAire Stáit

Gaeltachta. Beidh Enda
Kenny, Micheál Martin,
Gerry Adams agus, is cosúil,
Joe Higgins, ag plé ceistean-
na móra an lae trí mheán na
Gaeilge – ach ní plé faoin
nGaeilge a bheas ar siúl acu.
Beidh deis ag na hiriseoirí
gan Ghaeilge dul i dtaithí ar
na cluasáin ateangaireachta
a chuirtear ar fáil dóibh agus
beidh lá gnóthach ag atean-
gairí na Dála. Beidh Ceis-
teanna na gCeannairí ag
tosú ag 10.30rn agus is féidir
breathnú air beo ag oireach-
tas.ie.

Leas á bhaint as aosú an domhan
IS léir ó fhigiúirí a chur an
tAire Post, Fiontar agus
Nuálaíochta, Richard Bru-
ton, faoi bhráid na Dála an
tseachtain seo caite go
bhfuil an-tábhacht go deo
ag baint leis an earnáil chó-
gasaíochta in Éirinn.

Easportáileadh luach €55
billiún d’earraí leighis ón tír
seo in 2011, sin 50% den
easportáil iomlán ón
bpoblacht anuraidh. Tá ocht
gcinn den deich gcomhlacht
cógaisíochta is mó ar
domhan lonnaithe in

Éirinn, tá 25,000 duine fos-
taithe san earnáil agus
tugann sé €1 billiún de
cháin chorparáideach don
státchiste in aghaidh na
bliana.

Is cosúil freisin go bhfás-
faidh tábhacht na hearnála
amach anseo de bharr an
aosaithe atá ag tarlú ar fud
na cruinne. Ní raibh an
tAire Bruton in ann a rá
áfach cén luach atá ar líon
na n-earraí a easportáiltear
ó Éireann a chaillfidh
paitinní idir seo agus 2014.

Michael Kitt TD, Fianna Fáil [PIC : SASKO LAZAROV/PHOTOCALL IRELAND]

Joe Higgins TD, An Páirtí
Sóisialach.

An tAire Post, Fiontar agus
Nuálaíochta, Richard Bruton,
Fine Gael

Chan amháin saor –
ach Gaidhealach!
Feachtasóirí ag iarraidh go mbeadh Gaeilge na hAlban
ar an pháipéar reifrinn don neamhspleáchas in Albain

Anton Mac Cába

SHEOL baicle beag Gael feach-
tas in Albain le go mbeadh
páipéar vótála i nGaeilge s’acu
sa Reifreann faoin neamh-
spleáchas i 2014. 

Tá siad ag bailiú airgid don
fheachtas. 

Níl sé soiléir an bhfuil rún ag
Riaghaltas na hAlba páipéar
vótála a chur ar fáil i nGaeilge
na hAlban. Dúirt urlabhraí thar
cheann an Riaghaltais: “Tá rún
againn angnáth-chleachtas do
thoghcháin a leanúint – agus
go háirithe fasach an reifrinn
faoin déabhlóid i 1997 – agus
an páipéar vótála a chlóbhual-
adh i mBéarla, ach faisnéis
phoiblí agus ábhar a chur ar
fáil i dteangacha eile, Gaeilge
ina measc. Tá próiseas
comhairliúcháin ar an reifre-
ann ar siúl, agus éistfimid le
cibé barúil a nochtfar ar an
ábhar seo."

Dar leis an ghníomhaí tean-
ga, Finlay Mac Leoid, niotigh
an rialtas ar an teanga. “Níl sé
mar chuid den phróiseas
smaoinithe,” ar seisean.
“Rinne siad neamhaird ar
bheagnach achan uile rud.
Chuir siad bileog amach ‘Your
Scotland Your Future’ i mí na
Samhna anuraidh, chuig
leathmhilliún teach. Ní raibh
fiú an focal ‘Gaeilge’ ann.”

Níl rún ag MacLeod, ag an
phointe seo, comhairle

dleathach a thógáil. Ní cinnte
an bhfuil páipéar vótála
Gaeilge riachtanach faoi Achd
na Gàidhlig (Alba). Bhí straitéis
le húsáid agus cur chun cinn

na Gaeilge a éascú mar chuid
lárnach. “Is beag is fiú reach-
taíocht Ghaeilge mura dtu-
gann duine ar bith aird air,”
arsa MacLeoid. 

Laurence Rush ar shlí na fírinne 
Anton Mac Cába

BHÍ Laurence Rush, a fuair bás Dé
Domhnaigh, ina íobartach de chuid
na hÓmaí a bhí sásta an rialtas a
cheistiú. Chaith sé dosaen blianta dá
shaol ar lorg na cirte dá bhean, Libbi,
a maraíodh san uafás. 

Chuir Laurence riamh an locht ar
an bhFíor-IRA as Buamáil na hÓmaí:
ach, dar leis, go raibh sé riamh riach-
tanach ceist a chur ar na fórsaí
slándála. Tráth a bháis, bhí sé ag cur
cúirte ar an Ardchonstábla agus ar an
Státrúnaí as faillí ina ndualgais. 

Anuraidh, rialaigh an Ardchúirt i
mBéal Feirste go raibh cás aige. Ina
bhreithiúnas, scríobh an Breitheamh
Gillen: “I have concluded there may
well be substance in this argument.” 

Tá go leoir de chás Laurence

bunaithe ar Thuarascáil Ombudsman
na bPéas, a dheimhnigh go raibh fios-
rúchán na bpéas lochtach. Dheimh-
nigh sin go raibh eolas ag na péas ó
dhá foinse. Fuair siad glaoch gutháin
ar an 4 Lúnasa 1998, go raibh easaon-
tóirí chun ionsaí a dhéanamh ar an
Ómaigh ar an 15 Lúnasa, lá na
buamála. Leis, thug an gníomhaire,
Peter Keeley, a thugann Kevin Fulton
air féin, eolas do na péas go raibh
buama á dhéanamh réidh faoi
thuaisceart Chontae Lú le cur ó
thuaidh. 

Cheistigh Laurence stráitéis an
‘Cháis Shibhialta’ a thóg cuid de na
gaolta. Bhí sé mar chuid de ag an tús,
ach d’éirigh sé as. Dar leis gurb é obair
na bpéas greim a fháil ar an mhuintir
a bhí ciontach. Bhí an Cás Sibhialta ag
tógáil an bhrú uathu. Bhí sé in

amhras faoi mar go raibh tacaíocht
na bunaíochta ag an Chás. Bhí
amhras air, ach go háirithe, faoi ról
Sheáin Uí Cheallacháin. Ba é Ó Ceal-
lacháin a bhí i mbun cúrsaí preas don
gCás seo ar feadh roinnt blianta.
B’iarghníomhaí de chuid na bhfórsaí
slándála taobh istigh den IRA a bhí
ansiúd. Dúirt Ó Ceallacháin leis an
Kerryman gur mharaigh sé John Cor-
coran as a bheith ina bhrathadóir –
tráth gur gníomhaí a bhí ann féin. 

D’fhág seasamh Laurence nach
raibh cúrsaí éasca aige. Díbríodh ón
Omagh Support and Self Help Group
é, i ndiaidh dó ceisteanna a thógáil
faoin gCás Sibhialta. Ní raibh cuid
mhór dá lucht aitheantais sásta leis
an dóigh ar cuireadh i láthair sa scan-
nán ‘Omagh’ é. Scríobh Ruth Dudley
Edwards sa leabhar ‘Aftermath: The

Omagh Bombing and the Families’
Pursuit of Justice’: “The (Omagh
Support and Self-Help) group had
quietened down after Laurence Rush
went his own way.” Scaipeadh ráfla
gur deartháir le feisire de chuid
Shinn Féin é Des Doherty, dlíodóir
Laurence. Bhí sin iomlán bréagach.  

Ar bhonn pearsanta, bhí an-suim
ag Laurence sa saol thart air. Ba
chartúnaí polaitiúil den scoth é. Ar
feadh tamaill de bhlianta, bhíodh
cartún seachtainiúil dá chuid ar an
Ulster Herald. B’ealaíontóir é, agus
an-suim aige i gcúrsaí ealaíne. Le
blianta, bhí gnó aige ag déanamh
comharthaí. D’éirigh sé as sin nuair a
thug sé faoin bhfeachtas ar son an
chirt. Maireann a iníon agus a bheirt
mhac. Ar dheis Dé go raibh a anam
uasal.Laurence Rush

Amhrán le roghnú 
don Chomórtas 
Amhrán Pan-Cheilteach
Katie McGreal

BEIDH 20 amhrán éagsúil le
cloisteáil in Óstán an Seven
Oaks i gCeatharlach ar an
Déardaoin seo, 8 Márta mar
chuid den Chomórtas
Amhrán Pan Cheilteach.
Roghnaigh siad na 20 amhrán
seo le dul in iomaíocht lena
chéile chun príomhdhuais de
€1,000 a bhaint amach

chomh maith le deis a fháil
canadh ar son na hÉireann sa
Chomórtas Amhrán Pan
Cheilteach a bheidh ar siúl i
gCeatharlach ar 12 Aibreán le
linn na Féile Idirnáisiúnta Pan
Cheilteach 2012. Cuirfidh an
pearsa theilifíse, Daithí Ó Sé
na hamhráin i láthair agus
beidh Ollie Hennessy ina
stiúrthóir ceoil. Beidh Seán Ó
Sé, Niamh de Búrca agus

Seán Ó Briain ina moltóirí ar
an oíche agus measfar na
hamhráin ar fheabhas na
bhfocal, an cheoil agus an cur
i láthair. Príomhdhuais ná
€1,000 agus an deis chun
canadh ar son na hÉireann 

Tá fáilte roimh chách ag an
ócáid agus tá costas €10 ar
thicéad. Is féidir iad a chur in
áirithe trí ghlaoch a chur ar
059 9131308.

Mí thuiscint ar logainmneacha
Béarla ag traeinphoirt an Dart

Greystones - Craos Tóin ‘Craving for
bottom’
Shankill   - Séan Ciall ‘Avoid sense /
place of no sense’
Killiney - Coill Aghaidh Nigh ‘Face
washing woods’

Seimineár faoin Straitéis
20 bliain i gCorcaigh
Seán Ó Loingsigh

TRÁTHNÓNA inniu, Dé
Céadaoin, in Óstán an Imperial
i gCorcaigh reáchtálfaidh an
eagraíocht Gael-Taca seimineár
faoin Straitéis 20 Bliain don
Ghaeilge mar chuid de chlár
Mhí na Gaeilge atá faoi lán seoil
i gcathair Chorcaí.

‘I dtreo Corcaigh le Gaeilge –
conas gur féidir an Straitéis 20
Bliain don Ghaeilge a chur i
bhfeidhm’ is ea teideal an
tseimineáir, mar a mbeifear ag
díriú ar cheisteanna teanga a
bhaineann le leanaí scoile,
déagóirí, daoine fásta, mic
léinn, lucht gnó agus lucht
eagraithe féilte.

Beifear ag súil go mbeidh
níos mó i láthair ag an

seimineár um thráthnóna ná an
20 duine a d'fhreastail ar
sheimineár dá leithéid i mBaile
an Chollaigh i mí Dheireadh
Fómhair anuraidh.

Ag an seimineár úd, a
reáchtáil Comhdháil Náisiúnta
na Gaeilge, dúirt Rúnaí Ghael-
Taca, Adrian Breathnach, gur
chóir do chomhairlí cathrach
agus contae Chorcaí a bheith
níos gníomhaí i gcur chun cinn
na Gaeilge. 

Cuirfear tús leis an seimineár
um thráthnóna in Óstán an
Imperial ar a 7.30. Amárach,
Déardaoin, mar chuid de chlár
Mhí na Gaeilge, beidh maidin
chaifé in ionad Ghael-Taca ar
Phort Uí Shúilleabháin, agus
oíche amárach beidh an t-
amhránaí John Spillane ar

stáitse mar chuid de cheol-
choirm Ghaelach a reáchtáil-
fear i dtábhairne Oilver Plun-
kett.

Dé hAoine, cuirfear síos ar
'Fhilí ár Linne' i gcaint a thab-
harfaidh ball Ghael-Taca,
Aodán Ó Sé, in ionad Ghael-
Taca i lár na cathrach agus Dé
Sathairn reáchtáilfear lá
siamsaíochta san ionad do
pháistí.

Is iad 'na Lochlannaigh i
gCorcaigh' a bheidh mar ábhar
cainte ag an staraí Cian Ó Sé i
gceaanncheatrhú Ghael-Taca ar
a 8.00 a chlog oíche Dé Luain
seo chugainn agus i rith an lae
dár gcionn beidh imeachtaí Mhí
na Gaeilge dírithe ar an gCual-
lacht, eagraíocht Ghaeilge na
mac léinn in Ollscoil Chorcaí.

Tá Foras na Gaeilge tiomanta don chomhionannas deise. Is de réir fiúntais amháin 
a mheasfar gach iarratas. Proficiency in the Irish language, both written and verbal, 
is an essential requirement for the above posts.

 

Nó is féidir scríobh chuig an seoladh thíosluaite agus an uimhir thagartha a lua.

Ní mór  d’fhoirmeacha comhlánaithe bheith faighte ag an seoladh 

thíosluaite  .

    

Poist nua do Bhaile Átha Cliath
Katie McGreal

OSCLÓIDH an miondíoltóir las-
caine, Dealz a naoú siopa in
Éirinn amárach san Ionad
Siopadóireachta Omni i
Seantrabh i dTuaisceart Baile
Átha Cliath. Cruthóidh sé 30
post nua de Bhaile Átha Cliath. 

Tá thart ar 300 duine fos-

taithe acu timpeall na tíre agus i
ndiaidh amárach, beidh 60 acu
sin i mBaile Átha Cliath. Tá
siopaí eile acu i gCill Dara, Laois,
Baile Átha Luain agus neart
áiteanna eile timpeall na tíre. 

“Táimid ag tnúth le tuilleadh
forbairt a dhéanamh in Éirinn
as seo amach,” a deir lucht
Dealz.  

Fadhb na 
dtáillí
Fánacha 
Anton Mac Cába

TÁ táillí fánaíochta ar fhóin phóca le
ciorrú san Eoraip. B’shin a d’fhógair
Coimisinéir Telecumarsáide an Aon-
tais Eorpaigh, Neelie Kroes le déanaí.

Beidh €0.32 an bomaite ar an
phraghas is airde is féidir a ghearradh ó
mhí Iúil, €0.28 ó mhí Iúil 2013 agus
€0.24 ó mhí Iúil 2014.

Tá táillí fánaíochta ina bhfadhb
mhór ag daoine cois teorann. Is minic
duine bheith i stát amháin, ach an
comhartha ar a bhfuil siad ag glaoch ag
teacht ón stát eile – i ngan fhios dóibh.
Mar shampla, faigheann cuid de
Cathair Dhoire an comhartha 02 ó
Dhún na nGall Agus tig leis sin cur go
mór le billí teileafóin. 

Ceithre Ghaelscoil
nua le hoscailt in
2012 agus 2013
Colm Ó Broin

D'FHÓGAIR an tAire
Oideachais, Ruairí Quinn,
inné go beidh ceithre bhun-
scoil as an 16 cinn atá le
hoscailt idir seo agus 2013 ag
múineadh trí mheán na
Gaeilge.

Tá seans láidir ann go n-
osclófar Gaelscoil eile i mbaile
Chill Dara in 2014 freisin.
Chiallódh sé sin gur
Gaelscoileanna a bheadh i
gcúig cinn de an 20 bunscoil
nua atá le tógáil i gceantracha
ina bhfuil an daonra ag fás sna
blianta beaga amach
romhainn.

Osclóidh Gaelscoil amháin i
Meán Fómhair seo chugainn, i
Mullach Eadrad i mBaile Átha
Cliath. Osclóidh trí chinn in
2013 - sa Chéim agus i dTeach
na Giúise/An Seanbhábhún i
mBaile Átha Cliath agus ceann
i gCnoc na Cathrach i nGail-

limh. Tá An Seanbhábhún
suite i dTamhlacht, áit ina
bhfuil dhá Ghaelscoil bhun-
léibhéil cheana féin.

Níl sé socraithe go fóill an
mbeidh an Foras Pátrúnachta
nó Coiste Gairmoideachais na
Gaillimhe mar phátrún ar an
scoil i gCnoc na Cathrach.

Beidh ocht scoil a osclófar
in 2012 agus 2013 faoi phátrú-
nacht Educate Together agus
beidh na cinn eile faoi phátrú-
nacht coistí gairmoideachais
áitiúla.

Dúirt urlabhraí na Roinne
Oideachais go bhfuiltear ag
súil go n-osclóidh Gaelscoil i
mbBaile Chill Dara in 2014,
ach go gcaithfear éileamh don
Ghaelscolaíocht sa bhaile a
dheimhniú.

Iarradh ar na pátrúin
éagsúla fianaise a sholáthar
faoin éileamh ó thui-
smitheoirí agus iad ag cur
isteach iarratais ar scoil nua.

Coimhlint ban FF buaite
ag an dream sinsearach 
Máirtín Ó Catháin

BA iad na mná is sinsearaí sa
bpáirtí a thug na cosa leo san
iarthar sa gcoimhlint d’Ard-
chomhairle Fhianna Fáil an
tseachtain seo.  

Cé go bhfuil béim ag an
bpáirtí ar an óige agus ar
dhaoine nua, níor oibrigh an
polasaí sin sa toghchán d’Ard-
chomhairle an Pháirtí – san
iarthar ar chuma ar bith.  

Toghadh an Comhairleoir
Contae, Mary Hoade, as Áth
Cinn agus Mary Corbett-Joyce
as an gClochán ar Ard-
chomhairle Fhianna Fáil; chaill
Jessica Brennan as ceantar an
Óráin Mhóir, atá ina ficheadaí,
an suíochán a bhí aice ar an
Ardchomhairle.  

Níor éirigh le hAoife Golden,
dlíodóir óg i gcathair na Gail-
limhe, ach an oiread. 

Iníon dearthára leis an
iarAire Rialtais í Jessica Bren-

nan agus toghadh í ar Ard-
chomhairle an pháirtí den
chéad uair i 2010.  

Is Comhairleoir Contae í
Mary Hoade le scaitheamh
maith agus d’éirigh léi a
suíochán a fháil ar ais ar an Ard-
chomhairle an iarraidh seo.  

Scór uilig a toghtar ar an Ard-
chomhairle ag Ard-Fheis an
pháirtí. 

Toghtar duine amháin as
chuile thoghcheantar sa tír
ansin i dtoghcháin astu féin i
measc na gcumann sna
toghcheantair.  

Reáchtáileadh na toghcháin
sin díreach roimh na hArd-
Fheise.  Creidtear go forleathan
go raibh na daoine sin-
seareacha in eagraíocht Fhian-
na Fáil i nGaillimh Thiar ag iar-
raidh gur ag Aoife Golden a
bheadh an suíochán sin.  

Toscaire toghcheantair a
thugtar ar an ról go hoifigiúil.
Sise a bhí in éadan Mary Cor-

bett-Joyce as an gClochán.  Tá
Mary Corbett-Joyce gníomhach
in eagraíocht Fhianna Fáil le
riar maith blianta.  Bhí sí ina
ball den Ardchomhairle ó 2010.
Sa deireadh bhí bua láidir aice –
26 cumann ag tacú léi in
aghaidh 16 ag Aoife Golden.  

Ceaptar nach mó ná sásta a
bhí na hoifigigh sinseareacha i
nGaillimh Thiar leis an toradh. 

De réir na dtorthaí seo i
dtoghcháin na hArdchomhairle
tá ceannas ag na mná is sinsear-
aí ar na mná óga i bhFianna Fáil
i nGaillimh Thiar go fóill.  

Ach tá bean amháin eile as
toghcheantar Ghaillimh Thiar
tagtha isteach ar Ardchomhair-
le an pháirtí agus sin í Stephanie
Murray-Penn as Baile Chlár na
Gaillimhe. 

Bhí roinnt smionagair fanta
tar éis Mary Corbett-Joyce a
bheith tofa agus tharraing Val
Hanley, atá ar bhord Údarás na
Gaeltachta, córas clárúcháin na

gcumann anuas ag cruinniú de
Dháilcheantar Ghaillimh Thiar i
Maigh Cuillin.  

D’fhiafraigh sé cén chaoi ar
thárla sé go raibh 29 cumann sa
toghcheantar i dteideal vótála
sa gcoimhlint scaithín ó shin
agus go raibh 42 cumann ag
vótáil sa deireadh; ní raibh go
leor de chumainn Ghaillimh
Thiar cláraithe go hoifigiúil i
dtús na bliana seo.  

Mhínigh an cathaoirleach
Nevin Breen go raibh deis
tugtha ag ceanncheathrú an
pháirtí do chumainn clárú théis
an spriocdháta agus go raibh
chuile shórt dleathach.  

Dúirt Val Hanley gur cheart
coinneáil leis an gcóras a bhí
leagtha amach ach ní raibh sé ag
fáil aon locht ar na hiarrthóirí a
deir sé.

Bíodh sé idir fhir nó idir
mhná is léir gur deacair an
ceann is fearr a fháil ar thaithí
na mblianta sa bpolaitíocht.

Meath ar an méid Gaeilge in OÉ Gaillimh
Katie McGreal

TÁ Oifigeach na Gaeilge in
Ollscoil na hÉireann, Gaillimh
ag iarraidh go mbeadh níos
mó cúrsaí curtha ar fáil san
Ollscoil trí Ghaeilge. Tá sé
buartha faoin meath atá
tagtha ar an nGaeilge san
Ollscoil le blianta anuas. Tá
níos lú ábhair ar féidir

staidéar a dhéanamh orthu i
nGaeilge i mbliana ná mar a
bhí deich, 15 agus níos mó
bliana ó shin.  

“Is féidir an Ghaeilge a
dhéanamh trí Ghaeilge
chomh maith le cúpla modúil
sa stair agus sa tíreolaíocht,
ach seachas sin níl mórán eile
ar fáil,” a deir an tOifigeach,
Seanán Mac Aoidh.

Bhí cruinnithe aige le lucht
na Gaeilge san Ollscoil agus as
na cruinnithe sin, shíl sé nach
raibh an dara rogha aige ach
feachtas a thosú i measc na
mac léinn. 

“Tá na húdaráis ag iarraidh
go mbeadh feachtas ag na mic
léinn sula ndéanfaidh siad
aon rud,” a deir sé.

Idir seo agus deireadh na

bliana ollscoile, tá Mac Aoidh
ag iarraidh an meath ar an
nGaeilge a chur in iúl do mhic
léinn na hollscoile chomh
maith le pobal na Gaeilge. Ní
dóigh leis go bhfuil eolas ag
mórán daoine faoin meath
seo agus tá sé chun é sin a
dhéanamh trí phóstaeir, ar
ríomhphoist agus trá labhairt
ar an raidió. 

Pearsa Sheachtain na Gaeilge

Is é an réalta raidió agus teilifíse Eoghan Mac Diarmada atá ina phearsa ag Seachtain na
Gaeilge 2012!



• 8 GAELSCÉAL 
Dé Céadaoin, 7 Márta, 2012

TRÁCHTAIREACHT

Ná lig do na fíricí a theacht
salach ar scéal maith
Conall Ó Móráin 

IRITH an deireadh seachtaine,
chonaic muid scuaine san RDS
i mBaile Átha Cliath, a n-
áirítear go raibh 10,000 duine
ann, agus iad ag iarraidh, tar

éis dhá lá, dul isteach go dtí an tais-
peántas (mar a tugadh air) do phoist
thar sáile. 

Tá muid ag cailliúint fhuil an
náisiúin arís agus an t-aos óg ag dul
ar eisimirce. 

Cé go ndúirt an tAire Airgeadais
gur rogha stíl maireachtála a bhí á
ghlacadh ag roinnt dos na daoine
óga a bhí ag dul le himirce, ní mar
sin é, ar ndóigh, do dhream amháin
ar leith, idir óg agus aosta, ár
ndaoine atá ar bheagán oideachais.

Seo í an eilifint sa seomra nach
gcloisim aon pholaiteoir ag
déanamh trácht air. Ag dul siar na
blianta bhí glúin againn, atá ina
gcaogaidí agus ina seascaidí anois, a
d’fhág an scoil tar éis na Meánteiste,
mar a tugadh air ag an am. Níor
chríochnaigh na daoine seo
oideachas iomlán agus gan aon scil
acu ba le tógáil nó mar saothraí
feirme a d’imigh siad ar thóir oibre.
Daoine iomlán leochaileach na
daoine seo.

D’fhan an  chuid mhór den chéad
ghlúin eile ar scoil go dtí tar éis na
hArdteiste, ach arís, sa saol a bhí
agus atá ag lorg oibrithe le scilean-
na, bhí an dara dream seo ag dul le
hobair leathoilte – obair a d’fhéadfaí
déanamh níos saoire thar lear i
ndeireadh báire – agus is thar lear a
d’imigh an-chuid dá gcuid poist faoi
dheireadh. 

Cosúil leis an dream thuas, bhí ar
an dara dream seo dul i dtreo oifig
an dóil i bhfad rómhinic. 

Bhí míniú amháin ar rogha na
ndaoine seo, ná go raibh orthu post
a ghlacadh chun airgead a chur ar
bhord a gclann,  nó ní raibh
d’acmhainní acu, idir ábaltacht agus
intleacht uaireanta, dul ar choláiste
3ú leibhéil.

Ach is iad an tríú dream atá anois

go mór thíos leis an rogha a ghlac
siad. Seo iad na daoine a d’imigh ar
na láithreáin tógála, am nuair a
d’fhéadfadh aon duine ar dhá chois,
agus fiú gan ceann acu uaireanta,
oibriú le pá maith a bhailiú, go minic
gan scil ar bith. 

Is cuimhin liom ag buaicphointe
na tógála go raibh bríceadóirí agus
blocadóirí, a bhí oilte ar ndóigh, ag
gearradh Euro do gach bríce nó bloc
a leag siad. 

Dá mbeadh tú oilte, tapa agus
láidir d’fhéadfá tuarastal máinlia a
thuilleamh – agus leis na sóirt sin
scéalta á scaipeadh i dtithe táb-
hairne, nach iomaí leaid óg a
ghlanadh leis ag obair chomh tapa
agus ab fhéidir agus an scoil fágtha
chomh fada siar agus a d’fhéadfadh
sé.  

Bhíodh muid ag tógáil 90,000
teach sa bhliain an t-am sin.
Tomhaistear go mbeidh an uimhir
sin faoi bhun 10,000 i mbliana,
b’fhéidir chomh híseal le 7,000
teach. Níl lá oibre ar fáil dos na céad-
ta míle duine a bhí i ngnó na tógála.

Ní bheadh sé sin chomh dona dá
mbeadh na daoine seo in ann a
gcuid scileanna a thabhairt leo ar an
eisimirce éigeantach a bhfuil orthu
glacadh anois. Ach níl oideachas
iomlán ar an-chuid dos na daoine
seo.

I dtír ina bhfuil 450,000 duine
gan obair cloiseann muid, uaireanta
rómhinic, faoi líon na bpost sa ghnó
teicneolaíochta nach féidir a líon-
adh de bharr easpa traenála. Ach
caithfear an mhéid seo a rá go
hoscailte, níl seans ag an-chuid (ní
an t-iomlán) dos na daoine óga seo
rian dos na poist seo d’fheiscint mar
tá siad gan scil atá úsáideadh
d’fhostóirí an lae inniu.  

Go mion minic is iad na daoine óg
seo, iad féin,  a ghlac an rogha an
scoil d’fhágáil chun an toradh tapa
airgeadais a phiocadh.  Ní maith le
daoine an méid seo a rá mar go
gceapfaí go raibh siad ag caitheamh
anuas orthu siúd. Ach sin iad na
fíricí.

In ainm Dé, nach bhfuil polaiteoir
amháin againn fós atá sásta an méid

sin a rá ar bhealach neamh-
dhaorbhreithiúnach. Tá an méid sin
ag teastáil ionas nach dtarlóidh sé
arís don chéad ghlúin eile. Caithfidh
daoine óga an ceangal cúng díreach
idir a n-oideachas féin agus an
caighdeán maireachtála a bheidh
acu go ceann caoga bliain oibre a
thuiscint. 

Seo daoine óga soineanta, atá fós
ar scoil, a chaithfidh tuiscint gur
cuma cén tír ar domhan ina mbeidh
siad ag maireachtáil, go gcaithfidh
siad traenáil bhreise a dhéanamh. 

Tá fhios againn go léir go bhfuil
comhghaol díreach idir tuarastal
fadtéarmach agus oideachas. Tá a
fhios againn freisin nach bhfuil an
ábaltacht acadúil chéanna  ag gach
duine. 

Ní féidir le gach duine céim a
bhaint amach ach is féidir le gach
duine breis oiliúna d’fháil. I
ndeireadh an lae tá ceangal díreach
idir roinnt mhór dos na daoine óga
agus an rogha a ghlac siad a gcuid
oideachas d’fhágáil níos luaithe ná
mar a bhí orthu. 

Traenáil nó oiliúint chuí atá ag
teastáil. 

Mar shampla, tá  seans níos fearr
ag duine post mar fhreastalaí d’fháil
má tá cúrsa freastalaíochta déanta
aige nó aici ná mar atá ag duine atá
tar éis céim ag leibhéil
dochtúireacht a bhaint amach de
bharr go bhfuil fostóirí ag lorg
daoine gur spéis leo fanacht sa ghnó
agus fás leis an ngnó in áit duine a
d’fhéadfadh a bheith an-léannta,
ach nach bhfuil ach ag fanacht ar a
bpost ‘ceart’ d’fháil. 

An pointe tábhachtach ná go
bhfuil an traenáil chuí ag teastáil ó
dhuine. 

Mura ndéanann an rialtas faic
eile, fiú mura dtógann siad scoil nó
ospidéal amháin eile, sa bhfadtéar-
ma gheobhaidh an tír agus a cuid
saoránach tairbhe níos mó agus níos
fadtéarmaí, má bhíonn fórsa oibre
oilte fós sa tír nó i measc ár gcuid
eisimirceach go mbeidh, lá éigin le
súile Dé, fonn orthu teacht thar n-
ais go dtí an tír seo nuair a bhíonn
rudaí ‘socraithe’ amach anseo.

Scuaine ollmhóra don ‘Working Abroad Expo’ a bhí ar siúl ag an deireadh seachtaine san RDS, ag an am céanna a raibh Ard-Fheis Fhianna Fáil ar siúl.
[PIC : LAURA HUTTON/PHOTOCALL IRELAND]

Gaelscéal
An Chuasnóg, Baile Ard
An Spidéal, 
Co. na GaillimheEagarfhocal

SÚIL SIAR na Seachtaine

Des O’Malley, Fianna Fáil agus an Ghaeilge

Donncha Ó hÉallaithe 

M
Á tá deacrachtaí
ag Fianna Fáil
faoi láthair agus
gan ach scór
suíochán acu sa

Dáil, bhí deacrachtaí difriúla ag
an bpáirtí tríocha bliain ó shin.
Sa toghchán a reáchtáileadh ar
an 18 Feabhra 1982, d’éirigh le
Fianna Fáil 81 suíochán Dála a
bhuachaint, rud a d’fhág an
páirtí gann ar mhóramh. Mar
bharr ar an donas, bhí an páirtí
scoilte ag an barr, mar gheall ar
cheannaireacht Charlie Haugh-
ey. 

Sara tionóladh an Dáil nua le
Taoiseach a thoghadh, thug
Desmond O’Malley ó Luimneach
dúshlán Haughey. Thriail sé
Haughey a chur dá sheasamh
mar cheannaire ar Fhianna Fáil
ach theip go tubaisteach ar an
iarracht agus toghadh Haughey
ina Thaoiseach le tacaíocht ó
Tony Gregory nuair a tháinig an
Dáil le chéile ar an 9 Márta 1982. 

An deireadh seachtaine roimhe
sin, foilsíodh alt fadálach ar
INNIU faoi bhua Haughey, taobh

istigh de Fhianna Fáil. Bhí an
chuma ar an scéal go raibh sé ag
cur iontais ar INNIU go raibh
‘eite na Gaeilge’ i bhFianna Fáil
ag tacú le Desmond O’Malley,
‘duine gan Ghaeilge’. 

D’fhan O’Malley i bhFianna
Fáil ar feadh trí bliana eile go dtí
gur bhunaigh sé an Páirtí Daon-
lathach sa bhliain 1985 in éindí
le Mary Harney. Ceapadh
Pádraig Flynn ó Mhaigh Eo mar
Aire Gaeltachta i rialtas Haugh-
ey, rialtas a mhair 9 mí go
Samhain 1982. Ceann de na
rudaí a rinne Flynn, mar Aire
Gaeltachta sa tréimhse gearr sin,
ná INNIU a dhúnadh síos, in ain-
neoin dílseacht an nuachtáin
d’Fhianna Fáil thar na blianta! 

Inniu, 5ú Márta, 1982 

Bua don
Ghaeilge? –
Bua Chathail
Uí Eochaidh
‘[…] Is féidir a rá is dócha gur
polaiteoirí “eacnamaíochta” iad na
daoine a luadh thuas a bhí taobh
thiar den Mháilleach, agus sa mhéid
sin nach bhfuil siad níos fearr nó

níos measa ná go leor de lucht
tacaíochta Uí Eochaigh ó thaobh
cothú ethos agus aidhmeanna
náisiúnta Fhianna Fáil.

Ach fuair siad tacaíocht freisin ó
dhaoine mór-le-rá a bhfuil cáil na
Gaeilge orthu le fada agus a bhain
seasamh nach beag amach i bhFian-
na Fáil i ngeall ar a ndílseacht
d’aidhm na hathbheochana.

Ina measc tá Seoirse Ó Colla féin
agus daoine mar Riobard Ó Maoild-
hia, Séamas Mac Giobúin agus
daoine eile nár chaith Ó hEochaidh
go cneasta leo nuair a tháinig sé i
gceannas i 1979…

Bhí gearán dlisteanach ag cuid
acu, nach bhfuair post ó Chathal Ó
hEochaidh, nuair a chonaic siad
cuid de na daoine a cheap an cean-
naire Fianna Fáileach nua – daoine
nach raibh focal Gaeilge acu nó
spéis inti, cuid acu, áfach nár éirigh
leo a suíochán Dála a choinneáil an
uair deiridh….

Ní hamháin nach labhraíonn Ó
Máille an Ghaeilge agus nár léirigh
sé riamh spéis san athbheochan ach
lena chois sin bhí sé ar dhuine den
bheagán Airí faoi bun leathchéid a
ceapadh i 1977 nach raibh Gaeilge
aige ag am a raibh athrú ag teacht ar
Fhianna Fáil agus a raibh an pointe
á shroicheadh acu nuair a bheifí in
ann díospóireacht iomlán rialtais a
chur ar siúl i nGaeilge.

Bhí daoine ag rá go raibh an lá ag
teacht nuair nach bhféadfaí glacadh
leis a thuilleadh go mbeadh

Taoiseacht Fianna Fáileach gan
eolas ar an teanga  -  teanga a bhí á
múineadh sna scoileanna acu le
leathchéad bliain anuas.

Fear óg é Ó Máille nach ndearna
iarracht an teanga a úsáid riamh,
rud a d’fhágfadh dá gceapfaí é, go
mbeadh tríocha bliain romhainn
amach agus seans maith ann nach
mbeadh focal Gaeilge le cloisteáil ó

cheannaire an pháirtí atá in ainm is
a bheith ag iarraidh an teanga a
thabhairt ar ais mar ghnáth –
urlabhra!

Tá sin dona go leor, b’fhéidir – ach
is cosúil go raibh cuid de Ghaeil-
geoirí móra eile an pháirtí sásta leis
sin agus páirt a glacadh i bhfeachtas
chun an duine gan Ghaeilge a chur i
gceannas.’ 

Seachtain na Gaeilge
IS dócha, má tá tú á léamh seo,
nach n-imríonn Seachtain na
Gaeilge mórán tionchair ort mar
gur Seachtain na Gaeilge gach
seachtain agat.

Mar sin féin, ba cheart do gach
Gael lántacaíocht a thabhairt
don togra fiúntach seo.

Níl dóthain Gaeilgeoirí ann
chun todhchaí na teanga a
dhaingniú, mar sin de, caithfear
dul i mbun soiscéalaíocht i
measc an mhórphobail Bhéarla,
nó gallda más maith leat, na tíre
seo.

Ní bheidh fáilte roimhe sin i
gcónaí ar ndóigh. Tá colúnaí nó

dhó sna meáin Bhéarla trí na
céile an tseachtain seo, mar a
bhíonn siad ag an am seo den
bhliain. 

Na daoine bochta, tá siad
chomh mímhuiníneach as a
gcultúr féin go gcaithfidh siad a
bhfuil fágtha den chultúr
Gaelach a ionsaí. 

Ach bíonn caighdeán na n-alt
seo chomh híseal sin nár cheart
go mbeadh mórán buairimh
orainn.  

Bímis dearfach, trodach más
riachtanach, agus taispeánaimis
do mhuintir na hÉireann gur fiú
go mór an Ghaeilge agus cultúr

na hÉireann a choinneáil beo. 
Tá an dá thaobh den scéal

ann, agus ní féidir le duine ar
bith a bheag a dhéanamh den
ghéarchéim teanga sa
Ghaeltacht.

Dé Luain na seachtaine seo,
bhí Scoil Earraigh do Phleanáil
Teanga na bliana ar siúl in
Ollscoil na hÉireann Gaillimh.

Chualathas go leor fíricí scan-
rúla, “aos óg na Gaeltachta ar
fad i gcatagóir C,” mar shampla.

Ba dhoiligh sin a bhréagnú
ach ní fiú a bheith diúltach.

Go raibh Seachtain na Gaeilge
spreagúil, áfach. 

Bua ag Putin
TÁ Vladimir Putin ina
Uachtarán ar an Rúis arís,
agus an fear miotail seo ar
ais i gcumhacht ar an tír in
athuair, má chaill sé riamh
é.

Tá an toghchán ‘bainte’
aige, ach dar leis an
fheasúra, bhí go leor caim-
iléireachta ar siúl.

Chomh maith leis sin, tá
an-dochar déanta do
shaoirse na meán le
blianta beaga anuas sa
Rúis.

Tá iompar Putin míc-
heart go cinnte agus tá sé

aisteach.
Tá dóthain tacaíochta

aige chun toghchán ar bith
a bhuachan gan chaim-
iléireacht agus gan cur
isteach ar shaoirse na
meán. 

Cén fáth a bhfuil a lei-
théid ar bun aige mar sin?

Seans nach bhfuil sé
chomh cinnte de féin is a
chuireann sé i gcéill?

Pé scéal é, caithfear an
Rúis a mheas mar thír ‘Iar-
dhaonlathach’ anois, má
bhí sídaonlathach go fírin-
neach ag tráth ar bith. 

Des O’Malley



10 • TRÁCHTAIREACHT GAELSCÉAL 
Dé Céadaoin, 7 Márta, 2012

Is le gníomh seachas caint a
chuirfear i gcrích fís de hÍde

Eoghan Ó Néill

Ó
LFAIDH mé sláinte
Dhubhghlas de hÍde
uair nó dhó sa tseach-
tain amach romhainn.
Nárbh é Dubhghlas a

bhí radacach, a bhí fadradhar-
cach, a bhí dochloíte agus dána!

Tá sé deacair againne sna saolta
seo a shamhlú go raibh seanfhear
sin an croiméil hanla ina réabh-
lóidí déanta. 

Ach is é a bhí. 
In am a raibh an tír i mbaol a

báite ag an Bhéarla agus ag cultúr
Shasana sheas Dubhghlas an fód.
Ní hé, sheas sé an fód agus go fiú
féin gur chas sé siar roth an Bhéar-
la de bheagán. 

Agus i rith Sheachtain seo na
Gaeilge leanfaimid linn ag casadh
siar an rotha. 

Is ansa liom SNAG. 
Ní bhíonn leath an oiread féilte

againn sa tír seo agus ba cheart a
bheith. 

Cén t-iontas aoibh an gháire a
bheith ar aghaidh na Spáinneach
is na nIodálach nuair a bhíonn
siad ag féilte ó cheann ceann na
bliana? 

Agus cén t-iontas gruaim a bhei-
th orainne agus muid ag brath ar
chorr fhéile fhliuch fhearthain-
neach ó am go chéile. 

Chuideodh sé linn ar ndóigh dá
mbogfaimis Féile Phádraig agus
Seachtain na Gaeilge go dtí mí an
Mheithimh nuair a bheimis báite
ag an ghrian seachas a bheith
báite ag doineann mhí Mhárta. 

Ach ina éagmais sin déanfaimis
an gnó is fearr is féidir d’Fhéile
Phádraig mhí Mhárta. 

I mBéal Feirste tá Seachtain na
Gaeilge ag feabhsú gach bliain.

Blianta ó shin bhíodh borradh
éigin le sonrú faoin chathair le
linn Sheachtain na Gaeilge. 

I dtuaisceart  Bhéal Feirste, go
háirithe, chinntigh Méabha is
Ruairí Ó Creagáin agus fíréin eile
Chraobh Naomh Pádraig go
mbeadh an spraoi is fearr sa
chathair acu sin a d’fhreastalódh
ar an Aifreann Gaeilge agus ar an
siamsa iarAirfrinn ina dhiaidh sin. 

Bhíodh go leor Aifrinn Ghaeilge
fud na cathrach, bhíodh imeachtaí
sóisialta ar leith ann agus mór-
shiúl na Féile Pádraig. 

Ach ba é bailiúchán na Féile
Pádraig mór-imeacht Sheachtaine

na Gaeilge.
Chím i súl m’intinne go fóill

Tomás Ó hÉanáin ag rotháil suas
Sráid Cavendish go mall san oíche
i ndiaidh dó lá a chaitheamh ag
scaipeadh boscaí bailiúcháin thart
ar chraobhacha an Chonartha ar
fud na cathrach. 

Ba chuma é a bheith 70 bliain
d’aois. 

Níor theip riamh ar fhear an
mhisnigh. 

Ba é Tomás agus a mha-
casamhail a leag an dúshraith don
bhorradh iontach atá faoin teanga
i mBéal Feirste inniu, borradh atá
le sonrú ní amháin le linn Sheach-
tain na Gaeilge ach ar feadh an 52
‘Seachtain na Gaeilge’ a bhíonn
againn anois. 

Déardaoin seo caite, mar sham-
pla, chuaigh mé chun dráma nua
Aisling Ghéar ‘Love Matters’ a fhe-
iceáil in Amharclann an Lyric,
dráma Gaeilge atá scríofa ag Gary
Mitchell. 

Tá sé suite ar an eastáit
dhílseach Ráth Cúil agus script
aige atá chomh teann scríofa is a
bhí ag aon dráma Gaeilge riamh. 

Dé Luain seo chugainn, 10ú
Márta, beidh craoladh seachtrach
ón Chultúrlann ag Raidió Fáilte
chun fáilte a chur roimh
reathaithe Rith 2012. 

Agus Dé Céadaoin seo chugainn
beidh mé féin agus foireann
Raidió Fáilte in Stormont agus
muid ag craoladh beo ón Seomra
Fada ansin.  

Agus go fóill féin níor luaigh mé
Rith 2012 ach sa bheag.

Tá Rith 2012 ar na himeachtaí is
cliste agus is spreagúla i saol na
Gaeilge. 

Imeacht é a thugann faill do
gach uile dhuine a bheith
páirteach ann, bíodh Gaeilge acu
nó ná bíodh. 

Imeacht atá logánta agus
náisiúnta ag an aon am amháin,
atá á eagrú ag daoine óga agus atá
á comhordú leis na Gaelscoilean-
na agus  a bhíonn seal sa
Ghaeltacht, seal sa Ghalltacht. 

Imeacht a thógfaidh airgead ar
son na Gaeilge agus a thógfaidh
misneach an phobail. 

Léiríonn Rith 2012 go foirfe
cumas agus samhlaíocht Ghaeil
óga an lae inniu. 

Is tallann agus samhlaíocht
agus cumas a bhíonn le feiceáil
gach lá sna Gaelscoileanna agus
sna cumainn iarscoile, sna
cumainn ollscoile, i leithéidí
Raidió Rí-Rá agus Raidió na Life,
ar TG4 agus ar fhiche ardán eile. 

Agus ar bhonn rialta ag an
Cabaret Craiceáilte, nó ag na Gaeil
Óga is ag Laochra Loch Lao, ag

Spraoi an Oireachtais agus ag
imeachtaí Ghael Linn. 

An dúshlán atá anois ann ná
teachtaireacht agus fís a leagan
amach do na daoine óga seo - agus
i gcomhar leo -  a spreagfaidh iad-
san faoi mar a spreag fís Dhubhgh-
las na glúnta a tháinig ina dhiaidh.

B’shin fís d’Éirinn an lae inniu a
leagfaidh amach go soiléir go

dtosaíonn an réabhlóid ní le hea-
grais náisiúnta ná le rialtas ná le
húdaráis ná le maithe móra, ach ar
bhonn logánta agus go dtosaíonn
sé leatsa.

Go gciallaíonn réabhlóid na
Gaeilge obair agus gníomh níos
mó ná caint agus san áit nach
bhfuil airgead ann go gciallaíonn
réabhlóid oibriú gan airgead.  

Ba le hobair dheonach a tógadh
Conradh na Gaeilge an chéad lá
riamh agus is le hobair dheonach
a tháinig  cuid mhór de na rudaí is
bisiúla i saol na Gaeilge i mBéal
Feirste, ón Chultúrlann is An
Droichead go dtí Raidió Fáilte
agus Coláiste Feirste. 

Is le hobair seachas le caint a
chuirfear fís de hÍde i gcrích. 

Bernard Dunne : Agus Gaelscéal ag dul i gcló, bhí breis is 6,500 sínithe suas ag 'Bród Club' s'aige!

Ag tabhairt
aire don obair
Aindrias Ó Cathasaigh

A
GUS an rialtas ó dheas bliain i
gcumhacht anois, tá teip mhill-
teanach amháin a sheasann amach
thar na teipeanna eile. Tá an
dífhostaíocht chomh hard agus

chomh scannalach céanna anois is a bhí an t-am
seo anuraidh. D’fhógair Enda Kenny plean
gnímh le deireanas, ach is mó de phlean
díomhaointis é más aon teist a chuid cainte agus
é dá sheoladh.

“No government in these circumstances can
directly create jobs”, ar seisean. Ach tá jabanna
cruthaithe ag a rialtas go díreach, agus jabanna
maithe. D’fhostaigh an Taoiseach beirt
chomhairleoirí ina Roinn féin ar chostas
€168,000 an duine, agus comhairleoir bocht eile
atá ag streachailt leis ar €127,000 sa mbliain.
Tugann sé seo an t-éitheach, ní amháin do
chaint Kenny, ach don teorainn €92,000 a chuir
an rialtas le tuarastail sa tseirbhís phoiblí.

Tá fuadar mór faoi dhuine dá chuid airí, áfach.
Más fíor do Joan Burton é, tá sí ag tabhairt faoi
chalaoisí sa chóras leasa shóisialagh. Tá a Roinn
ag sábháil €645 milliún dá thoradh, a deir sí,
agus tá méadú mór ar an gcúnamh atá siad a
fháil ón bpobal. Mar is iondúil, áfach, níl an
fhírinne chomh gáifeach leis an mbolscaireacht.

Ní fíorfhigiúr atá sa tsuim seo, ní airgead é atá
sábháilte, ach “future expenditure that would
have been incurred but for this control work.
Without this investigation the Social Welfare bill
would in time increase by this €645m.” Dá réir
sin, tharla nach gcuirim caibheár ar an tósta
chuile mhaidin, tá mise ag sábháil na milliún le
himeacht aimsire! Níl i bhfigiúr na Roinne ach
buille faoi thuairim, uimhir a tharraing siad as an
aer agus a mhéadaigh siad faoi uimhir éicint eile.

Tá figiúr ceart le fáil ón Ardreachtaire Cuntas
is Ciste, a deir gur dearnadh €83.4 milliún thar
an gceart d’íocaíochtaí leasa shóisialaigh i 2010.
Ach ní hionann ró-íocaíocht agus calaois, ar

ndóigh. Is minic a íoctar airgead de bharr botúin
ag an Roinn nó ag an té atá ag éileamh, agus tá
an ró-íocaíocht earráideach seo ag gabháil i
méid. Nuair a bhaintear na botúin seo as an
áireamh, chosain an chalaois €25.9 milliún. Is
mór idir sin agus ceannlíne an Aire.

Tá méadú faoi thrí ar líon na ndaoine a
bhíonn ag tuairisciú calaoisí leasa shóisialaigh,
a mhaíonn sí. An mbeadh aon bhaint idir sin
agus an méadú faoi thrí atá tagtha ar an
dífhostaíocht féin, b’fhéidir? Ach is léir gur cúis
bróid di an bhuíon brathadóirí seo aici, iad ag
smúrthacht ar ghnóthaí na gcomharsan in am
an ghátair, agus Gleann na bhFuinneog Gliú-
cach i mbun oibre aríst.

Ach de na 16,920 tuairisc a rinneadh anu-
raidh, bhí 3,838 acu nach raibh aon eolas iontu
a bhain le sárú an dlí. Cén pionós a chuirfear ar
na spiadóirí mailíseacha seo? Cuireadh 444 cás
ar aghaidh le cúisiú, ach ní fios cé méid a
ciontaíodh ná a chiontófar. Mar sin, cunórtas
mioscaiseach ar dhaoine neamhurchóideacha a
bhí i 22.5% den sceitheadh, níor tháinig ábhar
cás cuírte ach as 2.5% de, agus ní léir cén chuid
den bheagán sin a ciontaíodh.

Is beag an toradh é ar na hacmhainní atá dá
gcur isteach ann. Idir 2008 is 2010 mhéadaigh
an Roinn líon a gcuid fiosruithe 64%, ach níor
mhéadaigh an tsábháil airgid ach 1.5%. I ré seo
na barainne, tá úsáid uafásach mí-éifeachtach á
baint as airgead an stáit anseo.

Is fiú é a chur i gcomparáid lena laghad
dúthrachta a chaitear le daoine a éalaíonn ó
bhillí móra cánach. Idir 2000 is 2010 bhí 3,183
cúisiú faoi chalaois leasa shóisialaigh, gan ach
39 cúisiú faoi imghabháil cánach. Cuireadh 48
duine i bpríosún as calaoisí leasa shóisialaigh,
gan ach seisear faoi ghlas as imghabháil cánach.
Gearradh €43 milliún d’fhíneálacha as dlí an
leasa shóisialaigh a bhriseadh, ach fuair an stát
€2,250 milliún ar ais ó dhaoine nár íoc cáin.

Cuir an tóir dhearg ar dhaoine dífhostaithe le
hais an chaitheachtáil bhog a fhaigheann na
baincéaraí a rinne ár gcreach, agus tá an scéal
breá soiléir. Tá siad ag gabháil i ndiaidh na
bpincíní beaga, agus ag ligean leis na siorcanna
contúirteacha.

Tá comhairleoir ag Burton freisin: Edward
Brophy, a cheap sí ar €127,796, nó dól trí dhuine
dhéag. Más féidir léi uasteorainn ioncaim a
shárú, tá fúithi íosteorainn ioncaim a shárú
chomh maith, ag baint airgid de dhaoine
dífhostaithe nach léimeann thar na cliatha uilig
a chuirfeas cúistiúnaithe a Roinne rompu.

Is é an buille, áfach, go bhfuil 26 dhuine
dífhostaithe in Éirinn in aghaidh gach post atá
ar fáil, dar le Eurostat. Is cuma sa diabhal cén
treoir, cén oiliúint, cén ciapadh a thabharfar
dóibh, beidh cúig dhuine fhichead díobh
dífhostaithe fós nuair nach bhfuil na postanna
ann. Is é rún an rialtais i ndáiríre, an saol a
dhéanamh chomh bearránach orthu go nglan-
faidh cuid acu leo chuig tír éicint eile.

Leanfaidh an tubaist go n-athraítear an cur
chuige ó bhonn, ag cruthú fostaíochta trí
acmhainní na tíre a chur chun freastal ar riach-
tanais an phobail seachas craos an mhargaidh.
Idir an dá linn, tá a fhios agamsa duine atá ag
tarraingt airgid mór stáit nach bhfuil sí ina thei-
deal. Cé go n-íoctar €169,275 sa mbliain léi as
cúram a dhéanamh de dhaoine gan slí beatha, is
é a mhalairt ghlan atá ar bun aici. 

Cá ndéanfaidh mé mo ghearán?

“No government in these circum-
stances can directly create jobs”,
ar seisean. Ach tá jabanna
cruthaithe ag a rialtas go díreach,
agus jabanna maithe. D’fhostaigh
an Taoiseach beirt chomhairleoirí
ina Roinn féin ar chostas
€168,000 an duine, agus
comhairleoir bocht eile atá ag
streachailt leis ar €127,000 sa
mbliain. Tugann sé seo an t-
éitheach, ní amháin do chaint
Kenny, ach don teorainn €92,000
a chuir an rialtas le tuarastail sa
tseirbhís phoiblí.

Seo libh anois
agus déanaigí
logáil isteach!

Páidí Ó Lionáird

ROINNT míonna ó shin bhí an
colún seo ag cur an cháis gur
cóir cur chun cinn na Gaeilge a
thógaint ar lámh ó gach eagras
agus ball stáit agus stop a chur

leis an gcur i gcéill atá ag ciapadh lucht
labhartha na teanga. 

Anois táim cinnte go raibh an ceart
agam. 

Tarraingím mo dhóthain cainte agus
oilc gach uair a thosnaím ag scríobh nó ag
caint ar an ábhar seo, óir bítear den tuair-
im go mbím ag bagairt ionsaí ar dhaoine
ar bhonn pearsanta. 

Ní fhéadfadh aon ní a bheith níos faide
ó mharc. 

Níl aon údar gearráin agamsa le héinne
ar bhonn pearsanta, go háirithe iad siúd
atá ag obair leis na heagrais bhun-
mhaoinithe a bhíonn ag eagrú na n-
iliomad imeachtaí éagsúla ar fud na tíre
agus ag freastal ar choda áirithe den
bpobal labhartha. 

Níl aon amhras orm ach go bhfuil cuid
mhaith díobh i mbun dea-oibre ach go
bhfuil tuilleadh fós atá ag iarraidh a dtod-
hchaí féin a chinntiú, cuma cad atá nó
nach bhfuil ar bun acu.

Níl an ceart sin ag éinne. Níl eangach
tarrthála tuilte ag éinne sa lá tá inniu ann
nó aon am eile ach chomh beag. 

‘Beart de réir briathar’, sin a bhíonn á
lorg agus níor chóir go mbeadh aon cheist
faoi sin.

Ar aon nós, ar léamh eagrán na seach-
taine seo chaite de Ghaelscéal dom, ba
díol spéise dom go raibh dhá scéal ar leith
a chuideodh le mo thuairimíocht ar
leathanaigh 2 agus 3 faoi seach. 

Ceann acu a bhí mar ábhar anseo anu-
raidh nuair a tugadh le fios cad a bhí ar
intinn Mhichíl Uí Fhoighil, Príomhoide
agus Bainisteoir Choláiste Lurgan nuair a
bheadh a shuíomh meáin shóisialta, Abair
Leat, seolta agus ag feidhmiú i gceart i
mbliana. 

Bhain an scéal eile le gníomhartha iar-
churadh domhanda na dornálaíochta,
Bernard Dunne, ag a bhfuil sraith nua teil-
ifíse dar teideal, Bród Club, a thosnaigh an
tseachtain seo ar RTÉ (Dé Luain ag 7.30). 

Sula gcuireann sibh pinn le pár ag gear-
rán le m’eagarthóir fúm, tuigim go maith
go bhfaigheann Coláiste Lurgan raidhse
airgid gach bliain ón Roinn agus gur ball

stáit é an craoltóir RTÉ agus dá bharr sin,
gur de bhunaidh an stáit iad araon agus ar
bhonn díreach nó indíreach gur ón sparán
poiblí a fhaigheann siad a gcuid maoine.

Ní ghlacfainn leis an gcur síos sin áfach. 
Tá Abair Leat ar cheann de na tograí is

uaillmhianaí agus is cruthaithí dá bhfaca
riamh seolta. Tagann sé ag am ina bhfuil
na céadta mílte daoine óga (agus níos sine
freisin) in Éireann agus i gcéin ina mbaill
de láithreáin ghréasáin shóisialta. 

Anois agus a leagan féin Gaeilge ar fáil
dóibh, tá deis acu a dteagmháil lena chéile
a dhéanamh i nGaeilge. 

Má tá aon ábhar beag bídeach amháin
amhrais orm faoi Abair Leat, is é sin go
bhféadfadh sé a bheith rúnine beag ród-
héanach. Baineann Abair Leat le ré na
meán sóisialta, ré a ghluaiseann le luas
neamhchoitianta tapa. 

Tá faisean bainteach leis an earnáil sin –
mura mbíonn tú ar bord ón tús, ní
éireoidh leat breith suas go brách. 

Inseoidh an aimsir, agus ní bheadh sé
seo ar an gcéad uair a bheinn mícheart,
ach má tá duine amháin atá in ann a chuid
spriocanna a bhaint amach, sin é Micheál
Ó Foighil. Cá bhfágfadh sé é?

Seans go n-éireoidh le Bernard Dunne a
sprioc féin a bhaint amach áfach.
D’fhéachas ar an gcéad eagrán dá shraith
nua teilifíse, Bród Club, arú aréir ar RTÉ 1.
Tá sé d’aidhm ag an iar-churadh domhan-
da céad míle duine (100,000) a chur ag
labhairt cibé beagán Gaeilge atá acu – fil-
leadh ar an teanga agus a mBród inti a léir-
iú d’fhonn í a chur ar ais ar bhacáin an
náisiúin.

Nuair a sheolas an scéal seo chun a
chlóite, bhí os cionn seacht míle (7,000)
duine i ndiaidh ‘tacú’ le Bernard agus a
‘chlub’ – iad sásta tacú leis an bhfeachtas
ar líne. 

Ní hionann san agus an céad míle atá de
dhíth air ach is tús atá ann agus is mó i
bhfad é ná a bhfuil bainte amach ag an
Stráitéis 20 bliain do labhairt na Gaeilge in
ainneoin na ngeallúintí ar fad. 

Nílim á rá go bhfuil freagra na ceiste
anseo. Nílim chomh saonta sin. B’fhéidir
nach bhfuil ann ach an srac-fhocal a
thugann RTÉ dúinn taca an ama seo gach
bliain – an beannú scoir ag deireadh na
nuachta agus mar sin de.

Is cuma liom i ndáiríre, mar ar a laghad
tá dhá fheachtas nuabhunaithe ann gur
féidir liomsa agus lucht labhartha na
Gaeilge tacú leo. 

Tá rud éigin ionraic agus macánta faoi
Bhernard Dunne. 

Mar an gcéanna faoi Mhicheál Ó Foighil.
Tá an ‘Beart de Réir Briathar’ sin iontu
araon agus cá bhfios ach go bhfuil freagra
na ceiste diamhaire seo faighte acu beirt?

I MEASC AN PHOBAIL
Ba bhreá linn pictiúir leatsa in Gaelscéal agus ar ár suíomh idirlín. Má tá ócáid nó imeacht pobail nó sóisialta ar siúl agat, is féidir grianghraif 
de a sheoladh chugainn ag pic@gaelsceal.ie Ní mór go mbeadh caighdeán réasúnta sna pictiúir agus cead faighte agat chun iad a fhoilsiú ó
na daoine atá le feiceáil iontu. Cuirfidh muid na cinn is fearr i gcló anseo agus ar www.gaelsceal.ie

Máire Uí hÓbáin, Coiste Pobal na Tulaí, ag bailiú Dhuais Chumann na Sagart ón Athar Séamus Ó
hÉanaigh leis an Aire Donnchadh Mac Fhionnlaoich, TD, agus Pat Carey ag Bronnadh Glór na
nGael i Maigh Nuad le déanaí.

Máire Mhic Niallais ó Chomharchumann Forbartha Ghaoth Dobhair agus Máire George ó Ghlór
Bhalana, leis an Aire Mac Fhionnlaoich agus Pat Carey, Cathaoirleach Ghlór an nGael, nuair a bron-
nadh Duais na Comhairle Oidhreachta orthu ag Bronnadh Ghlór na nGael i Maigh Nuad le déanaí. 

Pól Mag Lionáin agus Póla Ní Chonchubhair, Glór an nGael, Baile Locha Riach ag bailiú Dhuais an
4ú hÁit Náisiúnta ón Aire Mac Fhionnlaoich, TD, agus Pat Carey ó Ghlór na nGael, ag bronnadh
Ghlór na nGael i Maigh Nuad le déanaí.

Pádraig Mac Criostail ó Chomhdháil Náisiúnta na Gaeilge, ag bronnadh Duais an Fháinne ar
Mháire Uí Chomhaill thar cheann Glór Árainn Mhóir, leis an Aire Mac Fhionnlaoich, TD, agus Pat
Carey, Cathaoirleach Ghlór an nGael ag Bronnadh Ghlór na nGael i Maigh Nuad le déanaí. 

Grúpa ó Ghaelphobal an tSratha Báin, buaiteoirí náisiúnta ag Bronnadh Ghlór na nGael, ag baint
suilt as a dtrófaí. 

Leone Ní Loinsigh agus Niall Ó Cathain, An Carn, ag bailiú Dhuais an Tríú hÁit Náisiúnta i
gComórtas Ghlór na nGael ón Aire Mac Fhionnlaoich agus Pat Carey, Cathaoirleach Ghlór na
nGael, ag Bronnadh Ghlór na nGael i Maigh Nuad le déanaí.



Maigh Eo

Coinníoll nua
don chomórtas
‘An Flóta is Fearr’
Katie McGreal 

TÁ Gnó Mhaigh Eo ag cur coinníll eile
leis an gcomórtas ‘An Flóta is Fearr’ atá
á reáchtáil acu do Lá Fhéile Pádraig i
mbliana. Caithfidh na grúpaí atá ag cur
isteach ar an gcomórtas dul i
dteagmháil le gnó nó comhlacht éigin
ina gceantar agus iarraidh orthu lógó an
chomhlachta nó ainm an ghnólachta a
chur ar an bhflóta. 

“Táimid ag iarraidh go gcuirfidh sé
seo iachall ar chomhlachtaí ar fud an
chontae níos mó Gaeilge a úsáid,” a deir
Seán Ó Drisceoil ó Ghnó Mhaigh Eo.
“Go dtí seo, ba iad na scoileanna a
bhuaigh an comórtas seo.”

Sna blianta roimhe seo, rinne siad
measúnú ar an méid Gaeilge a bhí ar na
flótaí a chuir isteach ar an gcomórtas
agus ar an mbealach ar chuir siad in iúl
í. Déanfaidh siad breithiúnas ar na
rudaí seo i mbliana freisin, chomh
maith le feiceáil a bhfuil comhlacht
éigin bainteach leis. 

Murar féidir leis an dream atá ag
déanamh an fhlóta a theacht ar chomh-
lacht nó gnólacht a bhfuil suim acu
páirt a ghlacadh, tá sin ceart go leor ach
go gcaithfidh siad iarracht a dhéanamh. 

Tá an comórtas oscailte d’ocht
mbaile i Maigh Eo; Béal an Átha, Béal
an Mhuirthead, Caisleán an Bharraigh,
Baile Chathail, Clár Chlainne Mhuiris,
Coillte Mach, Béal Átha na Muice agus
Cathair na Mart agus tá duais de €250 ar
fáil ag buaiteoir amháin i ngach baile.
Chomh maith leis sin, beidh buaiteoir
contae ann agus gheobhaidh an dream
sin pacáiste fógraíochta dátheangach ar
fiú €500 é ó Midwest Radio. 

Má tá suim ag éinne páirt a ghlacadh
sa chomórtas, téigh i dteagmháil le Gnó
Mhaigh Eo ar 098 26555.

• 13GAELSCÉAL 
Dé Céadaoin, 7 Márta, 2012

NUACHTRÉIGIÚNACH
CONNACHTA

NUACHT

Seoltar scéalta chuig:
nuacht@gaelsceal.ie

Imirceoirí ag coinneáil súil ar árasáin
an Chlochán agus praghsanna ag titim
Máirtín Ó Catháin 

IS cosúil go mbeidh an Clochán ar
cheann de na bailte a gcoinneodh
imirceoirí súil níos géire ar árasáin
agus ar thithe a bheidh ag dul ar an
margadh ann. 

Ceaptar  go bhféadfadh idir
deich gcinn agus scór d’árasán a
bheith ag dul ar ais chuig na ban-
canna agus insitiúidí airgeadais sa
mbaile mór sin as seo go ceann
scaithimh  mar nach bhfuil na
húinéirí in acmhainn íoc astú.  

Facthas sampla dó sin an tseach-
tain seo caite nuair a cuireadh dhá
árasán sa gClochán ar ceant i
mBaile Átha Cliath.

Cheannaigh fear as Conamara
atá ina chónaí i Massachusetts i
Meiricea ceann acu.  

Díoladh na hárasáin ar €54,000
agus €57,000.  Bhí €300,000 luaite
mar phraghas ar na hárasáin seo
nuair a tógadh iad beagnach ocht
mbliana ó shin.  De bharr tuairisce i
nuachtán i Meiriceá a chuir an fear
seo suim san árasán; tá aird
dhaoine sna Státaí agus i Sasana á
ndíriú anois ar na hárasáin seo.  

“Níl suim ag Éireannaigh mórán
tithe ná árasáin a cheannacht
anois” a deir ball de Chumann
Tráchtála an Chlocháin agus
Chonamara.  “Bh’féidir gur thar
sáile atá an seans is fearr chun
scaradh le cuid den mhaoin seo atá
ag teacht ar ais i lámha na mban-
canna”. 

Níl sé i gceist ag an bhfear a
bhfuil cónaí air i Massachusetts fil-
leadh ar an dúchas i gConamara

faoi láthair; sna blianta amach
romhainn nuair a bheidh sé éirithe
as an obair a thiocfadh sé ar ais, a
deir sé.  

Ceapann sé go bhfuil margadh
iontach faighte aige sa gClochán. 

Árasáin dhá sheomra a díoladh
san áit ar a dtugtar Courtyard
Square sa gClochán ar €50,000 an
ceann.  Tá na hárasáin seo gar
d’Óstán Theach an Stáisiúin. 

Tógadh slámanna scéimeannaa
árasán sa gClochán nuair a bhí
fuadar faoi eacnamaíocht na hÉire-
ann agus cuireadh praghas ard
orthu – idir €300,000 agus
€400,000 i gcásanna áiríthe.  

B’fhachtas do lucht gnó go
mbeadh an-éileamh ar na hárasáin
seo sa gClochán, baile a bhfuil an-
tarraingt cuairteoirí air.  

Ach d’athraigh an saol leis an
ngéarchéim eacnamaíochta.  Tá
idir €200,000 agus €300,000
luaite le cuid de na hárasáin seo ar
an margadh i gcónaí ach glactar
leis nach bhfuil seans dá laghad
ann go bhfaighfear an praghas sin.   

“Tá riar acu ag dul ar ais chuig na
bancanna” a deir na baill de Chu-
mann Tráchtála an Chlocháin agus
Chonamara a labhair linn.  “Tá na
bancanna plódaithe le maoin agus
le tithe agus beidh siad ag iarraidh
scaradh leo gan mhoill.  

Tugann an praghas íseal a
chuaigh na hárasáin an tseachtain
seo caite léargas ar an gcaoi a
bhfuil an saol anois; b’fhéidir go
mbeadh bealach abhaile ag cuid
den ‘diaspora’ nach raibh súil acu
leis”. 

Chuid de na buaiteoirí in éineacht le grúpa daoine a bhí i láthair ag bronnadh na nduaiseanna Alumni in Ollscoil na hÉireann, Gaillimh. Pic: Aengus McMahon

Loch Garman
Duais ghair-
neoireachta do
Cois na hAbhann
Colm Ó Broin

BHÍ ionad gairneoireachta Chois na
hAbhann i Loch Garman i measc na
mbuaiteoirí ag bronnadh náisiúnta
le déanaí. Bhuaigh an t-ionad i
gCam Eolaing an duais d'Ionad
Garraíodóireachta Beag na Bliana
ag an ócáid a reáchtáil an Bord Bia. 

Osclaíodh an t-ionad in 2007
agus tá 20 duine ag obair ann,
naonúr go lánaimseartha. 

“Tá muid ar bís faoin mbua,” arsa
úinéir Chois na hAbhann, Maria
Nolan. 

“Is de bharr na dianoibre a rinne
an fhoireann anseo le blianta beaga
anuas a bhuaigh muid an duais seo.
Cuireann muid béim ar earraí Éire-
annacha san ionad, tá muid lon-
naithe in aice le habhainn agus sin
na fáthanna gur phioc muid an t-
ainm Cois na hAbhann,” ar sise.

D'éirigh le comhlacht eile ó Loch
Garman, O’Connor Nurseries i
nGuaire, sa chatagóir ’Saothróir
Ornáideach na Bliana’.

Bhí an rath ar ionaid eile i gCúige
Laighean freisin. Bhuaigh an
Arboretum Lifestyle & Garden Cen-
tre i gcontae Cheatharlach an duais
don 'Ionad Gairíodóireachta Mór
na Bliana’ agus bhuaigh SAP Land-
scapes i Maigh Nuad i gcontae Chill
Dara Gnólacht Tírdhreacha na
Bliana. 

http://www.sngranite.ie/Upload/
186_200982519520_coisnahabhan.j
pg

Ceatharlach 
‘Bidín’ in Amhar-
clann George
Bernard Shaw
Katie McGreal

CUIRFIDH an grúpa ais-
teoireacht a ó Cheatharlach,
‘Aisteoirí an Lóchrainn’, an

LAIGHIN
NUACHT

Seoltar scéalta chuig:
nuacht@gaelsceal.ie

Duais €1,000 buaite ag
Cumann Sóisialta an Acadaimh
BRONNADH duais náisiúnta
€1,000 ar an gCumann Sóisialta in
Acadamh na hOllscolaíochta
Gaeilge, An Cheathrú Rua, ag sear-
manas Ghlór na nGael ag an
deireadh seachtaine. 

Tháinig an cumann sa chéad áit
sa rannóg do chumainn ollscoile a
bhfuil níos lú ná 200 ball acu. Is é
Cathaoirleach Ghlór na nGael, Pat
Carey, a bhronn an duais ar Jayne
Ní Dhrisceoil, Oifigeach na Mac
Léinn. 

Bronntar duaiseanna airgid ar
choistí mac léinn i gcoláistí tríú
leibhéal, a bhfuil forbairt agus
caomhnú teanga agus cultúr na
Gaeilge mar spriocanna lárnacha
acu. Bhí 17 Cumann Gaelach san
iomaíocht i mbliana agus cuireadh
seacht gcinn acu ar an ngearrliosta.   

Tá Oifigeach na Mac Léinn,
Jayne Ní Dhrisceoil, ag obair san
Acadamh mar chuid dá taithí
bliana oibre agus is í a dhéanann
comhordú ar imeachtaí na mac
léinn. Cé gur pobal beag mac léinn
atá ar an gcampas, tá an Cumann
Sóisialta thar a bheith gníomhach
agus tá a gcuid féin déanta ag na
mic léinn de shaol na Gaeltachta.
Tá gné láidir charthanachta ag
baint le hobair an Chumainn agus
tá breis is €25,000 bronnta acu ar
charthanachtaí áitiúla le cúig
bliana anuas.

“Tá obair thar na bearta déanta

ag an gCumann Sóisialta faoi stiúir
Jayne Ní Dhrisceoil agus is iontach
an méid atá bainte amach acu. Tá
mic léinn anseo ó chuile chearn
den tír agus is cuid an-táb-
hachtach d’eispéireas an choláiste
an ghné sheach-churaclaim”, a

dúirt Treasa Uí Lorcáin, Riarthóir
Ionad an Acadaimh ar an gCeathrú
Rua.  

Bronnadh na duaiseanna ag
ceiliúradh mór Ghlór na nGael in
Óstán an Carton House, Maigh
Nuad, Dé Sathairn, 25 Feabhra.

Seán Ó Flatharta (Oifigeach Teanga & Cúltúir, Acadamh na hOllsco-
laíochta Gaeilge), Gina Ní Chathasaigh(Leaschathaoirleach an Chumainn
Shóisialta in Acadamh na hOllscolaíochta Gaeilge), Jayne Ní Dhrisceoil,
Cathaoirleach an Chumainn Shóisialta in Acadamh na hOllscolaíochta
Gaeilge, Dinny McGinley, Aire Stáit na Gaeltachta agus Pat Carey, Glór na
nGael) ag an mbronnadh a bhí ag Glór na nGael i dTeach Cartún, Má
Nuad, Dé Sathairn 25 Feabhra.

Gaillimh 
‘Pádraic Ó
Conaire: An Fear’ 
Katie McGreal

LÉIREOFAR scannán ‘Pádraic Ó
Conaire: An Fear’ i Músaem
Cathrach na Gaillimhe ar an Satharn
seo, 10 Márta ag 12in mar chuid de
cheiliúradh 130 bliain ó rugadh
seanPhádraic. 

Beidh Johnny White, stiúrthóir
agus léiritheoir an scannáin ina aoi
speisialta. Sa scannán, atá 50
nóiméad ar fhad, léirítear saol an
údair trí úsáid a bhaint as seanphic-
tiúir agus ábhair fhíse, agallaimh
agus an-chuid drámaíochta.
Tugann sé léargas níos cruinne
dúinn ar an bhfear a bhí freagrach
as réabhlóid comhaimseartha
litríochta Gaeilge sa chéad chuid
den chéad seo caite.

Is é Diarmuid de Faoite atá i
bpáirt sheanPhádraic sa scannán
seo a taispeánadh ar TG4 é roinnt
blianta ó shin. 

Is léiriú saor in aisce é ach caith-
fidh tú spás a chur in áirithe trí
ghlaoch a chur ar an Músaem ar 091
532460 nó téigh chuig
Brendan.mcgowan@galwaycity.ie. 

Tráth na gCeist
do Leanaí Charna
BEIDH Tráth na gCeist Bord ar
mhaithe le hIonad Cúram Leanaí
Charna ar siúil i dTigh Mheaic, san
Oíche Dé hAoine, 9 Márta 2012, ag
8in. 

Féile an
Acadaimh
Katie McGreal

TÁ Féile an Acadaimh ar siúl faoi
láthair ar champas Acadamh na
hOllscolaíochta Gaeilge, An
Cheathrú Rua, le hairgead a bhailiú
don Ionad Cúram Leanaí na Ceathrú
Rua. Thosaigh sé ar an Luan agus
críochnóidh sé ar an Aoine. 

Inniu, beifear ag níochán carran-
na taobh amuigh den Acadamh ó

CONNACHTA
NUACHT

Seoltar scéalta chuig:
nuacht@gaelsceal.ie

10rn go dtí 1in agus anocht, beidh an
comórtas do Rós an Acadaimh ar
siúl Tigh Sé, ó 8.30in ar aghaidh.
Beidh Lá Spórt ar siúl amárach,
Déardaoin, 8 Márta ó 2in ar pháirc
astro na Ceathrú Rua Agus táille €2
le dul isteach. San oíche amárach,
eagrófar Céilí Mór in Óstán an Dóilín

ag 9in, agus cead isteach ar €5.
Tá fáilte roimh mhic léinn agus

mhuintir an phobail ag na himeach-
taí uilig agus rachaidh an t-airgead
uilig a bhaileofar chuig an
gcarthanacht áitiúil.

Tá Féile an Acadaimh á reáchtáil
ag Oifigeach na Mac Léinn, Jayne Ní

Dhrisceoil, i gcomhar leis an
gCumann Sóisialta agus leis an
gcumann Subhóró. Tá mic léinn ó
Choláiste na hOllscoile, Baile Átha
Cliath agus mic léinn ó champas
Ollscoil na hÉireann, Gaillimh, ag
glacadh páirte sna himeachtaí
freisin. 

Cathal Ó Míocháin, Eoin Ó Condúin agus Donnchadh de Barra ó Choláiste Ghearóid Naofa, Caisleán an Bharraigh i
gContae Mhaigh Eo, a ghlac páirt sa Chraobh Réigiúnach de Chomórtas Díospóireachta an Phiarsaigh le déanaí.

dráma ‘Bidín’ ar an stáitse in
Amharclann George Bernard
Shaw i gCeatharlach ar an
Satharn seo, 10 Márta ag 8in. 

Is dráma faoi Bhidín, bean
shingil a chónaíonn léi féin ar an
bportach atá anseo. Bhí páiste
aici na blianta ó shin le fear gnó
ach tá siad imithe uaithi anois,
imithe go Sasana a shíleann sí.
Tá droch-chlú ar Bhidín i measc
mhná an bhaile ach beartaíonn
an sagart nua, an tAthair Beart-
la, cabhair a thabhairt di a
páiste a fháil arís. 

Scríobh an tAthair Pádraic
Standún an dráma. Tá sé 55
nóiméad ar fhad agus níl aon
bhriseadh ann. Tá sé dírithe ar
aois an déagóra agus ar aghaidh.
Tá 13 aisteoir ann san iomlán
agus is é Con Ó Cróinín an
léiritheoir. 

Cosnaíonn ticéad isteach €7
agus tá tuilleadh eolais ar fáil ó
087 2857048 nó ó 087 2394611.

Coláiste
Samhraidh do
dhéagóirí i
gCeatharlach
BEIDH Coláiste Samhraidh do
dhéagóirí á eagrú arís i mbliana
ag Glór Cheatharlach. Beidh an
cúrsa coicíse ar siúl ó 2-13 Iúil
agus beidh sé lonnaithe i nGael-
choláiste Cheatharlach. Tá an
coláiste samhraidh dírithe ar
dhaltaí atá ag iarraidh feabhas a
chur ar a gcuid scileanna lab-
hartha agus scríofa sa Ghaeilge.

Is é seo an ceathrú bliain den
choláiste samhraidh a bheith i
mbaile Cheatharlach. D'fhreast-
al 80 dalta ar an gcúrsa anu-
raidh.

Is féidir le daltaí ó rang a sé go
dtí leibhéal na hardteis-
timéireachta clárú. Beidh daltaí
ó rang a sé, bliain a haon agus
bliain a dó i ngrúpa na sóisear

agus beidh daltaí níos sine i
ngrúpa na sinsear. 

Cuirfear ranganna Gaeilge le
meascán de chomhrá agus de
ghramadach, plé agus
díospóireacht in oiriúint do na
daltaí. Ina theannta sin, beidh
seans ag na mic léinn tarraingt
ar a gcuid eolais ghinearálta ag
tráth na gceist boird.

Mar aon le ranganna foir-
miúlal beidh cluichí cainte,
díospóireachtaí, amhránaíocht,
spórt agus rince céilí ar an gclár.

Is féidir tuilleadh eolais a fháil
ar 059 9158105, 085 1340047 nó
ag  eolas@glorcheatharlach.ie.

Baile Átha Cliath
‘Bewley’s @ 6!’
Katie McGreal

BEIDH Dominic Mac Giolla
Bhríde ó Ghaoth Dobhair, agus
Griogair Labhruidh as Albain ina
gceoltóirí ag an gcéad ‘Bewley’s
@ 6!’ atá á reáchtáil ag Gael
Linn. Beidh sé ar siúl ar an Máirt
seo, 13 Márta in amharclann
Caifé Bewley’s ar Shráid Grafton
i mBaile Átha Cliath, ó 6in go dtí
8in.

Cuirfidh an bheirt rogha ceoil
agus amhrán óna ndlúthdhiosca
‘Guaillibh a’ Chéile’ i láthair ar
an oíche ó 6in ar aghaidh.

Tá ticéid ar fáil ar €15 an
ceann agus is féidir iad agus
tuilleadh eolais a fháil ó Niamh i
nGael Linn ar 087 2547574 nó ag
niamh@gael-linn.ie.  

‘Smuigléirí 
Leabhar’ ar siúl 
Katie McGreal

BEIDH an scannán faisnéise,
trítheangach ‘Smuigléirí Leab-
har’ á thaispeáint i leabharlan-
na timpeall Bhaile Átha Cliath

le linn Sheachtain na Gaeilge. 
Tá Béarla, Gaeilge agus Lio-

tuáinis sa scannán seo agus
insíonn sé scéal na smuigléirí
leabhar a bhí i gceantair Liotuá-
nacha, go háirithe in iarthuais-
ceart Impireacht na Rúise ó
1866 go dtí 1904. Chuir na Rúise
cosc ar leabhair i Liotuáinis
agus san aibítir Laidine i gcean-
tair Liotuánacha ag an am sin
agus mar thoradh air sin,
tháinig smuigléirí leabhar ar an
saol. 

Déanann an file Gaelach ó
Bhéal Feirste, Gearóid Mac
Lochlainn, agus an stiúrthóir
amharclainne, Albertas Vidziu-
nas, turais na smuigléirí sin
lena scéal a thuiscint agus a
mhíniú le linn an scannáin seo.  

Beidh an scannán ar siúl inniu
ag 6.30in i Leabharlann Ráth
Eanaigh agus amárach, 8 Márta
ag 3in i Leabharlann Bhaile
Munna. Beidh sé ar siúl ar an
Márta sa Lárleabharlann sa
Lárionad ILAC ag 1in agus ar an
Déardaoin, 15 Márta ag 11rn i
Leabharlann Ráth Maonais. 

Beidh deis ag na lucht
féachana sa Lárleabharlann lab-
hairt leis an stiúrthóir, Jeremiah
Cullinane, agus ceisteanna a
chur air i ndiaidh an scannáin.

Cúis 'reiligiúnach' le
goid croí Ardeaspaig

Colm Ó Broin

MEASANN Ardeaglais Chríost go
raibh cúis reiligiúnach le goid
chroí Naomh Lorcán Ó Tuathail.

Tá an croí san eaglais ón 12ú
haois ach tógadh é ar an Satharn
nó go moch maidin Dé Domh-
naigh.

Éarlamh Bhaile Átha Cliath is ea
Lorcán Ó Tuathail, a rugadh thart
ar 1128 agus a d'éag ar 14 Samhain
1225. 

Dúirt urlabhraí ón eaglais nár
goideadh coinnle óir ná earraí
luachmhara eile agus gurbh é an
croí buanaithe an t-aon rud a
tógadh.

“Níl margadh dubh do thaisí
mar seo, mar sin ní dóigh linn gur
ar mhaithe le hairgead a goideadh
an croí,” arsa an t-urlabhraí.

“Bhí coinnle sa séipéal lasta
nuair a tháinig an fhoireann chun
oibre maidin Domhnaigh, agus
caithfidh gurbh iad na daoine a
ghoid an croí a rinne é sin.

“Gadaíocht deasghnách a bhí

ann ach gan amhras is rud é atá
sacrailéideach amach is amach óir
níl gadaíocht ceadaithe sa
reiligiún.”

Measann an Ardeaglais go
bhfuil baint ag an ngadaíocht le
goid taisí reiligiúnacha eile le
déanaí, idir iarracht a rinneadh an
mhí seo caite taise Naomh Bríd- a
ghoid i gCill Easra agus taisí a
ndeirtear gur codanna iad den
chrois ar ar céasadh Íosa Chríost a
goideadh ó Mhainistir na Croiche i
dTiobraid Árainn i mí na Samhna.
Tugadh na taisí ar ais don mhaini-
stir níos déanaí.

Beidh na Gardaí ag breathnú ar
théipeanna CCTV mar chuid den
iniúchadh. Measann an
Ardeaglais gur thug thart ar 40-50
duine cuairt ar an ionad Dé
Sathairn agus gur fhan na
gadaithe thar oíche. Beidh na Gar-
daí ag iarraidh a theacht ar éinne
atá le feiceáil sna físeáin ag dul
isteach san Ardeaglais ar an
Satharn ach nach raibh le feiceáil
ag teacht amach.

Bhí croí Naomh Lorcáin Uí Thuathail á choinneáil sa chaighean seo
sular goideadh é. 

€800,000
caite ar
ghlanadh
sloda díosail
Colm Ó Broin

CHAITH Comhairle Contae Lú
€800,000 ag glanadh sloda
díosail nimhnigh in 2011.
Tháinig oifigigh ón gcomhairle
ar 800 soitheach leis an ábhar
nimhneach i rith na bliana,
agus cosnaíonn sé €1,000 gach
ceann acu a ghlanadh.

Tháinig oifigigh ar sé
shoitheach eile ag deireadh na
míosa seo caite. Bhí dhá
cheann i gCnoc na Cáithe in
aice le trá Bhaile an Teampaill,
dhá cheann i nDroichead an
Tulaí in Ó Méith agus dhá
cheann eile i nGleann na bhFi-
ach.

Tá 1,000 lítear den sloda i
ngach ceann de na soithigh IBC
(International Bulk Container).
Táirgtear an sloda nuair scagtar
an dúch glas ó dhíosail glas
nafeirmeoireachta chun díosal
bán a dhéanamh a úsáidtear i
gcarranna.

Tagtar ar fhormhór na
soitheach i gceantar an teo-
rainn, ach dúirt oifigigh ón
gcomhairle go bhfuiltear ag
teacht ar níos mó acu sa chuid
eile den chontae le tamall
anuas.

Cuirtear an t-ábhar nimh-
neach go dtí an Ghearmáin
chun é a phróiseáil.

Aisteoirí an Lóchrainn ag cleachtadh an dráma ‘Bidín’ i gCeatharlach le déanaí. 



Scéalta 
Chorca Dhuibhne
Breandán Mac Gearailt

Féile Scannán a
Daingean
BEIDH an 12ú Féile Scannán bliantúil
sa Daingean an deireadh seactaine ón
nDéardaoin 15 go dtí an nDomnhach
an 18 Márta. Is i bpictiúrlann an
Phoenix, i Séipéal Naomh Shéamais,
An Díseart agus in Ostán na Sceilge a
bheidh imeachtaí na Féile, agus beidh
‘Club na Féile’, in áit éagsúl gach oíche,
ag tosnú le, Tábhairne na Cúirte Uí
Shúilleabháin, Tábhairne  ‘Foxy John’
Ó Muircheartaigh, Óstán Bhá an Dain-
gin agus ag críochnú i  dTábhairne
John B Ó Muircheartaigh.  

Taispeánfar scannán aitheantais,
‘Stella Days’, agus tabharfar léargas ar
Mhícheál Ó Súilleabháin, úinéara na
pictiúrlainne, ‘An Phoenix’, sa
Daingean a fuair bás le déanaí. Mar atá
luaite againn cheana, fear mór scannán
ab ea Mícheál agus nuair a bhí pictúr-
lanna ag iamh ar fuaid na tíre lean
Mícheál fiú nuair a bhí na sluaite
díscithe go maith.   

Beidh scríbhneoirí  scripteanna
scannán ag freastal ar an bhFéile agus
tabharfaidh Brendan Foley, scríbhneoir
aitheanta scripteanna, léacht ar conas
is fearr dul i mbun na ceirdre agus an
strúctúir. Beidh sé seo in Eaglais
Naomh Shéamais  ar a 11in ar  an Aoine
an 18ú. Labharfaidh daoine eile mar
Michael Ryan sa Díseart ar an ‘Aoine ar
a 1.30in  agus ar a 2in  cuirfidh Cathal
Watters ‘Muide Eire’ i láthair.  Beidh an
scannán ‘The Fairy’ ar siúl ag 1.30in,
‘Headhunters’,  ar a 5.30in agus ‘Death
of a Hero’ le ceisteanna agus freagraí ar
a 6in sa Phoenix. 

Beidh scannán faoi thuras Amy
Whithouse ‘un Daingean, ‘Amy Whit-
house – The Day She came to Dingle;’
ar an Satharn ar a 7. 30 in  in Eaglais
Naomh ShéamaisShéamais. Taispeáin-
fear an scannán, ‘Good Cake, Bad
Cake’ ar a 5.30in in Eaglais Naomh
Shéamais ar an nDomhnach agus
beidh ‘This Must be the Place’, sa
Phoenix ar a 7 in . 

Beidh mórán eile ann leo. Tá an
fhéile seo ag dul i dtreise le blianta agus
is léir go mbeidh féile na bliana seo níos
fearr fós, óir tá Féile Idirnáisúnta Scan-
nán An Daingin baistithe uirthi anois. 

Cailín ón 
gCoimín ar TG4
IS deas a chlos go bhfuil cailín óg ó
Chorca Dhuibhne ceaptha ar fhoire-
ann Tg4. Cinnte cuirfidh Sláine Ní
Chathaláin, ón gCoimín, Baile na
nGall, le neart na foirne. Tá an bhean
óg seo lán d’éirim, de cheol,
amhráin, agus sár-aisteoir is ea í. Ba
dual máthar agus athair críonna  di
an aisteoireacht. Ní rófhada ó shin a
bronnadh céim máistreachta ar
Shláine. Tá slua mór lucht leanúna
ag Sláine i gCorca Dhuibhne agus ar
fuaid na tíre mar gur breá leo a cuid
amhránaíochta. 

Biseach 
ar na Bóithre
FAID is tá daoine cáinteach faoi
mhór-oibreacha ar bhóithre agus
fiacha damanta orainn, tá go leor eile
an-sásta. Tá roinnt áiteanna mar  an
bóthar ó Thrá Lí go dtí an Daingean
ar cheann dos na bóithre a bhfuil
feabhas mór le cur air le go mbeadh
sé tarraingteach do lucht saoire. 

Tá cosán do rothaithe luaite mar
bheartas a chabhródh go mór leis an
turasóioreacht sa cheantar. Fiú is go
raibh roinnt feirmeoirí ag cur asta, á
rá ná tabharfaidís ‘orlach talún’ don
dtogra, níl an chuma san ar an scéal
mar go bhfuil an obair tosnaithe
agus innill ag leathnú an bhóthair
agus ag baint na ngéar-chor as an
mbóthar. Seo rud eile atá ag cur
daoine sna craobhacha. ‘Tagann
daoine le háilleacht na háite a
fheiscint agus lán a súl a baint as an
dtimpeallacht, ach má bhíonn an
bóthar rómhór, beidh ortha glu-
aiseacht róthapa agus tréis tamaill
tabharfaidh siad conair éigin eile
orthu féin. Bean gnó ón nDaingean a
bhí ag caint, ach bheadh formhór de
lucht na turasóireachta an-sásta le
cosán rothar agus le feabhsú an
bhóthair.

An cheist a bhí ag dó na geirbe ag
Seán Pól Ó Briain ó Abhainn an Scáil,
má tá airgead le sábháil nárbh
chiallmhaire mór-bheartais mar seo
atá ar na bioráin nó ag tarlú ar fuaid
na tíre a chur siar roinnt blianta agus
an t-airgead  a chaitheamh chuchu
siúd sa Bhruiséal agus gan a bheith
ag  briseadh croí gach duine beo, le
ciorraithe agus beartais gan chrích,
gan dealramh. 

Chaith an Brianach, atá ag
feirmeoireacht, blianta an-
ghníomhach i gcúrsaí feirmeoireach-
ta agus eagrais forbartha pobail
áitiúla mar aon le hionadaíocht ar
choiste áitiúil, Grúpa Chiarraí. Sheas
sé faoi dhó i dtoghacháin comhairle
contae mar iarrthóir neamhspleách.
Cé nár toghadh é, fuair sé  vóta ard
ina pharóiste féin an dá bhabhta.
“Cén t-airgead a shábháilfear má
nascar dhá scoil?”, ar sé. 

“Coimeádfaidh na múinteoirí a
bpostanna agus gach seans go
gcaithfear fadú leis an scoil trí nó
ceithe oide. Sin cailliúint i gcás ping-
iní stáit gan trácht ar shúnc
mhaisleach do phobal na tuaithe.
Ach cathain ar éist státsheirbhísigh
nó saineolaithe le guth an Phobail”,
arsa Seán.

16  • RÉIGIÚNACH GAELSCÉAL 
Dé Céadaoin, 7 Márta, 2012

MUMHAIN
NUACHT

Seoltar scéalta chuig:
nuacht@gaelsceal.ie

Corn bainte ag Pobalscoil
Chorca Dhuibhne
Breandán Mac Gearailt

POBALSCOIL Chorca Dhuibhne,
2- 10, De La Salle Maigh
Chromtha, 0-8.

Ba dhóigh leat gurbh é Corn
Sam a bhí sa Daingean ar an
nDomhnach seo caite bhí an
oiread san daoine ann ag ceil-
iúradh. 

Bhí an slua ann le bua
Phobalscoil an Daingin ar
Choláiste De La Salle Mhigh
Chroma i gcraobhchluiche
Chorn Uí Mhuirí i Stáid an
Ghearaltaigh i gCill Airne. Ba é
an scór deireannach ná 2-10 v 0-
8. Seo í craobh shinsir caide na
gColáistí i gCúige Mumhan agus
an chéad gheabh ag an gCorn go
Corca Dhuibhne. Anuraidh,
bhuaigh Coláiste Chríost Rí
orthu sa Chraobh. An bhliain
roimhe sin bhíodar sna cluichí
leathcheannais agus an bhliain
roimhe sin arís sna cluichí
ceathrú ceannais. Mar sin, lean
an dul cun cinn. Ar theacht don
bhfoireann ‘un Daingean, bhuail

Banna Fíf agus Droma an Dain-
gin suas ceol agus thionlacan
siad an fhoireann timpeall
shráideanna an Daingin. Bhí na
céadta daoine ina n-diaidh sin.
As san soir go dtí an bPobalscoil
mar a gcuir an príomhoide,
Pádraig Firtéar, na himreoirí i
láthair duine ar dhuine. Bhí, mar
a dúras, an ócáid lán de shólás
agus de shásamh. Cluiche breá a
bhí ann agus is deacair aon sca-
gadh ó thaobh feabhais a
dhéanamh ar lucht Scoil an
Daingin, ach cinnte bhí Cathal Ó
Lúing, an láncúlaí, ar fheabhas
ar fad. Daoine eile a bhí go diail
ná na deartháracha Ó Súilleab-
hain, Tomás agus Barra, bhí
amhras faoi Bharra a bhí ar ais
tar éis gortaithe, Cathal Ó Bam-
baire, Maitiú Ó Flatharta, Eanna
Ó Conchúir i lár páirce, Dara Ó
Sé agus Tomás Ó Cíobháin sna
tosaithe. Cinnte bhí an captaen,
Pádraig Ó Sé, mac don bhfear
éachtach caide  ó Ard an
Bhóthair, Ceann Trá, Páidí Ó Sé,
ar fheabhas, mar is gnách.

Ní raibh mágáine eatarthu cei-
thre nóimead déag ó dheireadh
an chluiche nuair a  fuair Tomás
Ó Súilleabháin an chaid agus
b’sheo leis suas an pháirc agus
d’aimsigh cúilín a bhí ina scór
cinniúnach mar ansan bhíodar
ceithre chúilín glan ar Mhaigh
Chroma. Thug san misneach dos
na Ciarraígh agus fuaireadar
báire/cúl agus cúilín eile gan
dada ón dtaobh eile, as san go
deireadh. Bhí an traeneálaí,
Seán Ó Flannaghile, ó Bhaile na
Buaile an-sásta leis féin mar aon
leis na roghnóirí, Uinseann Ó
Flannghaile ón Daingean agus
Muiris Mac Gearailt ón gClochán
Dubh.

Bhí an-lá agus oíche ag an
bhfoireann. Bhí sár-phaistí
imeartha ann ar an lá in ain-
neoin an fhliúcháin. Ní gá dos na
buachaillí ó De La Salle aon
cheann faoi a bheith orthu ach
oiread. Cluiche agus ócáid an-
taithneamhach agus níos mó ná
san, an chéad uair go raibh Corn
Uí Mhuirí ag an Phobalscoil. 

Chloe Mulchinock agus a deartháir Daragh ó Ghaelscoil Charraig Uí Leighin ag seoladh Mhí na Gaeilge taobh amuigh
d’oifigí Ghael-Taca i gCorcaigh an Déardaoin seo caite. PIC: Ó LOINGSIGH

Cléire ar an Chomhairle Pobail 
nuabhunaithe d’Oileáin Iarthar Chorcaí
Seán Ó Loingsigh

BHÍ ócáid ar leith ag cruinniú na
seachtaine seo caite de
Chomhairle Contae Chorcaí nuair
a cuireadh gnáthchlár na
Comhairle ar leataobh chun
comhairle pobail nuabhunaithe
d’oileáin iarthar Chorcaí a sheo-
ladh go hoifigiúil.

Bunaíodh Comhairle Pobail
Oileáin Iarthar Chorcaí faoi
choimirce ghrúpa stiúrtha
straitéise forbartha na n-oileán
chun guth maith láidir amháin a
thabhairt don bpobal atá ina chó-
naí orthu.

Tá baint ag 20 eagraíocht leis an
ngrúpa stiúrtha straitéise –
Comhairle Contae Chorcaí,
Comhar na nOileán, Comhdháil
Oileáin na hÉireann Comharchu-
mann Chléire, Comhpháirtíocht
Forbartha Iarthar Chorcaí, Údarás

na Gaeltachta, Fáilte Éireann agus
Bord Iascaigh Mhara ina measc.

Bhí ionadaithe ó na seacht n-
oileán a bhfuil cónaí orthu i
láthair i seomra na comhairle
nuair a sheol leaschathaoirleach
Chomhairle Contae Chorcaí,
Declan Hurley, ó thoghcheantar
an Sciobairín, comhairle Pobail na
nOileán.

Ar na hoileáin atá i gceist tá
Oileán Chléire atá mar chuid de
Ghaeltacht Chorcaí, Inis Arcáin,
Oileán Baoi, Inis Uí Dhrisceoil,
Inis Fada, Oileán Faoide agus an
tOileán Mór

Ag labhairt dó ag an ócáid, dúirt
Bainisteoir an Chontae, Martin
Riordan, gurb é an modh is
éifeachtaí chun freastal ar
chúraimí an phobail ná oibriú le
chéile go háitiúil ar bhonn dírithe.

Ba léir ag an gcruinniú go raibh
an fheidhmeannacht agus na

comhairleoirí ag cur béime ar an
dtábhacht a bhain le struchtúr
nua phobal Oileáin Iarthar Chor-
caí.

Ba é an comhairleoir Gaeltach-
ta, Aindrias Ó Muimhneacháin, ó
Chúil Aodha, a labhair as Gae-
lainn ar son na gcomhairleoirí.

Thréaslaigh an Comhairleoir Ó
Muimhneacháin leis an ngrúpa
straitéise faoinar bunaíodh an
Chomhairle Pobail, feidhmean-
nacht na Comhairle Contae agus
Comhar na nOileán, ach go
háirithe.

Bhí Príomhfheidhmeannach
Chomhar na nOileán, Majella Ní
Chríocháin, agus feidhmeannach
forbartha Údarás na Gaeltachta,
Máire Ní Shé, i láthair ag an seo-
ladh, chomh maith le bainisteoir
Chomharchumann Chléire,
Máirtín Ó Méalóid, agus iarbhain-
isteoir an Chomharchumainn,
Micheál Ó Ceadagáin.

Tá beirt ionadaithe an ceann ag
na seacht n-oileán ar an
gcomhairle pobail – is iad Fíona
Mhic Lochlainn agus Ferdia Ó
Liatháin na hionadaithe thar
cheann Oileán Chléire. 

Seoladh suíomh nua idirlín,
westcorkislands.com, leis ag an
ócáid, suíomh a churfidh eolas ar
fáil dos na hoileánaigh, chomh
maith le tionscadal turasóireachta
a chur chun cinn d’Oileáin Iarthar
Chorcaí.

Ag cruinniú a bhí ag an
gComhairle Pobail i Halla an
Chontae roimh an seoladh,
toghadh Syd Cheatle as Inis
Arcáin mar an chéad chathaoir-
leach ar an gComhairle.

Tugadh moladh ar leith ag an
seoladh do Bhainisteoir Roinn an
Iarthair de Chomhairle Contae
Chorcaí, Theresa White, a bhí lár-
nach i mbunú na Comhairle
Pobail.

Ba í seo an ócáid oifigiúil
dheireanach do Theresa White a
d’éirigh as ar an lá deireanach de
mhí Feabhra faoin scéim luath-
scoir.

Bainisteoir Chomharchumann Chléire, Máirtín Ó Méalóid, Feidhmean-
nach Forbartha Údarás na Gaeltachta, Máire Ní Shé, agus iarbhainisteoir
an chomharchumainn, Micheál Ó Ceadagáin, ag Halla an Chontae i
gCorcaigh do sheoladh bhunú Chomhairle Pobail Oileáin Iarthar Chorcaí
an tseachtain seo caite.  PIC: Ó LOINGSIGH

Deireadh ré le
múinteoirí ar
scor i Múscraí
Seán Ó Loingsigh

THÁINIG deireadh ré i Scoil Abán
Naofa i mBaile Bhuirne an tseach-
tain seo caite nuair a d'éirigh an
múinteoir bunscoile, Seán Ó Céil-
leachair, as an mhúinteoireacht tar
éis 40 bliain a chaitheamh ag
múineadh.

Ag ócáid speisialta i Halla an
Pharóiste - seanfhoirgneamh Scoil
Náisiúnta Bhaile Bhuirne sular
tógadh an bhunscoil nua lena hais -
bhailigh leanaí, tuismitheoirí agus
foireann na scoile chun ómós a

thabhairt do Sheán, múinteoir le
scileanna ar leith i gcúrsaí spórt agus
ríomhaireachta.

Chuir príomhoide na scoile,
Conchúr Ó Luasa, síos don slua ar
shaothar múinteoireachta Sheáin Uí
Chéilleachair, ón mbliain a tháinig
sé amach as Coláiste Phádraig i
mBaile Átha Cliath i 1972 agus a
chuaigh sé i mbun teagaisc i mbun-
scoil na Linne Duibhe i gcathair
Chorcaí.

Tá 35 bliain caite ag Seán ag
múineadh i scoil náisiúnta Bhaile
Bhuirne ó 1977 i leith, agus go luath i
rith na tréimhse sin, thosnaigh Seán
ag roinnt a shaineolas ríomhaireach-
ta leis na leanaí scoile agus le daoine
fásta ag tráth nach raibh ríomhairí
coitianta i scoileanna na tíre.

Imreoir aitheanta le Cumann Peile

Naomh Abán Bhaile Bhuirne ab ea
Seán sna 1970í agus sna 80í, agus tá
go leor bonn aige ó chraobhchomór-
tais Chontae Chorcaí agus ó
Chomórtas Peile na Gaeltachta. Bhí
sé chun cinn ag múineadh scileanna
lúthchleasaíochta dos na leanaí i
Scoil Abán, chomh maith le bheith
mar mhúinteoir ar chúrsaí sábháil-
teachta uisce agus mar shár-thea-
gascóir trí mheán na Gaelainne.

Ag múineadh ranganna a trí agus
a ceathar a bhí Seán sa scoil le tamall
de bhlianta anuas, agus thar cheann
dhaltaí ranga Uí Chéilleachair,
bhronn Aisling Ní Dhonnchú, Eoin Ó
Ceallaigh agus Aodán Ó Luasa cártaí
speisialta ar a máistir scoile.

Go hoiriúnach, bhronn ball de
Chumann Tuismitheoirí Scoil Abán
Naofa, Máiréad Uí Bhriain, e-

léitheoir ríomhaireachta ar Seán, le
togha agus rogha de leabhair an
domhain le léamh aige.

Ar an lá céanna, Dé Céadaoin seo
caite, d'éirigh triúr múinteoirí
meánscoile as a bpostanna go
hoifigiúil i gColáiste Ghobnatan i
mBaile Bhuirne faoin scéim luath-
scoir d'fhostaithe sa tseirbhís
phoiblí. 

Tá beirt des na múinteoirí chun
fanacht ina bpostanna go deireadh
na scoilbhliana chun mionchláir na
ranganna Ardteiste agus Teastais
Shóisearaigh a chríochnú.

Múinteoir chorpoideachais ab ea
an múinteoir eile a roinn a chuid
ama le Scoil Mhuire i mBéal Átha 'n
Ghaorthaidh. Bhí dhá lá mhóra i
gColáiste Ghobnatan agus i Scoil
Mhuire an tseachtain seo caite nuair
a d'fhág an múinteoir chor-
poideachais, Pádraig Ó hIarlaithe,
slán leis na daltaí, na foirne oibre
agus leis an iliomad cara atá ag fear
Chiarraí ó thosnaigh sé ag múineadh
i gceantar Mhúscraí breis is 30 bliain
ó shin. Tá ócáid ar leith le heagrú i
mBaile Bhuirne níos déanaí sa bhli-
ain chun ómós ar leith a thabhairt
do Phádraig.

An Rinn
Seimineár i
gcomóradh ar an
gCanónach
Pádraig de Paor
Katie McGreal

CEILIÚRFAR saol agus saothar an
Canónaigh Pádraig de Paor a

scríobh an leabhar, ‘The Place-
names of Decies’ amárach, 8
Márta le seimineár san
Fhoirgneamh Turasóireachta agus
Fóillíochta in Institiúid Teicneo-
laíochta Phort Láirge. D’fhoilsigh
de Paor réimse leathan airteagail
agus leabhair ar ábhair ar nós
seandálaíocht, stair, logainm-
neacha agus seaniarsmaí Chontae
Phort Láirge le linn a shaoil agus i
mbliana, táthar ag ceiliúradh 150
bhliain ó rugadh é. 

Tabharfaidh iaruachtarán
Ollscoil Mhaigh Nuad, an Moinsí-
neoir Michael Olden, cur i láthair
ar áit dhúchais agus ar an réimse
neamhghnách d’obair léannta a
rinne an Canónach de Paor. Tab-
harfaidh an Dochtúir Elizabeth
Shee-Twohig, iarléachtóir i Roinn
Seandálaíochta Choláiste na
hOllscoile, Corcaigh, píosa cainte
freisin. 

Díreoidh aoichainteoirí an
tráthnóna ar shaothar an Chanó-
naigh de Paor i réimsí na Gaeilge
agus logainmneacha. Labhróidh
an tOllamh Pádraig Ó Macháin ó
Scoil an Léinn Cheiltigh in Insti-
tiúid Ardléinn Bhaile Átha Cliath,
faoin gCanónach agus an Ghaeilge
agus beidh Pádraig Ó Cearbhaill,
atá ina thaighdeoir sinsearach sa
Bhrainse Logainmneacha sa
Roinn Ealaíon, Oidhreachta agus
Gaeltachta, ag caint faoin gCanó-
nach mar dhinnseanchaí.

Beidh ócáid speisialta ar siúl ag
deireadh an lae nuair a chuirfear
os comhair an phobail an taighde
iontach ar logainmneacha a rinne
páistí bunscoile. 

Tá costas €10 ar an lá agus tá lón
trí chúrsa agus caife san áireamh.
Tá tuilleadh eolais ar fáil ar 058
22000. 

Máiréad Uí Bhriain, Cumann Tuismitheoirí Scoil Abán Naofa, ag bronnadh
bronntanais ar an múinteoir bunscoile, Seán Ó Céilleachair, a d'éirigh as an
tseachtain seo caite, tar éis 35 bliain a chaitheamh ag múineadh i scoil
náisiúnta Bhaile Bhuirne. PIC: Ó LOINGSIGH

Gaoth Dobhair

Éigse Uladh
Tomás Ó Cuireáin

TÁ Éigse Uladh ar siúl i nGaoth
Dobhair an deireadh seachtaine
seo. ‘Na dúshláin atá ann don
Ghaeltacht agus don Ghaeilge in
am seo an ghanntanais’ téama
Éigse na bliana seo,  an 43ú bliain
don Éigse a bheith ar siúl.

Beidh oscailt oifigiúil na hÉigse
in Acadamh na hOllscolaíochta
Gaeilge, Páirc Ghnó Ghaoth Dob-
hair ar anAoine an 9 Márta ag
8.30i.n. Ina dhiaidh sin, ag 9.00in,
beidh caint agus cur i láthair ar
théama na hÉigse.

Ar an tSathairn beidh margadh
bia agus ceardaíochta ar siúl sa
Chrannóg, Doirí Beaga idir
11.00r.n. agus 2.00i.n.  Beidh an

Comórtas Aithriseoireachta do
dhaoine óga, “An Béal Binn” ar siúl
i bPobalscoil Ghaoth Dobhair.

Beidh na réamhbhabhtaí ar siúl
ansin ag 2.00i.n. agus  an chraobh
ag 7.00i.n.

Beidh Aifreann na hÉigse i
dTeach Pobail Mhuire, na Doirí
Beaga ar an Domhnach an 11 Márta
ag 11.30r.n.  Beidh Siúlóid le
Domhnall Ó Cnáimhsí trí Pháirc
Náisiúnta Ghleann Bheatha, ag
teacht le chéile sa charrchlós i
nGleann Bheatha  ag 2.00i.n. Tá an
éigse a heagrú ag Coiste Áitiúil
Éigse Uladh i gcomhar le
Comharchumann Forbartha
Ghaoth Dobhair.

Béal Feirste
Féile Scoil-
drámaíochta
Bhéal Feirste
CUIRFEAR tús leis an séú Féile
ScoildrámaíochtaBhéal Feirste ar
an Déardaoin 6 Márta tráth a gcru-
inneoidh gaelscoileanna na
cathrach le chéile i gColáiste
Feirste i gcroílár na Ceathrú
Gaeltachta. 

Le linn na Féile, cuirfear chun
drámaí i láthair an phobail, na
scoileanna, na dtuismitheoirí, na
múinteoirí agus níos thábhachtaí
fós, is dócha i láthair an mholtóra!

Thosaigh Féile Bhéal Feirste sé
bliana ó shin i gColáiste Mhuire
faoi stiúir Sheáin Mhic Labhraí . Ní
raibh ach dornán scoileanna ar

bord ag an am, ach anois tá Féile
Bhéal Feirste ar cheann de na féilte
scoildrámaíochta is mó fáis ar an
oiléan. 

Beidh  gaelscoileanna na
cathrach ar fad ag an ócáid is mó
drámaíochta i bhféilire na scoilean-
na, sin scaifte iontach d’aisteoirí
óga tallanacha ó Scoil na Fuiseoige,
Gaelscoil Éanna, Gaelscoil na
bhFál, Bunscoil an tSléibhe Dhuibh
agus Gaelscoil na Móna.

Beidh meascán drámaí ann idir
scéalta traidisiúnta ar nós Fionn
Mac Cumhaill, drámaí
nuachumtha ar nós Charlie agus
an Monarcha Seaclaide agus An
Garbhán, drama stairiúil mar An
Gasúr sna hÉadaí Oíche, agus neart
eile.

Beidh Féile Uladh i Leitir
Ceanainn, Tir Chonaill ag
deireadh mhí Mhárta, má éiríonn
le scoil ar bith dul fríd. 

Cuidíonn  Coláiste Feirste go
mór leis an fhéile seo a chur ar fáil.
Tá buíochás ar leith tuillte acu  as
an chomhoibriú agus an
chaidreamh atá siad a thógáil leis
na gaelscoileanna áitiúla.

Chuidigh Cumann Chluain Ard
agus Foras na Gaeilge go flaithiúil
leis an fhéile a mhaoiniú. 

Tá Féile Scoildrámaíochta Bhéal
Feirste ag dul ó neart go neart agus
tá coiste nua le ceapadh don bhli-
ain seo chugainn. Má tá aon suim
agat páirt a ghlacadh téigh i
dteagmháil le Seán Fennell,
Gaelscoil na bhFál ar r-phost-
fennstar06@yahoo.co.uk.

‘Gaelchúrsaí’
seolta
Katie McGreal 

SEOLADH an comhlacht úr
aitheanta traenála agus fos-
taíochta don earnáil Gaeilge,
Gaelchúrsaí, i gCultúrlann
MacAdam Ó Fiaich i mBéal Feirste
ar an Máirt seo caite. 

Cuireann an comhlacht cúrsaí
Gaeilge ar siúl do dhaoine óga idir
16 agus 20 bliain d’aois ionas go
mbeidh deis acu oibriú san earnáil
Ghaeilge agus go mbeidh siad in
ann poist a líonadh. Tháinig an
smaoineamh aníos tríd an gcúrsa
Fobairt Feirste ‘I dTreo na Fos-
taíochta’ a chuir traenáil ar fáil ó
1999. 

Bhí an tAire Oideachais, John
O’Dowd agus Oonagh Hinds ó
Invest i láthair ag an seoladh
chomh maith hArdmhéara Bhéal
Feirste, Niall Ó Donnghaile. 

Tá tuilleadh eolais faoi na cúrsaí
agus faoin gcomhlacht ar fáil ó
gaelchursai@gmail.com nó ó 028
9043 8771. 

Gaeilge ag fás 
in Ard Mhacha
Katie McGreal

BEIDH pearsa Sheachtain na
Gaeilge agus láithreoir Pop4,
Eoghan Mac Diarmada, i láthair ag
lá spraoi teaghlaigh i gCathair Ard
Mhacha ar an Satharn seo, 10
Márta ó 1in go dtí 4in. 

Déanfaidh pobal óg, bríomhar
na Gaeilge ceiliúradh ar an lá
spraoi seo agus tabharfaidh sé
deis do mhuintir na cathrach
fáilte a chur roimh rannpháirtithe
an ollrith náisiúnta Gaeilge, Rith
2012, a rachaidh tríd an gcathair
an lá sin.  

Tá neart eagraíochtaí Gaeilge
agus cultúir ón gcontae ag tacú le
Rith agus tá Cumann Lúthchleas
Gael Ard Mhacha taobh thiar den
ócáid fosta le roinnt mhaith
clubanna CLG eile ag iarraidh a
bheith páirteach chun próifíl na
Gaeilge a ardú.

Beidh an fear grinn ‘Giggles’ ag
an lá spraoi chomh maith leis an
stilt-siúltóir, Ariel Killick agus
beidh caisleáin léime, bac-chúr-
saí, balúin, péinteáil aghaidhe
agus puipéid ansin freisin. 

Beidh neart ceoil ann le linn an
lae ón sárcheoltóir JJ Ó Dochar-
taigh agus beidh ceol traidisiúnta
le cloisteáil ó Phíobairí Ard
Mhacha. Beidh céilí teaghlaigh
agus cluiche peile ar siúl fosta le
hachan duine a choinneáil
gnóthach agus cuirfear deireadh
leis an lá Gaelach seo le taispeán-
tas Gaeilge ag Réadlann Ard
Mhacha ar 4.30in.

“Tá an Ghaeilge faoi bhláth ar
fud an chontae agus cuirfidh an
Rith agus an lá Gaelach go mór le
próifíl na teanga in Ard Mhacha,”
a deir iarbhainisteoir Ard Mhacha
Joe Kernan, “Is céim dhearfach
eile í seo maidir le forbairt leanú-
nach ár dteanga dhúchais.”

ULAIDH
NUACHT

Seoltar scéalta chuig:
nuacht@gaelsceal.ie

‘Cultúrlann’ d’Áth na Long
Ciarán Dunbar

TÁ fás na gCultúrlann ag leanúint
ar aghaidh ar fud Oirthear Uladh
agus ionad eile beartaithe d’Áth na
Long i ndeisceart Chontae an Dúin. 

Beidh an lárionad Gaeilge lon-
naithe  i dTeach na Mara,
seanfhoirgneamh de chuid
Chomhairle  an Iúir i gcalafort Áth
na Long.

Bheadh iontas ar go leor daoine
go bhfuil ionad Gaelach le bunú ar
an bhaile seo ar an ábhar gur aon-
tachtóirí tromlach na ndaoine ar
an bhaile ach ní dóigh le Rónán
Mac Murchaidh, an Oifigeach For-
bartha Gaeilge leis an chraobh
áitiúil de Chonradh na Gaeilge, go
mbeidh aon fhadhb ann.

“Le blianta anuas, tá rudaí i ndi-
aidh suaimhniú síos, tá tacaíocht
ann ón phobal i gcoitinne agus ní
fheicim go mbeidh aon deacrach-
taí móra ann.”

Luaigh sé go mbíonn daoine as
gach cuid den phobal páirteach i
gcúrsaí Gaeilge sa cheantar.

Deir Rónán go bhfuil an t-uafás
oibre déanta ar an togra seo agus
go bhfuil sé ag dul ar aghaidh le
fada. 

Tá airgead faighte ag an togra ó
Chiste Infheistíocht na Gaeilge,
SOAR (Southern Organisation for
Action in Rural Areas), ó
Chomhairle an Iúir agus Mhúrna

agus deonacháin ón Choiste féin. 
Tá an Cathaoirleach ar Chraobh

Chonradh na Gaeilge de Bhoirche
Íochtarach, Éamonn Mac Ruairí ar
bís leis an dul chun cinn atá déanta
ó thaobh na forbartha seo. 

“Is mór an t-ábhar bróid dúinn a
bheith ábalta a rá sa deireadh thiar
thall go bhfuil Teach na Mara bea-
gnach réidh le hoscailt. Is iomaí lá
agus oíche atá muid ag fanacht leis
an acmhainn luachmhar seo.
Fágann sé seo go mbeidh muid in
ann ranganna agus imeachtaí rialta
d’achan chineál a sholáthar do
bhunadh na háite. Beidh aird an
phobail sna bólaí seo ar Theach na
Mara i gceann na haimsire mar
fhócas feidhmiúil don teanga.
Fíorú físe atá ann. Bíodh is go

bhfuil an chéad chéim dár bplean
forbartha bainte amach againn tá
neart oibre le déanamh go fóill,” ar
seisean.

Tá grúpa tuistí agus tachráin ag
feidhmiú sa cheantar agus tá sé ag
fás i gcónaí. Bíonn sé á reáchtáil
gach Luan ó 10:30 go 12:00 san
Ionad Pobail in Áth na Long agus
gach Aoine ag an am chéanna i
Seomraí CLG, Baile Mhic Giolla
Mhártain.

Faoi láthair, tá cultúrlann i
nDoire agus i mBéal Feirste agus tá
ceann eile á fhorbairt san Iúr.
Chomh maith leis sin tá ionaid níos
lú ar an Srath Bán, i gCarn Tóchair,
i gCathair Ard Mhacha agus tá ion-
aid éagsúla oscailte don phobal i
mBéal Feirste. 

An tAthair Ó Fearraigh :
‘Ní féidir íoc – ní íocfaidh!’
Anton Mac Cába

LABHAIR sagart i nGaoth Dobhair
ón ardán in éadán na dtáille tí ag
cruinniú den fheachtas ‘Can’t Pay
Won’t Pay’ag a raibh 350 duine i
láthair. Dar leis an Athair Brian Ó
Fearraigh go bhfuil tacaíocht an
phobail leis ina sheasamh. 

Dúirt an sagart gur chláraigh sé
leis an bhfeachtas i ndiaidh dó
fógra a fheiceáil faoi  chruinniú in
Anagaire. Chuaigh sé ann agus
d’aontaigh lenar chuala sé. 

“Tá daoine ag streachailt ag díol
billí,” ar seisean, “seo tuilleadh
ualach trom ar a nguaillí. Tá sé in
am an fód a sheasamh ar son na
ndaoine.”

Dúirt sé go raibh an t-aiseo-
las“millteanach dearfach” tar éis
an chruinnithe i nGaoth Dobhair. 

“Chuir sé iontas bocht orm a
mhéid glaochanna gutháin a fuair
mé, a mhéid téacsanna, a mhéid
ríomhphoist,” ar seisean. Bhí
daoine ag teacht chuige agus ag
déanamh comhghairdis leis.

Dar leis nach bhfuil dualgas ar

dhaoine a bheith umhal do
dhrochdhlíthe. Ní haon pheaca é
diúltú don táille, nó is
“gadaíocht” é. 

Bhí an Teachta Thomas Pringle
agus Míchéal Colm Mac Giolla
Easpuig ag labhairt in éineacht
leis an Athair Ó Fearraigh.

Dúirt sé gur ón Seanadóir
Jimmy Harte, Lucht Oibre,
amháin a fuair sé aiseolas diúl-
tach. “Téim chun Aifrinn chun
teagasc Críostaí a fháil, ní le go
ndéirfaí liom an dlí a bhriseadh,”
arsa Harte. 

An tAthair Brian Ó Fearraigh

ar
scoil

Le tacaíocht ó

www.oideachas.gaelsceal.ie

Gaeilge- Ardteistiméireacht 2012 le Mícheál Ó Ruairc

Ná bígí gan Gaelscéal ar Scoil! Tá Gaelscéal ar Scoil ar fáil do mhúinteoirí agus do dhaltaí ar phraghas íseal agus tá lascainí le fáil i gcomhair orduithe móra. Is féidir
foirm shíntiúis a íoslódáil ag www.gaelsceal.ie nó téigh i dteagmháil leis an gcomhordaitheoir oideachais ag 091-897766 / scoil@gaelsceal.ie

An Bhéaltriail

Seachtain na Gaeilge 
Cúrsaí Reatha in Éirinn

Cad a cheapann tú faoin tír seo i láthair na huaire?
Is in olcas atá cúrsaí ag dul le déanaí, dar liom. Tá an ráta dífhostaíochta méadaithe go tubais-
teach is tá tús curtha arís le nós na himirce. Tá a lán daoine gan dídean inár measc is tá fadhb na
bochtaineachta ag méadú de shíor. Tá fadhb uafásach ann maidir le bruscar agus tá an timpeal-
lacht á truailliú go leanúnach. Tá fadhbanna ann maidir le cúrsaí sláinte agus tá daoine ag gearán
i gcónaí faoi na liostaí feithimh sna hospidéil agus
faoi na costaisí a ghabhann le hárachas sláinte.Tá
oibrithe ar fud na tíre ag bagairt go rachaidh siad ar
stailc mar nach bhfuil siad sásta lena gcuid rátaí pá
ná leis na coinníollacha oibre atá acu. Tá gach
éinne ag gearán faoi na seifteanna déine atá á gcur i
bhfeidhm ag an rialtas agus is beag airgead atá le
caitheamh ag daoine. Táim éadóchasach go maith
faoi staid na tíre, le bheith macánta leat. Maidir leis
na polaiteoirí, bhuel, cad is féidir liom a rá? Tá siad
go dona, dar liom!

Cúrsaí reatha ar fud an domhain

Cén tuairim atá agat faoi chúrsaí reatha ar fud na cruinne?
Tá cúrsaí go dona ar fud an domhain freisin. Tá an ghéarchéim
eacnamaíochta níos measa i dtíortha eile ná mar atá sé in Éirinn.
Tóg an Ghréig mar shampla. Tá cúrsaí go hainnis sa tír sin le bliain
anuas. Gach lá bíonn bíonn caismirt ar na sráideanna, bíonn
daoine ag agóidíocht in aghaidh na seifteanna déine agus tá an tír
scriosta ag foréigean agus ag corraíl shibhialta.Tá an gorta sna
tíortha Afraiceacha
ag dul in olcas in
aghaidh an lae is ní
fheicimse aon
réiteach ar na fad-
hbanna atá le sárú
acu sna tíortha sin.

Éist le 
podchraoladh do

na ceisteanna 
seo ag

www.oideachas.
gaelsceal.ie 

Gluais
Liostaí feithimh – waiting lists
árachas sláinte – health 
insurance
seifteanna déine – austerity
measures

Gluais
caismirt – disorder
ag agóidíocht – protesting
corraíl shibhialta – civil strife

(le Caitlín Maude i bpáirt le Mícheál Ó hAirtnéide)

Cuntas cruinn uait ar an bpáirt a bhí ag Míoda sa dráma An Lasair Choille agus ar an tionchar
a bhí aici ar Shéamas.

Is fíor gur chuir Míoda dallamullóg ar Shéamas bocht, ach bhí dúil mhór aici féin sa
tsaoirse – díreach cosúil le Séamas agus le Binncheol. Níl amhras ar bith faoi sin. Ní raibh sí
ag magadh, mar sin, nuair a dúirt sí le Séamas gur mhaith léi dul go Londain. Má bhí tionchar
ar bith ag Míoda ar Shéamas, mhúscail
sí misneach ann agus mhúin sí dó go
bhféadfadh sé muinín a bheith aige as
féin.

Bhí Séamas faoi dhraíocht ag Míoda
láithreach. Ní fhaca sé bean óg álainn
taobh istigh de dhoras an tí riamh
roimhe sin. Shíl sé go raibh cuma na
huaisleachta uirthi. Chreid Séamas
bocht í. D’inis sí dó go raibh a hathair
ina sheanfhear agus nár lig sé riamh
taobh amuigh den doras í. Thuig sí go
maith nach raibh saoirse ar bith ag
Séamas.

Dúirt Míoda go raibh sí tinn
tuirseach den saol sa chaisleán. Bhí
Séamas bocht faoi dhraíocht aici.

Níor chreid an seanfhear oiread is
focal as béal na mná agus dúirt sé le
Séamas súil ghéar a choimeád ar an
airgead. Ach dúirt Míoda leis nach
raibh suim ar bith aici ina chuid seanairgid ‘lofa’. Chuir sí ceist ar Shéamas cé mhéad airgid a
bhí sa scilléad agus d’inis seisean di go raibh aon phunt déag ann. Tháinig fearg mhór ar Mhi-
cil.

Nuair a d’admhaigh Séamas gurbh é féin a shaothraigh an t-airgead dúirt sí leis go raibh sé
in am aige a shaoirse a bhaint amach. D’inis Séamas dó ansin go raibh a aigne déanta suas
aige. Bhí sé ag dul go Londain. Bheadh sé ábalta rud éigin a dhéanamh as a stuaim féin. Dúirt
Micil leis go mbeadh daoine ag gáire faoi i Londain.

Ach lean Míoda uirthi ag iarraidh cur le féinmhuinín agus le misneach Shéamais. Díreach
ansin thit Micil amach as an leaba. Nó, b’fhéidir gur chaith sé é féin amach as an leaba! Thuig
Míoda go rímhaith a raibh ar siúl ag Micil agus dúirt sí le Séamas an seanfhear a fhágáil san
áit ina raibh sé. Ach chabhraigh Séamas leis an seanfhear. Agus lean Micil air ag insint do
Shéamas nach n-éireodh leis maireachtáil ina aonar.

Bhí sise ag iarraidh éalú óna hathair – díreach mar a bhí Séamas ag éirí imeacht ó Mhicil.
Murach gur tháinig athair Mhíoda go doras an tí agus murach gur theip uirthi Séamas a
ghríosadh chun imeachta, is dócha go mbeadh an bheirt acu imithe le chéile agus iad ar a
mbealach go Londain. Agus níl a fhios againn cén cleas a d’imreodh an bhean ghlic sin ar
Shéamas bocht ansin.

Bhí an ceart iomlán aige. D’oscail Míoda a shúile do Shéamas. Bhí tuiscint nua ag Séamas
anois ar a chás féin. Bhí a fhios aige go bhféadfadh sé a shaoirse a bhaint amach dó féin am ar
bith a roghnódh sé. Ní haon ionadh gur thug sé a shaoirse do Bhinncheol ar deireadh thiar.
Thuig sé anois go raibh Binncheol coinnithe i ngéibheann aige – díreach mar a bhí sé féin
coinnithe i ngéibheann ag Micil.

Prós Ainmnithe - An Lasair Choille

An Lasair Choille

Gaeilge- Teastas SÓisearach 2012 le Mícheál Ó Ruairc
Ceapadóireacht - Scéal

An Raibh Tú Ar An gCarraig?
An raibh tú ar an gCarraig nó an bhfaca tú féin mo ghrá,
nó an bhfaca tú gile nó finne nó scéimh na mná,
nó an bhfaca tú an t-úll ba chumhra ‘s ba mhilse bláth,
nó an bhfaca tú mo vailintín nó an bhfuil sí á cloí mar táim?

Bhíos-sa ar an gCarraig is chonaic mé féin do ghrá,
chonaic mé gile ‘gus finne ‘gus scéimh na mná,
chonaic mé an t-úll ba chumhra ‘s ba mhilse bláth,
chonaic mé do vailintín agus níl sé á cloí mar táir.

Nuair a bhímse im chodladh bíonn osna gan bhrí im chliabh
‘s mé im luí idir chnocaibh go dtige an ghrian aniar;
A rúin ghil ‘s a chogair, níl furtacht mo chúise ach Dia,
‘s go ndearnadh loch fola de sholas mo shúl id dhiaidh.
Ní fios cé chum

Tá Mé ‘Mo Shuí
Tá mé ‘mo shuí ó d’éirigh an ghealach aréir
ag cur tine síos go síor ‘s dá fadú go géar;
tá bunadh an tí ‘na luí ‘s tá mise liom féin,
tá na coiligh ag glaodh ‘s an saol ‘na gcodladh ach mé.

Seacht n-anam déag, do mhailí ‘s do chúl,
do shúil ghléigeal lér thréig mé sionnach na lúb;
le cumhaidh ‘do dhéidh ní léir damh an bealach a shiúl;
a charaid mo chléibh, tá na sléibhte ag dul eadar mé ‘s tú.

Casadh bean sí damh thíos ag lios Bhéal an Áth’;
d’fhiafraigh mé di an scaoilfeadh glas ar bith grá
is dúirt sí os íseal i mbriathra soineanta sámh
‘nuair a théid sé sa chroí ná scaoiltear as é go brách.’
Ní fios cé chum

Ceisteanna (iad ar cómharc)

A (Buntuiscint)

(i) Luaigh dhá rud a chonaic an file ar an gCarraig sa dán An Raibh Tú Ar An gCarraig?
(ii) Déan cur síos gairid i d’fhocail féin ar an bpictiúr a chuirtear os ar gcomhair sa chéad 

véarsa den dán Tá Me ‘Mo Shuí.
(iii) Tabhair cuntas gairid ar an gcomhrá a bhí idir an file agus an bhean sí sa dán Tá Mé ‘Mo 

Shuí.

B (Léirthuiscint Ghinearálta)

(i) Cad é an mothúchán is láidre, dar leat, atá léirithe sa dán Ar Raibh Tú Ar An gCarraig? 
Conas a chuireann an file an mothúchán sin os ár gcomhair?

(ii) Déan cur síos gairid ar chosúlacht amháin agus ar dhifríocht amháin atá idir an dá 
dhán.

(iii) I gcás dáin amháin den dá dhán seo, tabhair cuntas gairid ar an tábhacht a bhaineann 
leis  an dúlra ann. (Is leor dhá phointe eolais a lua.)

C na G 21               Freagraí
(i) Na cathaoireach  (ii) na cathrach  (iii) na Nollag  (iv) na heochrach  
(v) na máithreacha . . . na Nollag.

Páipéar 11  - ROINN 11
Filíocht - Ceist 3

Ceap scéal a mbeadh an giota seo a leanas oiriúnach mar thús leis:

‘D’éirigh mé go luath an mhaidin sin. Bhí mé ag tnúth go mór leis an lá a bhí romham amach . . .’

D’éirigh mé go moch ar maidin. Dhúisigh mé ag a cúig a chlog agus ní fhéadfainn titim i mo chod-
ladh ina dhiaidh sin. Léim mé as an leaba ag a leath i ndiaidh a sé. Bhí sceitimíní áthais orm. Bhí
an lá mór tagtha faoi dheireadh. An lá a raibh mé ag tnúth leis le trí mhí anuas. Bhí mé féin agus
m’athair ag dul go dtí Old Trafford don chluiche idir Man Utd agus Learpholl. Bhí ionadh an
domhain orm nuair a chuaigh mé anuas go dtí an chistin. Bhí m’athair ann romham ag ithe an
bhricfeasta. 

D’fhágamar an teach ag a leath i ndiaidh a seacht agus thiomáineamar go dtí an t-aerfort. Bhí
an t-eitleán ag imeacht ag a naoi. Ní raibh mé riamh i Manchain cheana agus ar an ábhar sin bhí
mé ag súil go mór leis an eitilt seo. Níor thóg sé ach leathuair a chloig orainn aerfort Mhanchain a
bhaint amach. Fuaireamar tacsaí ón aerfort go dtí Old Trafford agus chuamar caoldíreach go dtí
an siopa earraí atá le hais na staide peile. Chaitheamar uair a chloig ansin agus cheannaigh mé
geansaí peile, bróga peile agus leabhar.

Isteach sa staid linn ansin. Bhí an cluiche chun tosnú ag a ceathrú chun a haon. Bhí an áit pló-
daithe le daoine agus bhí an-atmaisféar go deo san áit. Nuair a tháinig an dá fhoireann amach ar
an bpáirc thosaigh gach éinne ag screadadh agus ag béiceadh. Bhí an chéad leath go hiontach ach
bhí mo chroí i mo bhéal agam ag leathama mar go raibh cúl faighte ag Léarpholl is gan scór ar
bith ag Man Utd. Ach d’imir Man Utd i bhfad níos fearr sa dara leath agus d’éirigh le Wayne
Rooney dhá chúl ghleoite a fháil laistigh de dheich nóiméad agus bhí an bua acu. Bhí ríméad
orm!

Bhí béile breá againn i mbialann a bhí gar don staid peile tar éis an chluiche. Fuaireamar tacsaí
chuig an aerfort ansin. Bhí an eitilt ar ais go hÉirinn ag a leath i ndiaidh a sé. Shroicheamar an
baile ag a naoi a chlog. Bhí mé tuirseach traochta ach ba chuma liom. Bhí lá iontach agam agus ní
dhéanfaidh mé dearmad air go ceann i bhfad. 

Gluais
níl furtacht mo
chúise – níl réiteach
ar an bhfadhb atá
agam; 
go ndearnach loch
fola de sholas mo
shúl – tá mo dhá
shúil dearg ó bheith
ag gol

Gluais
dá fadú – dá 
coinneáil ar lasadh;
sionnach na lúb – 
an sionnach glic ie.
thréigh mé mo
chiall

Old Trafford

Sraith Phictiúir- An corp, sláinte agus tinneas

Ná bígí gan Gaelscéal ar Scoil! Tá Gaelscéal ar Scoil ar fáil do mhúinteoirí agus do dhaltaí ar phraghas íseal agus tá lascainí le fáil i gcomhair orduithe móra. Is féidir
foirm shíntiúis a íoslódáil ag www.gaelsceal.ie nó téigh i dteagmháil leis an gcomhordaitheoir oideachais ag 091-897766 / scoil@gaelsceal.ie

OSSP – Cearta agus leas 
ainmhithe

OSPS – Galair

Ceist chonspóideacha is ea ceart agus leas ainmhithe. Ba cheart meas a bheith ag daoine ar 
chearta agus leas ainmhithe. Ar nós an duine mothaíonn ainmhithe pian agus anacair. 

Fóirithint ar ainmhithe
Is féidir le fóirithint ar ainmhithe a bheith san fhoirm seo leanas :
• Faillí a dhéanamh ar ainmhithe baile
• Ainmhithe a úsáid i spóirt fola
• Ainmhithe a mharú le haghaidh a gcraiceann nó a bhfionnadh
• Ainmhithe a úsáid i dturgnaimh saotharlainne.
• Ainmhithe a úsáid i bhfeirmeoireacht monarcha 
• Ainmhithe a sheachadadh ar bhealach mídhaonnachtúil. 

Ag tabhairt aire dod pheata 
Teastaíonn foscadh, bia agus uisce ó pheataí intíre má táthar ag iarraidh iad a choinneáil sláin-
tiúil. Bíodh úinéir an peata cinnte go bhfuil dóthain áite ag an ainmhithe chun aclaíocht a
dhéanamh. 
Is seo leanas trí chúinse chonspóideacha reatha a bhaineann le leas agus cearta ainmhithe: 

Beodhioscadh
Sin nuair a dhéantar turgnaim ar ainmhithe beo. Déantar turgnamh den chineál seo ar na milliúin
ainmhithe gach bliain. Deireann daoine go bhfuil na turgnaimh seo riachtanach le haghaidh
taighde leighis ach deireann daoine eile nach bhfuil aon ghá leo de bharr theicneolaíocht
ríomhairí. 

Feirmeoireacht Mhonarchan
Cuireann feirmeoireacht mhonarchanbrú agus strus ar ainmhithe. Go minic bíonn na hainm-
nithe i bhfeirmeoireacht mhonarchan sáinnithe taobh istigh, gan mórán spáis agus faoi sholas
saorga. 
Tá táirgíocht foie grais ar cheann de na modhanna feirmeoireachta monarchan is conspóidí atá
ann. Seo nuair a dhéantar lachain agus géanna a bheathú le feadán miotal chun an gcuid ae a
ramhrú. 

Spórt Fola
Seo spórt ina mbíonn ainmhithe ag fulaingt nó go maraítear iad
le haghaidh siamsaíocht, m.sh. fiach sionnach agus giorria.

Chun tacaíocht a thabhairt do leas ainmhithe : 
• Bí cinnte go mbreathnaíonn tú ar na lipéid ar táirgí 

chun a chinntiú  nach bhfuil nár tástáladh iad ar 
ainmhithe.

• Ceannaigh táirgí saor-raoin nuair is féidir.
• Mura bhfuil tú ag iarradh tacú le marú ainmhithe, 

níor cheart fionnadh ná craiceann ainmhithe a 
cheannach. Ceannaigh táirgí bréige ina n-áit. 

Gluais
Cearta agus leas 
ainmhithe – Animal
rights and welfare
Fóirithint – Relief
Beodhioscadh – 
Vivisection
Feirmeoireacht
Mhonarchan – 
Factory farming
Spórt Fola – Blood spórt

Is éard é galar ná tinneas a chuireann isteach ar an chorp. Is féidir le cuid de na galair a bheith
mar chúis bháis mura bhfaightear leigheas dóibh. Tá galair eile ann nach maróidh duine agus gur
féidir a smachtú trí chóiríocht leighis. Tá cuid de na galair a fhaightear le hoidhreacht, m.sh.
galar croí.Seo a leanas na trí ghalar is coitianta in Éireann. 

Galar croí 
Tarlaíonn sin nuair a phlúchtar artaire aged bharr colaistéaróil.  Tagann colaistéaról as bia a
bhfuil go leor saille ann. Tá galar croí an-choitianta in Éireann agus in Iarthar an domhan mar
gheall ar ár n-aiste bia.  Ach ní hé an colaistéaról an t-aon rud is cúis le galar croí. Is féidir le
caitheamh toitíní, an iomarca alcóil, easpa aclaíochta, a bheith róthrom, aiste bia gan mórán
snáithíní, strus agus an iomarca salann a bheith mar chúiseanna le galar croí. 

Diaibéiteas
Tá dhá chineál diaibéitis ann :
Cineál 1 :  Diaibéiteas inslinspleách
Tarlaíonn sin nuair nach ndéanann an paincréas a dhóthain insline . Is í an inslin a rialaíonn an
méid siúcra a bhíonn sa chorp. Ní féidir an cineál seo diaibéitis a leigheas. Déantar é a smachtú le
haiste bia agus le instealladh insline.

Cineál 2 : Diaibéiteas  neamh-inslinspleách
Tarlaíonn an cineál seo diaibéitis níos minice do dhaoine atá níos síne agus do dhaoine a bhfuil
an iomarca meáchain orth. Is féidir leis an gcineál seo diaibéitis drochthionchar a bheith aige ar
na súile, na duáin agus na cosa mura ndéileáiltear in am leis. Is féidir é a smachtú le haiste bia,
aclaíocht agus cóir leighis. 

Ailse 
Tá ailse ar cheann de na galair is mó a mharaíonn daoine in Éireann. Tá aithne ag gach duine,
geall leis,  ar dhuine le ailse.  Seo a leanas míniú ar dhá
théarma a úsáidtear go minic nuair a bhitear ag caint
faoi ailse :

Siadaí neamhurchóideacha
Is féidir le siadaí neamhurchóideacha fadhbanna a
chruthú má bhíonn siad ag luí in aghaidh orgáin agus
iad á stopadh ag obair. Ní scaipeann siadaí
neamhurchóideacha tríd an corp agus is féidir iad a
leigheas le drugaí, radaíocht nó iad a bhaint amach le
hobráid. 

Siadaí urchóideacha
Is féidir le siad urchóideach scaipeadh tríd an chorp,
tionchar a bheith aige ar orgáin eile agus a bheith mar
chúis le cliseadh na n-orgán sin. Is féidir leigheas a fháil
ar shiad urchóideach ach tá sé tábhacht an cineál seo
siad a fháil in am ionas nach scaipfidh an ailse. 
Gluais

Gluais
Galair – Diseases
Oidhreachtúil – Hereditary 
Diaibéiteas –  Diabetes
Diaibéiteas  inslinspleách –
Insulin dependent diabetes
Diaibéiteas  neamh-inslin-
spleách – Non insulin 
dependent
Ailse – Cancer
Siadaí neamhurchóideacha –
Benign tumours
Siad urchóideach – Malignant
tumours 

Físeán
Madra- Mutts Anonomous Dog Rescue and Adoption

Tá físeán bunaithe ar an choincheap leas ainmhithe le fáil ar
suíomh oideachais Ghaelscéal ag www.oideachas.gaelsceal.ie.

Labhraíonn Gaelscéal leis an eagraíocht deonach MADRA a
théann i gcabhair ar mhadraí a bhíonn tréigithe. 

Tairiscintí ar shíntiúis Gaelscéal ar Scoil
Tá síntiúis do Gaelscéal ar Scoil le fáil ar phraghas speisialta íseal do mhúinteoirí agus do dhaltaí. Chomh maith le praghas
speisialta faigheann múinteoirí a ghlacann síntiúis: 

Dearbhán do Chló Iar-Chonnacht saor in aisce don mhúinteoir!
Tá Gaelscéal ar Scoil i gcomhar le Cló Iar-Chonnacht ag tabhairt deise do mhúinteoirí 
dearbhán luach €20 saor in aisce a bhuachan má chuireann siad isteach ordú de thrí 
shíntiús ar a laghad do Ghaelscéal!

agus: Cóip de Ghaelscéal saor in aisce don mhúinteoir!

Tá Gaelscéal ar Scoil ag tabhairt deise do mhúinteoirí a chuireann ordú mór isteach 
dá ranganna cóip den nuachtán a fháil dóibh féin, saor in aisce, don chuid eile den scoilbhliain!

Is féidir foirm shíntiúis a íoslódáil ag www.gaelsceal.ie nó www.oideachas.gaelsceal.ie. 

Is féidir teagmháil a dhéanamh leis an gcomhordaitheoir oideachais ag scoil@gaelsceal.ie nó 091-897766.

Ná bígí gan Gaelscéal ar Scoil! Tá Gaelscéal ar Scoil ar fáil do mhúinteoirí agus do dhaltaí ar phraghas íseal agus tá lascainí le fáil i gcomhair orduithe móra. Is féidir
foirm shíntiúis a íoslódáil ag www.gaelsceal.ie nó téigh i dteagmháil leis an gcomhordaitheoir oideachais ag 091-897766 / caroline.nichualain@gaelsceal.ie

Sraith phictiúir – Caitheamh Aimsire
Uair sa mhí beidh Gaelscéal ag cur sraith phictiúr ar fáil. Is é an aidhm atá leis an tsraith phictiúir aonarach, spreagúil agus dhathúil seo ná
go mbeidh daltaí in ann cleachtaí a dhéanamh ar conas comhrá a dhéanamh bunaithe ar shraith phictiúir ón chéad bhliain ar aghaidh.

OSPS - Oideachais Shóisialta Phearsanta agus slÁinte

Tuilleadh ábhair do mhúinteoirí 
agus do dhaltaí le fáil ag
www.oideachas.gaelsceal.ie

Caithfidh muid déileáil le cáineadh
agus moladh ar bhonn laethúil.
Léann muid leabhair agus ailt a
mhaíonn nár cheart daoine a
cháineadh agus gur cheart dúinn iad
a mholadh. Is deacair déileáil le
cáineadh. Is féidir leis an cháineadh
goilliúint ar dhuine, go háirithe má
tá lagmheas agat ort féin. Tá
cineálacha difriúla cáinte ann:

Léirmheastóireacht chuiditheach
Is é aidhm na léirmheastóireachta

cuidithí ná cúnamh a thabhairt do
dhaoine. Sampla de cháineadh
cuiditheach ná nuair a dhéanann
múinteoir léirmheas ar d'obair
bhaile, obair ranga agus scrúduithe.
Tríd an cháineadh a dhéanann an
múinteoir is féidir leat feabhas a
chur ar do chuid oibre. Is ceart díriú

ar na pointí a luann sí, iad a fheabh-
sú agus tairbhe a bhaint as an méid a
dúirt sí. Déanann an múinteoir an
cáineadh mar tá sí ag iarraidh ort
torthaí maithe a fháil. 

Is féidir leis an léirmheastóireacht
chuiditheach bheith chun leasa
duine má úsáidtear i gceart é. Is
féidir le cairde agus leis an teagh-
lach léirmheastóireacht
chuiditheach a dhéanamh ort agus
is féidir leatsa léirmheastóireacht
chuiditheach a dhéanamh orthusan.

Léirmheastóireacht Dhiúltach
Is féidir leis an léirmheastóireacht

dhiúltach goilliúint ar dhaoine. Go
minic nuair a dhéanann daoine
léirmheastóireacht dhiúltach is
mian leo an duine eile a mhaslú
ionas go mothóidh siad go dona
fúthu féin. Sampla den léirmheast-
óireacht dhiúltach ná duine ag
insint do dhuine eile go bhfuil a
smideadh ag breathnú go
huafásach. Go hiondúil déanann
daoine léirmheastóireacht dhiúl-
tach mar go mothaíonn siad go dona
fúthu féin. Má dhéanann duine
léirmheastóireacht dhiúltach ort
cuimhnigh go bhfuil siad á déanamh

mar go mothaíonn siad go dona
fúthu féin. 

Moladh
Is rud simplí, cumhachtach é an

moladh. Mothaíonn daoine go maith

nuair a fhaigheann siad moladh. Tá
buntáistí go leor ag baint le moladh a
thabhairt, mar shampla ardmheas
ort féin agus féinmhuinín. Nuair a
bhíonn tú ag moladh duine tá sé táb-
hachtach a bheith macánta faoi. Níl

aon mhaith le moladh a thabhairt do
dhuine mura bhfuil tú macánta faoi.
Tá sé deacair ag daoine áirithe
glacadh le moladh. Má fhaigheann
tú moladh, bain taitneamh as agus
glac buíochas as.

Cáineadh agus Moladh

Gníomhaíocht 
Déan iarracht an ceithre abairt seo a leanas a athrú ó cháineadh go
moladh.

1. Cad a tharla do do ghruaig? Tá an chuma air gur búistéir a ghearr 
do ghruaig! 

_______________________________________________________________________________________

_______________________________________________________________________________________

2. Tusa ag casadh amhráin ag an cheolchoirm? Ní chasfaidh tú 
coirnéal! 

_______________________________________________________________________________________

_______________________________________________________________________________________

3. Tharraingeodh mo dheirfiúr trí bliana d’aois pictiúr níos fearr ná an 
pictiúr atá tarraingthe agatsa! 

_______________________________________________________________________________________

_______________________________________________________________________________________

4. Ní bhainfidh tú A amach ar an  tionscnamh sin. Níl sé sách maith.

_______________________________________________________________________________________

_______________________________________________________________________________________

Obair sa Rang
Déan liosta de shamplaí den
léirmheastóireacht
chuiditheach agus den
léirmheastóireacht dhiúltach. 

OSSP - Oideachas Saoránach Sóisialta Polaitiúil

Ná bígí gan Gaelscéal ar Scoil! Tá Gaelscéal ar Scoil ar fáil do mhúinteoirí agus do dhaltaí ar phraghas íseal agus tá lascainí le fáil i gcomhair orduithe móra. Is féidir
foirm shíntiúis a íoslódáil ag www.gaelsceal.ie nó téigh i dteagmháil leis an gcomhordaitheoir oideachais ag 091-897766 / caroline.nichualain@gaelsceal.ie

www.oideachas.gaelsceal.ie

Gníomhaíocht bunaithe ar
chúrsaí agus páirtithe polaitiúla

Gníomhaíocht 
1. Mar ghrúpa roghnaigh ceist 

thábhachtach. Tá cúig 
nóiméad agaibh chun 
cinneadh a dhéanamh. 
Is féidir an cheist a bheith 
bunaithe ar:

• Rud éigin a chuireann 
fearg oraibh

• Rud éigin a cheapann sibh 
atá míchothrom

• Rud éigin atá sibh in ann 
a athrú

• Rud éigin ba cheart a 

bheith athraithe
• Rud éigin a mothaíonn 

sibh láidir faoi.

Is féidir ceist a bhfuil taithí
agaibh féin air a roghnú. Seans go
mbainfeadh sé leis an scoil, leis

an bpobal nó leis an mbaile a
bhfuil sibh i bhur gcónaí ann.
B’fhéidir gur ceist chothro-
maíochta agus chomhionannais a
bheadh ann nó ceist a ardaíodh i
ranganna roimh ré. Bhur
gcomhairle féin.

3. Ar an mbileog oibre Forógra
Páirtí, caithfidh tú trí phointe a
scríobh síos faoin gceist tháb-
hachtach a roghnaigh sibh agus a
rá cén fáth gur roghnaigh sibh é.
Cén fáth gur cheart do dhaoine
tacú le bhur bpáirtí?

4. Anois go bhfuil ainm páirtí,
lógó agus ceist thábhachtach a
mothaíonn bhur bpáirtí láidir faoi
roghnaithe agaibh, cén chaoi a
ndéanfaidh sibh feachtas chun
poiblíocht a fháil le haghaidh
bhur gceiste agus chun daoine a
spreagadh le vótáil daoibh? Céard
iad bhur straitéisí feach-
tasaíochta?

5. Cén chaoi a gcuireann sibh
sibh féin i láthair i rith an fheach-
tais? Cuimhnigh go mbeidh
daoine ag vótáil DAOIBHSE agus
ar son bhur gceiste. Cad é an
íomhá atá sibh ag iarraidh a chur i
láthair nuair a bhreathnaíonn
daoine oraibh? 

Nuair atá an ceacht
críochnaithe ag na daltaí,
fiafraigh de cheannairí na bpáir-
tithe a gcuid oibre a ghreamú den
bhalla. Cuir i láthair an t-ábhar os
comhair an ranga agus labhair ar a
bhfuil déanta. 

(Gníomhaíocht cruthaithe ag 
Conor Harrison agus PDST) 

2. Nuair a roghnaíonn sibh an cheist tá sibh chun páirtí polaitíochta a bhunú in éineacht le daoine eile a
mhothaíonn láidir faoin gceist chéanna. Tá deich nóiméad ag an ngrúpa chun cinneadh a dhéanamh ar ainm
bhur bpáirtí polaitíochta agus chun lógó a dhearadh. Líonaigí isteach é ar bhileog oibre  Lógó Páirtí / Siombail.
Ainmnigh ceannaire páirtí taobh istigh den ghrúpa. Caithfidh sibh prionsabail agus sluán a bhunú. Tabharfaidh
na prionsabail le fios cé atá in ann a bheith páirteach sa pháirtí. An bhfuil polasaí agaibh ar chomhionannas? Cén
chaoi a ndéannann sibh cinneadh? Déan sluán atá feiliúnach do phrionsabail agus do pholasaithe an pháirtí.

Seo cuid de na siombailí / lógónna atá ag na príomhpháirtithe polaitíochta in Éirinn. Tá páirtithe ann freisin,
cosúil leis an gComhar Críostaí, an Páirtí Cumannach, Muintir na hÉireann, an Páirtí Sóisialach Náisiúnach,
Páirtí an Dlí Nádúrtha, Sinn Féin Poblachtach, Socialist Workers Party agus Páirtí na nOibrithe srl.

Úsáid an bosca thíos chun ainm do pháirtí agus an tsiombail a chur in iúl. Mínigh céard a chiallaíonn an 
tsiombail.

Lógó Páirtí / Siombail Roghnaigh muid an tsiombail / lógó seo mar: 

Nóta do mhúinteoirí

Tabharfaidh an ceacht seo
deis do dhaltaí tuiscint a fháil
ar conas a fhoirmítear páirtithe
polaitíochta. Cuirfear béim ar
chúrsaí atá tábhachtach do na
daltaí féin agus ar dhóigheanna
le daoine eile a chur ar an aird-
eall faoi na cúrsaí sin. Mar
chuid den cheacht smaoi-
neoidh na daltaí ar straitéis
feachtasaíochta le fógraíocht a
dhéanamh ar cheisteanna táb-
hachtacha agus le daoine a
spreagadh le vótáil dóibh. Cuir
teorainn chúig nóiméad le gach
tasc chun fócas a thabhairt do
na daltaí. Ba cheart gur leor
ama é sin le haghaidh aiseolais
ar an ngníomhaíocht. B’fhéidir
go dteastódh leidíocht ó chuid
de na grúpaí chun iad a chur ag
smaoineamh faoi céard a
chaithfidh siad a dhéanamh.
Tabhair cóip de lógó na bpáir-
tithe do gach grúpa agus
leathanach forógra.

SRAITH PICTIÚR 3 
FOCLÓIR
1. Aerfort Bhaile Átha Cliath
2. Lár na cathrach
3. Timpeall na cathrach 
4. Na Radhairc shuimiúla
5. An túr solais
6. An zú
7. Páirc an Fhionnuisce
8. Staid nua an Aviva
9. Béile i mbialann deas
10. Dráma 

CEISTEANNA
1. An gceapann tú gur bhain siad 

taitneamh as an lá?
2. An dtaitneodh turas mar seo 

leatsa?
3. Cá ndeachaigh tú ar laethanta 

saoire anuraidh?
4. An raibh tú riamh ag gairdín na

n-ainmhithe/an Zú?

NATHANNA BREISE 
• I dtosach báire
• Ina dhiaidh sin
• Tar éis tamaill
• Ag deireadh an lae
• Bhuel…
• De réir dealraimh 
• Bhí siad caite amach!
• Is léir gur bhain gach duine 

an-taitneamh as an lá!
• Bhí na cailíní stiúgtha leis an 

ocras

Múinteoirí féachaigí ar leathanach facebook Chomhar na Múinteoirí
Gaeilge chun cóip de bhileog oibre do dhaltaí atá oiriúnach do na sraith pic-
tiúr a fháil don rang

AN CÚLÚ EACNAMAÍOCHTA – ÉIRE 2012 –
CÉARD A THARLA?

Ailt chabhracha bunaithe ar ‘Ábhar
beagáinín níos deacra’ don Bhéaltriail 2012’
An cúlú eacnamaíochta
Ní féidir a shéanadh go bhfuil drochbhail ar chúrsaí eacnamaíochta na tíre seo faoi láthair. Bhí
airgead againn go flúirseach cúpla bliain ó shin, le linn ré an Tíogair Cheiltigh, ach tá an ré sin thart
anois agus an tíogar imithe uainn! Is fadhb mhór í an cúlú eacnamaíochta in Éirinn inniu dar liom
mar tá go leor daoine dífhostaithe agus míshásta. Rinne an rialtas go leor leor ciorruithe le cúpla
bliain anuas agus tá scata daoine ag fulaingt de bharr na gciorruithe sin. D’eascair a lán fadhbanna
as an gcúlú eacnamaíochta. Tá go leor daoine dífhostaithe anois. Tá a lán daoine óga ag dul ar
imirce anois chomh maith. Tá aithne agamsa ar chúpla duine ó mo cheantar féin a d’imigh chun na
hAstráile anuraidh. Tá súil agam nach mbeidh orm féin dul ar thóir oibre thar lear nuair a bheidh an
scoil fágtha agam. Lá i ndiaidh lae anois, cloistear scéalta sna meáin faoi mhonarchana ag dúnadh,
oibrithe á ligean chun bealaigh, rátaí dífhostaíochta ag ardú. Táim tinn tuirseach de na scéalta seo!

Na difríochtaí a thug mise faoi deara i mo shaol
Cinnte, chuir an cúlú eacnamaíochta isteach ormsa. Déarfainn go raibh éifeacht ag an gcúlú ar gach
duine in Éirinn, beagnach. I mo cheantar féin thug mé faoi deara gur dhún go leor siopaí áitiúla síos
an bhliain seo caite. Chomh maith leis sin, ní thugann mo thuismitheoirí airgead póca dom a thuil-
leadh. Ach tuigim nach féidir leo. Caithfimid a bheith níos cúramaí faoi chúrsaí airgid anois. An
samhradh seo caite, fuair mé post samhraidh chun roinnt airgid a shaothrú dom féin. Bhí an t-ádh
liom an post a fháil mar níor éirigh le go leor de mo chairde post a fháil, bhí cúrsaí chomh dona sin!
Tá an t-ádh dearg liom freisin mar tá mo thuismitheoirí
fós ag obair, buíochas le Dia.  

Cén réiteach atá ar na fadhbanna seo?
Bhuel, níl a fhios agam chun a bheith macánta. Caithfidh
mé a admháil, nach bhfuil mórán suime agam sna cúrsaí
seo agus nach dtuigim cúrsaí eacnamaíochta ró-mhaith
ach an oiread.  Ach is dócha go gcaithfimid a bheith
dóchasach faoi chúrsaí mar ní bhíonn in aon rud ach seal,
mar a deir an seanfhocal agus is dóigh liom gur fíor dó. 

CÚINNE NA TEICNEOLAÍOCHTA
Bain triail as an tasc seo le rang idirbhliana 

• Foghlaimeoidh na daltaí conas íomhánna a aimsiú/úsáid ón idirlíon
• Cuirfidh siad snas ar a gcuid scileanna ríomhaireachta trí mheán na Gaeilge
• Is modh maith é seo chun dul siar a dhéanamh ar thopaic atá déanta cheana féin 
• Ag deireadh na bliana beidh fillteán deas acu don Ghaeilge

Roghnaigh topaic éigin atá clúdaithe agat sa rang don seisiún m. sh: ‘An Caitheamh Aimsire is
Fearr Liom’, ‘ An Clár Teilifíse is Fearr Liom’. 

Bí cinnte tascanna agus treoracha soiléire a thabhairt don rang, mar shampla:

Chun lán-mharc a ghnóthú don tasc seo caithfidh tú;
1. Alt a scríobh ar an topaic  [150 focal ar a laghad]
2. Úsáid a bhaint as 4 íomhá
3. clónna difriúla [fonts] a úsáid 
4. Leas a bhaint as Wordart don teideal
5. Bheith fíor-chúramach faoi litriú agus rialacha gramadaí na Gaeilge sa phíosa

CONAS ÍOMHÁ A AIMSIÚ & A ÚSÁID
1. Téigh chuig www.google.ie

2. Osclóidh leathanach mar seo
• Cliceáil ar ‘Gaeilge’
• Cliceáil ar Íomhánna
• Cuardaigh an íomhá atá uait

3. Déan deas-chliceáil ar an
Íomhá agus roghnaigh ‘Save as’
nó ‘ Copy’ 

4. Má roghnaíonn tú ‘copy’ beidh 
tú ábalta ‘paste’ a dhéanamh sa doiciméid.
Nó má roghnaíonn tú ‘Save as’ téigh chuig ‘insert’ pictiúr chun an íomhá a chur 
isteach i do dhoiciméid.  

Nathanna deasa le foghlaim
Ní bhíonn in aon rud ach seal
Tá an t-ádh dearg liom
Caithfidh mé a admháil
Ní féidir a shéanadh 

Forlíonadh na Múinteoirí ó Chomhar na Múinteoirí Gaeilge

Foclóir
Athrú ollmhór
Ré an Tíogair Cheiltigh thart
An tír i sáinn 
Géarchéim eacnamaíochta/
lag trá eacnamaíochta
Easpa airgid
Easpa dóchais
Easpa muiníne

Na fadhbanna a d’eascair ón gCúlú 
Eacnamaíochta
Comhlachtaí / Siopaí ag dúnadh síos
Eastáit tithíochta folamh
Fadhb na bochtaineachta ar leac an dorais arís
Dífhostaíocht & duairceas i réim 
Imirce agus an bád bán ag mealladh na n-óg

Cé atá freagrach?
An rialtas / Na polaiteoirí?
Pobal na hÉireann?

Na Forainmneacha Réamhfhoclacha
Is cumasc é an forainm réamhfhocal de ‘réamhfhocal’ + ‘forainm’, mar shampla: 
‘ar’ + ‘mé’ = orm; ‘chuig’ + ‘sé’ = chuige; ‘do’ + ‘tú’ = duit.

R. 1ú 2ú 3ú f 3ú b 1ú Iol 2ú Iol 3ú  Iol.
ar orm ort air uirthi orainn oraibh orthu
ag agam agat aige aici againn agaibh acu
as asam asat as aisti asainn asaibh astu
chuig chugam chugat chuige chuici chugainn chugaibh chucu
de díom díot de di dínn díbh díobh
do dom duit dó di dúinn daoibh dóibh
faoi fúm fút faoi fúithi fúinn fúibh fúthu
i ionam ionat ann inti ionainn ionaibh iontu
le liom leat leis léi linn libh leo
ó uaim uait uaidh uaithi uainn uaibh uathu
roimh romham romhat roimhe roimpi romhainn romhaibh rompu
thar tharam tharat thairis thairsti tharainn tharaibh tharstu

Samplaí:
Is féidir linn an doras a oscailt.
Níl suim dá laghad aici sa spórt.
Bhain an madra geit asam.
Má bhrostaimid beimid sa bhaile rompu.
Chuaigh an carr tharainn faoi luas ard.

Freagraí ar CnG 5!
(i)bhus  (ii)mheánlae  (iii)gcruachás  (iv)mhaidin . . . go hoíche  (v)dhoras  (vi)fhreagra
(vii)fhuinneog.

Cúinne na gramadaí 6

Filíocht Chomónta Ainmnithe:
An tEarrach Thiar  le  Máirtín Ó Direáin

Ná bígí gan Gaelscéal ar Scoil! Tá Gaelscéal ar Scoil ar fáil do mhúinteoirí agus do dhaltaí ar phraghas íseal agus tá lascainí le fáil i gcomhair orduithe móra. Is féidir
foirm shíntiúis a íoslódáil ag www.gaelsceal.ie nó téigh i dteagmháil leis an gcomhordaitheoir oideachais ag 091-897766 / caroline.nichualain@gaelsceal.ie

Prós Comónta Ainmnithe:
Dís  le  Siobhán Ní Shúilleabháin

Cúlra an dáin:
Seo ceann de na dánta is fearr atá

cumtha ag Máirtín Ó Direáin. Bhí Ó
Direáin den tuairim gurbh iad na focail,
an friotal agus an teanga na rudaí ba
thábhachtaí i ndán. Ba chuma, ar
bhealach, dar leis, faoi na smaointe agus
faoin tsamhlaíocht fiú. Seo mar a labhair
sé sa Réamhrá a bhí aige leis an gcnu-
asach Ó Mórna agus Dánta Eile (1957):

‘B’éigean dom rithim mo chuid
filíochta a bhunú ar rithim nádúrtha na
teanga féin mar a chuala mé í, gan a
malairt á cloisteáil agam ar feadh seacht
mbliana déag de mo shaol. . . Is dualgas
don fhile focal a chur ag rince os ár
gcomhair . . .’

Baineann sé úsáid as an bhfealsúnacht
seo sa dán An tEarrach Thiar. Ligeann sé
do na focail an pictiúr a dhathú, an scéal
a insint, an ceol a chumadh. Cruthaíonn
sé pictiúr de shlí bheatha mhuintir Árann
agus ar áilleacht an oileáin le linn an ear-
raigh sa dán. Ba mhaith a thuig sé, is léir,
go raibh meath ag teacht ar an saol trai-
disiúnta, primitíbheach sin in Árainn
agus go raibh deireadh ré an oileáin ag
teannadh leis go gasta.

Sraith de cheithre phictiúr atá sa dán,
gach ceann acu níos deise ná a chéile. Tá
radharc faoi leith i ngach véarsa. Anuas
ar na radharcanna tá fuaimeanna agus
dathanna a chruthaíonn an t-earrach san
anallód ina steilibheatha dúinn.

Déan cur síos gairid ar an gcaidreamh atá,
dar leat, idir an bhean agus an fear sa
ghearrscéal Dís.

Is beag caidreamh atá eatarthu i ndáiríre! Is
lánúin phósta iad agus tá leanbh acu. Sa
ghearrscéal seo dírítear aird an léitheora ar an
gcaidreamh atá eatarthu. Ní fhaighimid ach
sracfhéachaint bheag bhídeach ar an
gcaidreamh sin, áfach. Buailimid leo um
thráthnóna ina dteach cónaithe. Tá an fear ina
shuí cois na tine ag léamh an nuachtáin.Tá an
bhean suite trasna uaidh. Tá an leanbh ina
chodladh sa phram in aice láimhe.

Níl fonn cainte ar an bhfear. Tá a chloigeann
sáite sa nuachtán aige agus é an-soiléir nach
dteastaíonn uaidh a bheith ag comhrá lena
bhean chéile. Ar an dtaobh eile den scéal, tá sé
soiléir go dteastaíonn go géar ón mbean babhta
cainte a bheith aici lena fear céile. Tá sé soiléir
go bhfuil deighilt mhór eatarthu mar lánúin. Tá
sé soiléir freisin gur beag an meas atá ag an
bhfear seo – Seán – ar a bhean chéile. Tá sí
curtha ina háit – ina bosca – aige. Is fúithi siúd
cúramaí an tí ar fad agus aire a thabhairt don
leanbh ina dteannta. Ní theastaíonn uaidh aon
rud a chlos uaithi a chuirfeadh a háit sin i

mbaol.
Bíonn ionadh agus alltacht air a chloisteáil

uaithi go bhfuil sí míshona nó go bhfuil saoirse
de chineál ar bith de dhíth uirthi. Ní theast-
aíonn uaidh aon rud a chloisteáil faoi bhean an
tsuirbhé ach oiread. Ní theastaíonn uaidh an
socrú atá eatarthu a athrú ar ór nó ar airgead.
Ní úsáideann sé a hainm riamh nuair a
labhrann sé léi. Is fear céile ar an tseandóigh é.
Ní theastaíonn uaidh éisteacht léi agus titeann
sé ina chodladh faoin bpáipéar agus í fós ag
rámhaille léi, dar leis, faoi shaol na mban!

Níl ach drochchaidreamh eatarthu. Níl
tuiscint dá laghad ag an bhfear ar fhadhbanna,
ar thnútháin nó ar mhíshonas a mhná céile. Níl
uaidh ach an saol socair, síochánta, eagraithe
atá á chaitheamh aige a choinneáil sa tsiúl.

Cleachtaí:
(i) An mbeidh cupán tae (ag:tú), a Mháire?
(ii) Bhain sé (de:sé) a chóta.
(iii) Cad atá ag teastáil (ó:siad)?
(iv) Tá aithne (ag:sé) (ar:sinn).
(v) Níl maitheas ar bith (i: sí).
(vi) Tá talamh bhog (faoi:tú).
(vii) Tháinig na héin (chuig:sinn).

Gluais
caidreamh – relationship
deighilt – division
ag rámhaille – droning on
tnútháin – expectations.

I véarsa a haon tá fear ag obair sa ghort:
Fear ag glanadh cré
De ghímseán spáide . . .
Binn an fhuaim . . .

Sa darna véarsa tá fear eile ag baint feamainne ar an trá:
Fear ag caitheadh
Cliabh dá dhroim . . .
Ar dhuirling bháin . . .

I véarsa a trí feicimid go bhfuil na mná ag obair i dteannta na
bhfear ar an trá:

A gcótaí craptha,
Scáilí thíos fúthu:
Támh-radharc síothach . . .

Agus sa véarsa deiridh is ar an bhfarraige atá
siad ag saothrú:

Currach lán éisc
Ag teacht chun cladaigh
Ar ór-mhuir mhall . . .

Is cumasach agus is iontach na
pictiúir a chruthaíonn an file

dúinn sa dán. Seo ceann de na
dánta is fearr agus is snoite de

chuid an Direánaigh. 
Pictiúr lom, ealaíonta.

Patricia Uí Fhlaithearta
Comhairleoir Gairmthreorach 

An tseachtain seo beidh mé ag díriú
ar an earnáil Faisin agus an tseach-
tain seo chugainn beidh mé ag tab-
hairt eolais daoibh faoi Scéimhe
agus Gruagaireacht.  Fiú má tá gan-
ntanas airgid sa tír faoi láthair bíonn
tóir ar na seirbhísí seo i gcónaí.  Is iad
Faisean, Teiripe Scéimhe agus Grua-
gaireacht na trí phríomhrannóg atá
sa tionscal seo. Tá an-chuid deisean-
na sa tionscal do chéimithe coláiste
agus lucht fágáil scoile, idir róil
chruthaitheacha agus róil a
bhaineann le gnó. 

Faisean
Tá i bhfad níos mó i gceist le faisean
ná éadach. Tugann éadaí féin-
mhuinín do dhaoine. Is féidir le
héadaí meon an duine a chur in iúl.
Tá an-chuid deiseanna ann sa dear-
adh faisin, idir éadaí spóirt, éadaí do
leanaí, agus “haute couture”.

Postanna agus
Gairmeacha sa Tionscal
Faisin:

Mainicíneacht:
In Éirinn úsáidtear mainicíní chun
margaíocht a dhéanamh ar tháirgí,
chun ócáidí a sheoladh agus chun
fógraíocht a dhéanamh ar tháirgí i
leabhra faisin agus ar an teilifís.  
Go minic bíonn ar mhainicíní foinse
ioncaim eile a aimsiú mar nach

mbíonn a ndóthain oibre acu ann.
Uaireanta ní mhaireann gairm an
mhainicín ach 2 go 3 de bliana de réir
mar a athraíonn stíleanna. Níl ach
líon beag mainicíní ann a bhíonn á
n-éileamh ar bhonn leanúnach.  Ní
hamháin sin, ach bíonn saol an
mhainicín dian, agus faoi shíors-
macht ó thaobh bia de, diongbháil-
teacht agus ar deireadh thiar post a
fháil le gníomhaireacht
mhainicíneachta. 

Dearthóir Éadaí Faisin 
Má theastaíonn uait a bheith i do
“Dhearthóir Faisin” ní mór duit a
bheith cruthaitheach, agus a bheith
sásta rudaí nua a thriail. An
phríomhfheidhm atá ag an Dearthóir
Faisin ná smaointe úra a fháil do
shraith nua éadaí. Bíonn siad frea-
grach as pátrúin a chruthú agus
maoirseacht a dhéanamh ar an
táirgeadh. Oibríonn Dearthóirí
Faisin ar shraitheanna nua do
dhéantóir éadaí, nó bíonn siad
féinfhostaithe agus oibríonn siad ar
dhearthaí ar leith. Tá an earnáil seo
an-iomaíoch ar fad, agus bíonn ar
dhaoine portfolio den scoth a
chruthú chun a bheith san
iomaíocht. 

Maintíní
Cuireann an mhaintín cruth ar
choincheapa an dearthóra. Post thar
a bheith cruthaitheach is ea an
mhaintíneacht agus is féidir leat a
bheith féinfhostaithe san earnáil seo
nuair a bhíonn an cháilíocht bainte
amach, mar shampla d’féadfaí obair

a fháil ag seónna faisin agus triail a
bhaint as do shraitheanna féin a
chruthú. An bealach is fearr le
ceachtar den dá ghairm sin a bhaint
amach ná céim san fhaisean nó
cúrsa faisin a dhéanamh. Go minic
bíonn socrúchán oibre mar chuid
den chéim san fhaisean agus is
bealach é freisin chun bualadh le
daoine sa tionscal, rud a bheadh
úsáideach nuair a chríochnóidh tú
do chúrsa.

Cúntóir/Bainisteoir i nDíolacháin
Mhiondíola 
Bíonn an Cúntóir/Bainisteoir Mar-
gaíochta Miondíola freagrach as an
gcaoi a gcuirtear branda i láthair i

siopaí, mar shampla san fhuinneog,
as leagan amach na n-éadaí sa siopa
agus as foilseacháin na cuideachta.
Is féidir leis a bheith ina ról
cruthaitheach agus is post an-
mhaith é.

Ceannaitheoir Faisin 
Bíonn an Ceannaitheoir Faisin frea-
grach as orduithe móra a chur
isteach do na héadaí a fheictear sna
siopaí móra. Ní mór duit a bheith go
maith ag roghnú na n-éadaí is deise,
a bheith féinmhuiníneach agus a
bheith go maith ag déanamh
cumarsáide le daoine. De ghnáth
faigheann Ceannaitheoirí Faisin deis
chun taisteal ar fud na háite agus is

mór an buntáiste é fios a bheith agat
cad iad na héadaí a mbeidh tóir
orthu sula mbeidh a fhios ag daoine
eile. Nuair a fhaigheann duine céim
sa réimse seo tosaíonn siad ag leib-
héal sóisearach i bpost agus cuirtear
oiliúint orthu nó go n-éiríonn leo
post an Cheannaitheora a bhaint
amach. Bealach maith  isteach sa
ghairm seo ná trí thaithí oibre.  

Áit a fháil sa tionscal 
Toisc go bhfuil dearadh faisin ina
mhargadh fostaíochta atá thar a
bheith iomaíoch, is féidir leo siúd a
bhfuil leibhéal níos airde san
oideachais acu buntáiste a bheith
acu. Is iarrthóir níos infhostaithe tú
in aon earnáil má tá leibhéal
oideachais níos airde bainte amach
agat. De réir mar a ghnóthaíonn tú
taithí sa réimse, is féidir leat ardú
céime agus tuarastal níos fearr a
bhaint amach má bhíonn  scileanna
maithe cumarsáide agat. 

Díoltóir Faisin 
Bíonn an Díoltóir Faisin freagrach as
branda faisin a dhíol le siopaí. Ní
mór duit a bheith féinmhuiníneach,
áititheach, go maith ag déanamh
cumarsáide agus a bheith ábalta
obair a chur i gcrích de réir spriocd-
hátaí dochta. Na buntáistí a
bhaineann le hobair i réimse na
ndíolachán faisin ná go mbeidh an
deis agat roinnt mhaith taistil a
dhéanamh agus bualadh le daoine
éagsúla. Is féidir leat an-taithneamh
a bhaint as a bheith ag obair mar
chuid d’fhoireann. 

Faisin

Tá i bhfad níos mó i gceist le faisean ná éadach.

SEACHTAIN NA GAELGE, 2012

An tSeachtain a
mhaireann Coicís! 
F

ÉILE coicíse i mí an
Mhárta is ea Seachtain
na Gaeilge. Úsáidtear í
chun an Ghaeilge agus
cultúr na hÉireann a

chur chun cinn. Thosaigh an fhéile
110 bliain ó shin i 1902, agus tá sí ag
dul ó neart go neart le blianta
beaga anuas. 

Níl lucht Sheachtain na Gaeilge
cinnte cén fáth gur coicís atá ann
anois ach síleann siad gur tharla an
t-athrú thart ar 10 mbliana ó shin.
Tugann an tseachtain bhreise níos
mó ama do scoileanna tuilleadh
imeachtaí a eagrú agus féile cheart
a bheith acu. 

“Tá na scoileanna i gcroílár na n-
imeachtaí,” a deir Jen Ní Mhaithú-
na, Oifigeach Riaracháin Sheach-
tain na Gaeilge. “Bíonn na
múinteoirí agus na daltaí an-
mhaith.”

Eagraíonn comhairlí áitiúla,
scoileanna, leabharlanna,
eagraíochtaí ceoil, spóirt agus
cultúrtha, agus Seachtain na
Gaeilge féin, neart imeachtaí le linn
na féile seo. Tá an eagraíocht
Seachtain na Gaeilge mar chuid de
Chonradh na Gaeilge. Tugann na
himeachtaí seo deis do gach duine,
ó chainteoirí dúchais go fogh-
laimeoirí, spraoi agus taitneamh a
bhaint as an nGaeilge. 

Thosaigh féile na bliana seo ar an
Luan seo caite, 5 Márta, agus lean-
faidh sí  go dtí Lá Fhéile Pádraig,
agus tá neart neart imeachtaí agus
ócáidí eagraithe timpeall na tíre
chiuge sin. Seo blaisín beag de na
himeachtaí sinach tá tuilleadh
eolais ar fáil ó www.snag.ie nó ó
d’ionad áitiúil Gaeilge. 

An tIúr
Léachtaí ar an Iúr
CHUIR Louise Nic Raois, atá ina
léiritheoir agus ina láithreoir le BBC
Raidió Uladh, tús le Seachtain na
Gaeilge san Iúr i gCaisleán Bagenal ar
an Luan seo caite ach ná bí buartha
má chaill tú an ócáid sin mar go
bhfuil  neart eile fós le theacht san
áit céanna.  

Tabharfaidh eagarthóir an
pháipéir seo, Ciarán Dunbar, léacht
ar chanúint na Gaeilge in Oirialla ar
an Déardaoin agus ar an Luan, 12
Márta, labhróidh an gníomhaí
Gaeilge agus ball den Iontaobhas
Ultach ar an ábhar ‘Ba Amhrán a
ghríosaigh mé chun na Gaeilge’. Ar

an Déardaoin, 15 Márta, léifidh Pól Ó
Muirí, an t-eagarthóir Gaeilge leis an
Irish Times, neart filíochta. 

Beidh na léachtanna uilig ar siúl i
gCaisleán Bagenal ag 8in agus tá
fáilte roimh chách.    

Corcaigh
Imeachtaí Cois Laoi
TÁ neart imeachtaí eagraithe ag
Gael-Taca i gCorcaigh do Sheachtain
na Gaeilge freisin. 

Beidh Maidin Chaife as Gaeilge ar
siúl in oifigí Ghael-Taca ar Phort Uí
Shúilleabháin amárach, Déardaoin,
8 Márta, agus an oíche sin, beidh
ceolchoirm le John Spillane agus a
chairde ar siúl san Oliver Plunkett

Bar ag 9.30in.
Ar an Aoine, 9 Márta, beidh Oíche

Filíochta ar siúl sna hoifigí ag 7.30in.
Pléifear na filí Tadhg Ó Dúshláine,
Louis de Paor agus Bríd Ní Mhóráin
as Corcaigh le linn na hoíche agus
beidh Aodán Ó Sé ina phríomhchain-
teoir ag an oíche. 

An Satharn seo chugainn, 10
Márta, beidh Lá na bPáistí ar siúl acu
sna hoifigí. Beidh péinteáil aghaid-
he, scéalta Gaeilge, canadh amhrán,
cleasanna draíochta agus cartúin
Ghaeilge ar siúl, tosóidh sé ag 2in

agus beidh fáilte roimh chách.
Glacfaidh Gael-Taca páirt i bparáid

Lá Fhéile Pádraig mar ghuth na
Gaeilge agus bí ag faire amach i
gcomhair polaiteoirí cáiliúla a bhei-
dh mar chuid de.  

Tabharfaidh Cian Ó Sé léacht ar
‘Na Lochlainnigh i gCorcaigh’ ar an
Luan, 12 Márta, ag 8in in oifigí Ghael-
Taca agus ar an gCéadaoin i ndiaidh
sin, 14 Márta, beidh oíche cheil-
iúrtha na gCiorcal Comhrá ar siúl in
oifigí Ghael-Taca freisin. Tosóidh sé
ag 8in agus beidh ceol, cáis agus fíon
ar fáil. 

Beidh neart taispeántas agus tráth
na gceist eile ag tarlú i gCorcaigh le
linn Sheachtain na Gaeilge agus tá
tuilleadh eolais ar fáil 021 4310841. 

Tá Seachtain na Gaeilge linn arís,  an t-am sin den bhliain a ndíríonn Gaeilgeoirí ar an mhórphobal Béarla,
ag iarraidh orthu níos mó Gaeilge  a úsáid; amharcann Katie McGreal ar a bhfuil ag tarlú ar fud na tíre.

TOSÓIDH RITH 2012 ar an Déar-
daoin seo, 8 Márta i nGaoth Dobhair.
Rás sealaíochta náisiúnta é seo ina
rithfidh níos mó ná 300 grúpa
éagsúla ó Ghaoth Dobhair go hInis
Mór ar feadh 10 lá. Beidh baitín ag
gach duine a thosóidh an rás agus
tabharfar sin do dhuine nua gach
ciliméadar den bhealach. Beidh
teachtaireacht áirithe sna baitíní sin
agus léifear amach an teachtaireacht
ag deireadh an rása in Inis Mór.
Rachaidh siad trí Thír Chonaill, Tír
Eoghain, Baile Átha Cliath, Contae
an Chláir agus Contae Luimnigh
chomh maith le neart áiteanna eile i
rás a bheidh 700 ciliméadar ina iom-
láin. Críochnóidh sé ar Lá Fhéile
Pádraig, 17 Márta.  

Tá fáilte roimh chách páirt a ghla-
cadh san fhéile Ghaeilge seo agus ní
gá duit a bheith i do Ghaeilgeoir.
Bíonn an fhéile ar siúl gach dara
bhliain agus thosaigh sé i 2010. Tá
tuilleadh eolais ar fáil ó www.rith.ie. Eoghan Mac Diarmada agus Sinéad Ní Loideáin ag seoladh Rith 2012 go hoifigiúil i mí Eanáir. PIC: MAXWELLS



BEATHA • 25GAELSCÉAL 
Dé Céadaoin, 7 Márta, 2012

Maigh Eo
Léachtaí 
Leabharlann
BEIDH neart ar siúl i leabharlanna
Mhaigh Eo le linn Sheachtain na
Gaeilge. 

Beidh seisiún scéalaíochta le
Sheena Duddy ar siúl i leabharlann
Chaisleán an Bharraigh ar an
Aoine seo, 9 Márta, i leabharlann
Bhéal Átha hAmhnais ar an Luan,
12 Márta ag 11rn agus i leabharlann
Chathair na Mart ar an Aoine, 16
Márta ag 11rn. Cuirfidh Rosaleen
Ní Shúilleabháin ceardlann drá-
maíochta ar siúl in Áras Inis Glu-
aire i mBéal an Mhuirthead ar an
Máirt, 13 Márta ag 11rn. 

Tabharfaidh Lochlann Ó
Mearáin (an t-aisteoir ó Ros na
Rún phá bhfuil páirt ‘Dara’ aige sa
sobaldráma) ceardlann drá-
maíochta ar an Máirt, 13 Márta i
leabharlann Bhaile Chathail agus
beidh oíche Ghaelach ar siúl ansin
ar an Aoine, 16 Márta, le neart
ceoil agus craic. 

Beidh taispeántas leabhar
Mhaigh Eo ar siúl le linn Sheach-
tain na Gaeilge i leabharlann
Bhéal an Átha agus amárach,
beidh ciorcal craic ar siúl ag
2.15in. 

Beidh neart imeachtaí eile ar
siúl agus tá tuilleadh eolais ar fáil
ó www.mayococo.ie/ga. 

Doire
Imeachtaí
INNIU ag 12.30in, beidh ionadaithe ó
eagraíochtaí Gaeilge ar fud an chean-
tair i láthair ag Lá Eolais na Gaeilge i
gComhairle Cathrach Dhoire ar
Bhóthar na Trá. Labhrófar faoi
dheiseanna foghlama agus labhartha
Gaeilge sa cheantar.  

Beidh léacht ar siúl i gCultúrlann Uí
Chanáin ar Mhórshráid Shéamais faoi
‘Turas Teanga na Gaeilge’ ag 2in ar an
Aoine, 9 Márta. Is é an scríbhneoir, an
tealaíontóir agus an ceoltóir,  Seoirse
Ó Dochartaigh, a thabharfaidh an
léacht. Labhróidh sé faoin turas a
rinne sé féin leis an nGaeilge agus na
háiteanna ina bhfuil an Ghaeilge ina
shaothair ealaíne. 

Ar an Luan, 12 Márta, déanfar ceil-
iúradh ar na nGaelscoileanna i
gCultúrlann Uí Chanáin. Tiocfaidh
daltaí ó Ghaelscoileanna ar fud an
cheantair le Seachtain na Gaeilge a
cheiliúradh le ceol agus damhsa. 

Beidh Club Leabhar ar siúl i
gCultúrlann Uí Chanáin ar an Aoine,
16 Márta ag 8in agus ina dhiaidh sin,
cuirfear tús le Tráth na gCeist sula
bronnfar Fáinní ar na daoine ar éirigh
leo agus iad ag staidéar na Gaeilge i
gColáiste an Phobail.  

Tá neart imeachtaí eile ar siúl agus
tá tuilleadh eolais ar fáil fúthu ar
www.derrycity.gov.uk/stpatricksday
nó ar leathanach Facebook atá ag
Fóram Phobal na Gaeilge, Doire. 

Gaillimh
Tromluí Phinocchio
CUIRFIDH ceathrar aisteoirí agus
duine fuaime amháin an taobh dor-
cha den sean-scéal, ‘Pinocchio’ go
dátheangach ar siúl in Amharclann
an Oileáin Altanaigh i gCathair na
Gaillimhe ón Aoine seo, 9 Márta go
dtí an Máirt, 13 Márta. 

Scéal é ‘Tromluí Phinocchio’faoin
mbuachaill óg adhmaid atá ina
dhéagóir agus ní tharraingíonn sé
go maith lena athair, Geppetto ná
lena chairde ar scoil . Tá coimhlint
anseo idir éirí amach i gcoinne an
údaráis agus a chuid soineantachta
roimh an domhan mór. 

Déanfar an fhuaim uilig beo ar an
stáitse agus seinnfidh roinnt de na
haisteoirí neart ceoil le linn an tseó.
Beidh idir amhráin agus uirlisí ceoil
ann agus beifear ag iarraidh sórt
sorcais de chineál éigin a chruthú ar
an stáitse le linn insinte an scéil. 

Úsáidfear Béarla agus Gaeilge le
linn an tseó ionas go mbeadh sé oir-
iúnach do Bhéarlóirí agus do
Ghaeilgeoirí. Déanfar é sin ar
bhealaí éagsúla é. Mar shampla, i
radharc amháin beidh fotheidil ann
agus i radharc eile, labhróidh
daoine Gaeilge le Pinocchio ach
freagróidh seisean iad i mBéarla
toisc nach bhfuil fonn air Gaeilge a

labhairt.  
“Bhíomar ag iarraidh go mbeadh

sé oiriúnach do dhéagóirí agus dá
dtuismitheoirí chomh maith le
Béarlóirí agus Gaeilgeoirí,” a deir
Grace Kiely, duine de na haisteoirí. 

“Tá Gaeilge againn uilig,” a dúirt
sí, “mar gheall go bhfuil an seó
dátheangach agus bhí a fhios
againn go mbeimid á dhéanamh le
linn Sheachtain na Gaeilge freisin.”

Tá tuilleadh eolais agus ticéid ar
fáil ó Moonfish ar moonfishthe-
atre@gmail.com.  

Baile Átha Cliath

Neart 
‘Comhluadar’ ar fáil!
EAGRAÍONN Comhluadar imeach-
taí do chlanna atá á dtógáil trí
Ghaeilge agus tá neart ar siúl acu le
linn Sheachtain na Gaeilge.

Cuirfear ceardlanna ‘Dáthean-
gacha ó Thus’ ar siúl i leabharlanna
timpeall Bhaile Átha Cliath,  ceann
ar siúl inniu ag 11.30rn i Leabhar-
lann Ráth Eanaigh, ceann i Leabhar-
lann na Cabraí ar an Aoine, 9 Márta
ag 11.30, ceann sa Phríomhleabhar-
lann sa Lárionad ILAC ar an Luan, 12
Márta ag 11.30rn, ceann i Leabhar-
lann Bhaile Formaid ar an Máirt, 13
Márta agus ceann i Leabharlann
Bhaile Munna ar an gCéadaoin, 14
Márta ag 11.30. Beidh fáilte roimh
chách chuig na ceardlanna dáthean-
gacha seo. 

Cuirfear Ceardlann Ealaíne, ina
ndéanfar cártaí d’ócáidí áirithe, ar
siúl ar an Satharn beag seo, 10
Márta, ag 11rn do pháistí idir 5 agus
8 mbliana d’aois. Déanfaidh Anne
Power an cheardlann agus beidh an
ócáid ar siúl in Áras Chonradh na
Gaeilge ar Shráid Fhearchair. Tá

spásanna teoranta. Má tá suim agat
ann nó má tá tuilleadh eolais uait,
téigh i dteagmháil le Nicole ar 01
4789191. 

Beidh seisiún babhlála ar siúl i
gCill Dara ar an Satharn seo, 10
Márta ag K-Bowl i Lárionad Gnó
Bhaile na Bantiarna sa Nás ag tosú
ag 2in agus buailfidh grúpa tui-
smitheoirí agus leanaí le chéile i
Joeys i san Ionad Siopadóireachta s
Nás ag 11rn freisin.  

Beidh Cóisir Lá Fhéile Phádraig ar
siúl i mBaile Átha Cliath do ghasúir
óga agus a dtuismitheoirí freisin. Tá
an t-ionad fós le socrú.

Tá neart imeachtaí eile eagraithe
ag Comhluadar le linn Sheachtain
na Gaeilge agus i rith na bliana. Tá
tuilleadh eolais ar fáil ó www.comh-
luadar.ie nó 01 4789191

Glór na nGael, 
Baile Munna 

TÁ neart imeachtaí ar siúl ag Glór na
nGael Bhaile Munna i mBaile Átha
Cliath Thuaidh.  

Inniu, beidh ceoltóirí Ghlór na
nGael ag canadh agus ag seinm ceoil
do mhuintir an tí altranais, Beneav-
in Lodge, i nGlas Naíon agus
amárach, Déardaoin, 8 Márta, beidh
Tráth na gCeist, Karaoke agus DJ i
gClubtheach Setanta ar Bhóthar
Bhaile Munna, ag tosú ag 8in. Tá
costas €5 isteach chuig an ócáid sin
agus tá fáilte roimh chách. 

Tabharfaidh Éamonn de Barra
ranganna bodhráin i Slí Sheantraibh
ar an Luan seo chugainn, 12 Márta ag
1.30in. 

Cuirfear oíche Ghaelach le damh-
sa bálseomra agus ceol beo ar siúl ar
an gCéadaoin, 14 Márta, i
gClubtheach Setanta ag 8in agus ar
an Aoine, 16 Márta beidh Bingo as
Gaeilge ar siúl i gCúirt Bhoirne i
gCrann Phapáin (Poppan Tree) ag
1.30in. 

Beidh neart eile ar siúl acu freisin,
ar nós bronnadh Thaispeántas na
Fuinneoga agus imeachtaí ceoil trai-
disiúnta. Tá tuilleadh eolais ar fáil ó
Úna Ní Mhurchú ar 01 8423802.  

Cat agus Sionnach, beirt aisteoirí ag
cleachtadh don seó a thosóidh ar an
Aoine seo in Amharclann an Oileáin
Altanaigh i gCathair na Gaillimhe. 

Eoghan Mac Diarmada, pearsa
Sheachtain na Gaeilge.

TEILIFÍS agus RAIDIÓ
Le Katie McGreal

TÁ an t-aisteoir Gearmánach
de bhunaidh na hÉireann,
Michael Fassbender, agus an
scríbhneoir Éireannach,
Ronan Bennett, ag scríobh
scripte do scannán faoin sean-
laoch Éireannach, ‘Cúchu-
lainn’. Beidh Fassbender ina
phríomhaisteoir ann. Deirtear
nach bhfuil stiúrthóir acu go
fóill agus táthar ag iarraidh an
taifead a dhéanamh i dTuais-
ceart Éireann. 

Beidh an scéal lonnaithe
san ochtú haois agus lean-

faidh sé scéal Bhanríon Méad-
hbh ó Chonnacht agus Rí Con-
chobhar ó Uladh agus iad ag
troid in aghaidh a chéile. Is é
Cú Chulainn, nia Chonchob-
hair, an príomhcharachtar sna
seanscéalta sin toisc go raibh
scileanna troda d’ard-
chaighdeán aige. An scéal is
cáiliúla ná Táin Bó Cuailgne
ina ndearna Meadhbh iarracht
táin bó Chuailgne a ghoid ach
d’éirigh le Cuchulainn í a
stopadh ina aonar. 

Bhí Fassbender sna scan-

náin ‘Holby City’, ‘Agatha
Christie’s Poirot’ agus ‘Shame’
roimhe seo. Is as Contae Aon-
troma a mháthair ach rugadh é
féin in Iarthar na Gearmáine é. 

Is as Baile na Mainistreach i
gContae Aontroim é Bennett
agus tá neart scríofa aige i
bhfoirm leabhair agus
scripteanna. Scríobh sé na
scannáin ‘Public Enemies’
agus ‘The Hamburg Cell’ agus
an leabhar ‘Zugzwang’,
chomh maith le neart rudaí
eile.   

D’FHÓGAIR an tAire Cultúir,
Carál Ní Chuilín, ochtar ball
nua ar bhord Northern Ireland
Screen i ndiaidh iomaíochta
oscailte.

Is iad sin an tOllamh
Michael Catto, atá ag
múineadh in Ollscoil Uladh,
Béal Feirste; Adeline Dins-
more, iarbhall ar Chomhairle
Craolacháin BBC Thuaisceart
Éireann; an saineolaí
ilmheáin, Jennifer Johnston;
Michael Kuhn ó Qwerty Films
agus Polygram Studios; an

comhairleoir cumarsáide,
Fiona MacMillan; stiúrthóir an
‘Ultach Trust’, Aodán Mac
Póilin; bunaitheoir Féile Scan-
náin Bhéal Feirste, Laurence
McKeown; bunaitheoir Féile
Scannán Bhéal Feirste agus an
polaiteoir, Ian Parsley.

Cuireann an tAire fáilte
rompu. 

“Tá mé ag siúl go mór le
hobair leo agus iad ag cur
feabhais ar an méid oibre atá
déanta ag Northern Ireland
Screen cheana féin,” a dúirt sí. 

TÁ lucht Ros na Rún ag lorg
aisteoirí nua do shraith 17 den
sobaldhráma Gaeilge seo atá
lonnaithe sa Spidéal i nGail-
limh. Tá siad ag lorg Gaeil-
geoirí líofa, os cionn 16 bliana
d,aois a bhfuil suim acu san
aisteoireacht. Ní gá go
mbeadh taithí ar bith agat
agus is cuma cén áit sa tír ina
bhfuil tú lonnaithe. 

Eagrófar éisteachtaí
oscailte i rith na míosa seo
agus mar sin, táthar ag lorg
iarratas chomh luath agus is
féidir. Má tá suim agat ann,
seol do CV le grianghraf a

tógadh le déanaí chuig
info@rosnarun.com nó is
féidir iarratas a líonadh
isteach ar shuíomh Ros na
Rún ag www.rosnarun.com. 

Is sobaldhráma Gaeilge é
Ros na Rún atá lonnaithe i
mbaile samhailteach in
iarthar na hÉireann. Craoladh
an chéad sraith de Ros na Rún
i 1994 agus tá 16 shraith déan-
ta acu go dtí seo. Comhléir-
iúchán de chuid Eo Teilifís
agus Tyrone Productions atá
ann agus bíonn sé ar TG4
gach Máirt agus Déardaoin ag
8.30in. 

Baill nua ar bhord 
Northern Ireland Screen

Aisteoirí á lorg ag Ros na Rún

PIC: SASKO LAZAROV/PHOTOCALL IRELAND

‘Cuchulainn’ an scannán

Raidió na Life – 
Beo ó O’Donoghues 
CUIRFIDH Richie Ó hEadhra
clár speisialta i láthair do
Raidió na Life ón teach táb-
hairne cáiliúil, O’Donoghue’s
ar Shráid Bhagóid i mBaile
Átha Cliath ar an Aoine seo, 9
Márta ag 4in. 

Is clár speisialta é don chéad
Aoine de Sheachtain na
Gaeilge. Beidh téama
Albanach ag baint leis toisc go
mbeidh foireann rugbaí na
hÉireann ag tabhairt aghaidh
ar na hAlbanaigh ar an
Satharn, 10 Márta agus beidh
an cócaire agus úinéara an
Blossom Brasserie, Pól Ó
hÉannraich i láthair chun níos

mó eolais a thabhairt dúinn
faoin mbia Albanach, taigeis,
agus déanfar cur agus
cúiteamh ar an gcluiche
freisin, gan dabht.

Ag labhairt le Richie le linn
an chláir beidh an t-iománaí óg
ó Bhaile Átha Cliath, Liam
Rushe, agus iar-rós Baile Átha
Cliath, Siobhéal Nic Eochaidh a
bhí i Searnóbail coicís ó shin ag
obair le páistí i ndílleachtlann. 

Má theastaíonn uait a bheith
i láthair le linn an taifid, téigh i
dteagmháil le Cian ar
cian@raidionalife.ie nó 01
6616333 chun d’áit a chur in
áirithe. Richie Ó hEadhra

Éist le Féach ar
BBC Raidió Uladh: BLAS
Labhrófar faoi ‘An Ghaeilge
i 2012 agus Todhchaí na
Gaeilge’ le linn
díospóireachta ar chlár na
seachtaine seo a chraolfar
beo ó Chultúrlann Uí
Chanáin i nDoire mar chuid
de Sheachtain na Gaeilge.
Dé Luain @ 7in. 

RTÉ Raidió a haon: 
Book on One
Léifear gearrscéalta ón
tsraith, ‘Scéalta san Aer’ ar
chláir na seachtaine seo.
Beidh Gabriel Rosenstock,
Pádraig Ó Siadhail agus
Biddy Jenkinson i measc na
scríbhneoirí a bheidh faoi
chaibidil. Choimisiúnaigh
RTÉ Raidió a haon an
tsraith. Satharn go hAoine
@ 11in.  

RTÉ Raidió na Gaeltachta:
Rónán Beo @ 3
Craolfar an clár ‘Rónán Beo’
ó imeachtaí Sheachtain na
Gaeilge in Ollscoil na hÉire-
ann Gaillimh. Labhróidh sé
le baill den Chumann Drá-
maíochta, den Chumann
Craic agus de Trad Soc na
hOllscoile agus le neart dal-
taí áirithe. Dé Máirt @ 3in. 

TG4: Garraí Glas
Buailfidh Síle Nic
Chonaonaigh le gar-
raíodóirí a bhfuil seantaithí
acu agus le daoine nach
bhfuil ach tosaithe ag gar-
raíodóireacht agus í ag tais-
teal timpeall na tíre le linn
an tríú sraith den chlár seo.
Dé Máirt @ 8in.

RTÉ a dó: Padraic Nally:
After the Headlines
Pléifidh an clár deireanach
den tsraith ‘Reality Bites’
cás an fheirmeora, Padraic
Nally, a mharaigh an tais-
tealaí, John Ward, le linn
dó a bheith istigh ar a thal-
amh. Cuireadh príosún ar
Nally ach ní raibh air an
téarma iomlán a
dhéanamh. Dé Luain @
9.30in. 

RTÉ a haon: Pyjama Girls
Thosaigh an nós dul amach
i do phitseámaí i mBaile
Átha Cliath ach anois
feiceann tú daoine á
dhéanamh timpeall na tíre.
Fiosraíonn an clár faisnéise
seo an nós trí labhairt leis
na cailíní, Lauren agus
Tara, as Baile Formaid i
mBaile Átha Cliath. Dé
Máirt @ 10.15in.

NUACHT Litríochta
Le Meadhbh Ní Eadhra

Leabhar nua faoin
dátheangachas  
i bpobail mhion-
teanga seolta
D

É Luain, in Ollscoil na
hÉireann, Gaillimh,
sheol an Dr Éamon Ó
Ciosáin leabhar nua, ‘An
Chonair Chaoch: An

Mionteangachas sa Dátheangachas’,
foilsithe ag Leabhar Breac. Tá an
leabhar curtha in eagar ag Ciarán
Lenoach, Conchúr Ó Giollagáin agus
Brian Ó Curnáin.

Sa leabhar seo tugtar aghaidh ar
thaithí chomhaimseartha chainteoirí
Gaeilge ar an dátheangachas
comhuaineach. Pléitear go mion sa
chnuasach aistí seo an taithí thri-
oblóideach atá ag cainteoirí mion-
teanga ar an dátheangachas sóisial-
ta. Maíonn údair an leabhair go
ndéanann an dátheangachas aontre-
och (.i. aontreoch ón nGaeilge go
Béarla) atá á chleachtadh sa phobal
mionteanga leas sóisialta agus tean-
geolaíochta na mórtheanga agus
aimhleas na mionteanga. Ach na
tuiscintí is nua-aimseartha ar an
taithí seo a chur ar fáil, leathnófar an
díospóireacht acadúil agus an plé
poiblí ar an dátheangachas agus
díreofar aird ar na ceisteanna is cin-
niúnaí i leith inmharthanacht na
Gaeilge agus na Gaeltachta mar
phobal sainiúil teanga.

Is Breac-Ghaeltacht atá fágtha
anois den Ghaeltacht stairiúil, nach
bhfuil inmharthana mar atá sí, dar
leis na húdair. Pléitear anseo mar sin
cur chuige réadúil, fearacht na
moltaí atá sa Staidéar Cuimsitheach
Teangeolaíoch ar Úsáid na Gaeilge sa
Ghaeltacht (2007), le dul i ngleic leis
na dála seo, chun an Ghaeltacht mar
phobal Gaeilge a athnuachan.

Is é dea-scéala an phlé atá sa leab-
har seo ná go dtuigimid gur
drochscéala atá sa dátheangachas
comhuaineach sa Ghaeltacht agus
nach gcuirimid dallamullóg orainn
féin i dtaobh impleachtaí na tuis-
ceana seo don fhéiniúlacht
Ghaelach. Le plé eolaíoch macánta
agus le léargas fírinneach ar
dheacrachtaí ár ndála is ea is féidir
linn aghaidh mhisniúil a thabhairt ar
an gcinniúint a shárú – coiscéim
tosaigh an bheartais dóchais í an
tuiscint.

“Tá plé oscailte macánta ionraic le
fáil sa leabhar seo ar bhuncheistean-
na tráthúla (ach achrannacha agus
conspóideacha) faoin nGaeilge, agus
an plé sin suite i gcomhthéacs
scolártha an léinn idirnáisiúnta.
Cuirfidh an leabhar seo go mór leis
na díospóireachtaí is na dioscúrsaí

reatha ar an nGaeilge in Éirinn agus
ar mhionteangacha an domhain
chomh maith,” a deir an tOllamh
Roibeard Ó Maolalaigh, Roinn na
Ceiltise is na Gàidhlige, Ollscoil
Ghlaschú.

D’eascair an leabhar seo as téamaí
agus léargais éagsúla a pléadh le linn
léachtaí, seimineár agus imeachtaí
acadúla eile a reáchtáladh in
Acadamh na hOllscolaíochta
Gaeilge, Ollscoil na hÉireann, Gail-
limh.

Spéis agat 
gearrscéal a scríobh?
TÁ dhá dhíolaim gearrscéalta á chur
le chéile ag Mícheál Ó hAodha ó
Ollscoil Luimnigh, ceann amháin dar
teideal ‘THAR TOINN’, agus ceann
eile dar teideal ‘ABROAD’. Beidh an
chéad dhíolaim i nGaeilge amháin,
agus gearrscéalta atá suite lasmuigh
d'Éirinn a bheidh foilsithe mar chuid
de.

Leaganacha snasta i mBéarla de na
gearrscéalta sin, nó cuid acu, a bhei-
dh i gceist leis an dara chnuasach,
‘ABROAD’. Má tá scéal oiriúnach
agatsa nó moladh agat faoi
ghearrscéalaí/ ghearrscéal is ceart a
bheith sna díolamaí is féidir na son-
raí a thabhairt do Mhícheál ar ríomh-
phost ag micheal.ohaodha@ul.ie, nó
ar ndóigh scairt a chur ar an ollscoil.

Beidh na gearrscéalta seo suite
thar lear agus caithfidh gur i
nGaeilge a scríobhadh agus a foil-
síodh an chéad uair iad, má foilsíodh
in aon chor iad. An spriocdháta atá
ann do na scéalta ná an 2 Meitheamh
2012. Beidh tuilleadh eolais maidir le
hainm an fhoilsitheora, táillí, etc. ar
fáil níos déanaí.

Ní hionann gearrscéal a lorg, a
léamh, a aistriú agus a rá go bhfuil
glactha leis le foilsiú i gceachtar den
dá dhíolaim.

Tá an Dr Mícheál Ó hAodha ag
obair in Ollscoil Luimnigh. Cuireann
sé ailt ar fáil go rialta don Irish Times
agus Beo.ie. I measc na leabhar atá
foilsithe aige tá ‘Narratives of the
Occluded Irish Diaspora: Subversive

Voices’, ‘American Outsider: Stories
from the Irish Traveller Diaspora’
agus ‘Dúchas Dóchasach’.

Tús an úrscéil: Cúrsa
scríbhneoireachta i
mBaile Átha Cliath
IS cúrsa scríbhneoireachta é seo atá
dírithe orthu siúd atá ag cur tús le
húrscéal, agus beidh sé á reáchtáil ar
an Satharn 10 Márta óna 10rn go 4in.
Is in ionad scríbhneoireachta an ‘Big
Smoke Writing Factory’ i mBaile Átha
Cliath a bheidh sé ar siúl. Mairfidh
an cúrsa lá iomlán amháin agus tá
costas €75 air. Is í an t-údar Claire
Hennessey a bheidh ina mbun.
Aidhm an chúrsa ná cuidiú le ran-
npháirtithe an chúrsa struchtúr a
chur le saothar atá tosaithe acu, agus
plé a dhéanamh ar conas taighde a
dhéanamh, carachtair agus plota a
fhorbairt agus mar sin de. Tá tuil-
leadh sonraí ar fáil ó
www.bigsmokewritingfactory.com.

Duaiseanna 
Foilsitheoireachta
Neamhspleácha 
FÓGRAÍODH an gearrliosta do
dhuaiseanna foilsitheoireachta
neamhspleácha an IPG le déanaí.

Bíonn na gradaim seo á reáchtáil in
éineacht le The Bookseller agus The
Book Fair. Seo an séú bhliain de na
gradaim agus tá thart ar fiche comh-
lacht éagsúla agus ceathrar daoine
neamhspleácha ainmnithe ar an
liosta i mbliana. Ainmníodh ‘Nosy
Crow’ i gceithre chatagóir éagsúla,
agus tá trí ainmniúchán dhifriúila ag
Constable&Robinson. Léiríonn an
gearrliosta seo an éagsúlacht iontach
atá ann i measc comhlachtaí foil-
sitheoireachta neamhspleácha. Tá
meascán de chomhlachtaí nua agus
sean ar an ngearrliosta agus tá aon
chatagóir dhéag ann san iomlán. Bhí
an-áthas orm a fheiceáil gur éirigh le
Barrington Stoke, a fhoilsíonn leab-
hair do dhaoine óga agus do dhaoine
fásta le disléicse agus deacrachtaí
léitheoireachta, ainmniúchán a fháil
mar fhoilsitheoir na bliana do
dhaoine óga. Tá siad in iomaíocht
leis an gcomhlacht nua Nosy Crow,
agus beidh le feiceáil cé a bhaineann
an bua amach sa deireadh. D’oibrigh
Mairi Kidd, Stiúrthóir Bainistíochta
Barrington Stoke, le Stórlann
Náisiúnta na Gaidhlig in Alban ar
feadh na mblianta, agus tá neart
leabhar do pháistí scríofa aici i
nGaeilge na hAlban chomh maith.
Labhair sí ag Comhdháil Litríochta
na nÓg i mBaile Átha Cliath anu-
raidh agus is cinnte go mbeadh an-
áthas orthu siúd a bhí i láthair an lá
sin, go bhfuil ag éirí chomh maith sin
léi ina post úr leis an gcomhlacht.

Maírín Ni ́Mhaŕta, ar chle,́ agus Patricia Mac Eoin le hiarchaptaen  fhoireann
bhuacach Chiarrai,́  Dara O ́Cinneíde, in Easons na Gaillimhe Dé hAoine seo
caite.  Bhí an  réalt peile agus craoltóir le RTÉ Raidió na Gaeltachta, ag seo-
ladh sraith leabhar nua "Seachain"  le haghaidh páistí ó na foilsitheoirí, Futa
Fata. [PIC: SEAŃ O ́MAINNIŃ] 



NODANNA
TRASNA
1 Seó a d’fhéachfá air in amharclann (5)
4 Deireadh an tsaoil (3)
6 Álainn, taitneamhach (4)
7 Sean, ón tréimhse fadó (4)
9 Duine, buachaill i ndiaidh a óige (4)
10 Ball coirp ina bhfuil an inchinn, súile, béal, srl (5)
11 Deir, inis (5)
14 Casann roth ar seo (3)
15 Príosúnach (4)
16 Grúpa daoine a thagann le chéile le spriocanna a bhaint 

amach (6)
17 Tréimhse, am (5)
20 I gcónaí, go deo (5)
21 Tarraing siar, le linn cogaidh mar shampla (4)
22 Smaointe nó mothúchán nach bhfuil rudaí ag dul go maith 

duit (4)
24 Éan feirme (5)
25 Brúite isteach, cúngaithe, déanta níos crua (6)
26 Scéal nach bhfuil cead ag daoine a roinnt le daoine eile (3)

SÍOS
2 Gruaig amháin (4)
3 Cathaoirleach ar Chomhairle an Bhaile (5)
4 An lámh in uachtar (3)
5 Gearr, gearr an fómhar mar shampla (3)
6 Tábla nó bord do dhaltaí scoile (5)
8 Is faide, is --- (3)
9 Téann sé timpeall pictiúr, mar shampla (5)
10 Bog go tapa ó thaobh go taobh (5)
12 Barr scian nó claímh (4)
13 Tá 52 acu sa bhliain (9)
16 Uirlis lena mbuailtear tairní isteach in adhmad (5)
18 Uilig, go léir (4)
19 Sonrasc (5)
20 Rialóir tíre a chaitheann coróin (2)
21 Cúig scór (4) 
23 Cónasc diúltach (4)

Crosfhocal  07.03.2012

Duais na seachtaine
Bronnfar dearbhán €20 
urraithe ag Cló Iar-Chonnacht 
ar bhuaiteoir na seachtaine.
Ní mór iarratais a bheith ar ais roimh 
12.03.2012 chuig: Crosfhocal, Gaelscéal, 
15 Sráid an Mhargaidh, Gaillimh.

Ainm ....................................................................................................

Seoladh ................................................................................................

..............................................................................................................           

Fón......................................      Rphost..................................................

Crosfhocal
29.02.2012

Indreabhán, Conamara, Co. na Gaillimhe. Tel. +353-91-593307
www.cic.ie

Buaiteoir na Seachtaine seo: 

Clódagh Ní Fhlatharta
Contae na Gaillimhe

An focal deireannach
Le Síle Ní Bhraonáin

Bíodh eolas agat ar do Chearta : An Muirear Teaghlaigh a Íoc

Freagra: 
Más le do mháthair teach in Éirinn, tá sí
faoi dhliteanas an Muirear Teaghlaigh a
íoc air. Muirear bliantúil €100 is ea an
Muirear Teaghlaigh a úsáidtear le seirb-
hísí áitiúla a chistiú. Tá nach mór gach
réadmhaoin phríobháideach chónaithe,
seachas tarscaoiltí agus díolúintí
áirithe, ar nós tithe soghluaiste, faoi

dhliteanas an Muirear a íoc. 
Ní mór di a teach a chlárú lena

dliteanas a dhearbhú don Mhuirear
agus ní mór di an chéad €100 a íoc faoi
Mhárta 2012. Is féidir léi é seo a
dhéanamh ar líne ag
householdcharge.ie nó is féidir léi foirm
Chláraithe Cuntais Nua HC12N a
chomhlánú, ar féidir í a íoslódáil ó mhír
na gCeisteanna Coitianta ar household-
charge.ie. Tá cóipeanna den fhoirm ar
fáil i bhformhór na n-oifigí údaráis
áitiúil, na leabharlann agus na nIonad
Faisnéise do Shaoránaigh. Anuas air
sin, d’fhéadfadh do mháthair glao a
chur ar bhiúró an Mhuirir Theaghlaigh
ag 1890 357357 nó 01 222 4000 agus a
iarraidh go seolfar chuici an fhoirm.

Ba cheart di foirm HC12N a chomh-
lánú lena cuid sonraí féin agus le sonraí
faoina teach. Is féidir léi an €100 a íoc trí
sheic, ordú poist nó trí chárta crei-
dmheasa.  Ba cheart an fhoirm chomh-
lánaithe a sheoladh chuig an
nGníomhaireacht Bainistíochta Rialtais

Áitiúil, Bosca Oifig Phoist 12168, Baile
Átha Cliath 1. Is féidir léi freisin an
fhoirm chláraithe a thabhairt isteach
agus an muirear a íoc go díreach ag oifig
a Comhairle Contae nó Cathrach go dtí
an 31 Márta 2012.

Mura n-íocann sí an Muirear Teagh-
laigh faoin 31 Márta 2012 gearrfar ús
agus táillí um íocaíocht dhéanach.

Beart eatramhach is ea an Muirear
Teaghlaigh. Tá sé dlite lena ionadú in
2013/2014 ag cáin réadmhaoine
bunaithe ar luach do réadmhaoine.

Tá tuilleadh faisnéise le fáil ón Ionad
Faisnéise do Shaoránaigh thíos.

Chuir an tIonad Faisnéise do Shaorá-
naigh ‘Bíodh Eolas agat ar do Chearta’ le
chéile.  Cuireann an tIonad seo seirbhís
shaor in aisce agus faoi rún ar fáil don
phobal. 

Tá faisnéis le fáil freisin ar líne ag citi-
zensinformation.ie agus ón tSeirbhís
Ghutháin um Fhaisnéis do Shaoránaigh:
0761 07 4000

Ceist: 
Níl a fhios ag mo
mháthair scothaosta
conas an Muirear
Teaghlaigh a íoc. 
An féidir leat a insint
dom céard is ceart di a
dhéanamh?

Cén t-ainm atá ort?
C

É mhéid ainm ag
duine? Síle Ní
Bhraonáin a bais-
teadh ormsa agus
sin an t-ainm atá

orm. Sin an t-ainm atá ar mo
theastas baiste, ar mo chead-
únas tiomána, agus ar mo
phas. Dar le mo mháthair,
tugadh Síle orm, sa gcaoi is
nach mbeadh daoine in ann é
a athrú. Mar shampla,
Mícheál an t-ainm atá ar mo
dheartháir agus ón lá a
rugadh é, tugadh Mike,
Mikey, Micilín, Michael,
chuile ainm faoin spéir
chomh maith lena ainm
fhéin. Fiú mo mháthair, is
Ellen a baisteadh uirthi agus
Eibhlín a tugadh uirthi ar
scoil ach is Eilín atá uirthi
anois. Agus maidir le deaide,
Seosamh, Joseph, JB agus
Joe a thugtar airsean. 

Tá nós ag daoine, go
háirithe agus iad óg, leasain-
mneacha a thabhairt ar a
gcairde agus níl aon dochar
ansin - seachas mo leasainm-
sa, agus is orm fhéin atá an
lucht faoi sin. Bhí mé ag eitilt
ó Chicago go Nua Eabhrac
roinnt blianta ó shin agus
nuair a bhí slándáil ag
déanamh seic ar mo phas,
“Enjoy your flight Silly” a
deir sé. Thug mé liom abhaile

an scéal agus d’fhan an t-
ainm sin liom ó shin. Ach sin
ráite, Síle is mó a thugtar
orm. 

Bíonn deacrachtaí ag
daoine chuile áit ‘Síle’ a rá i
gceart, agus má chaithim
m’ainm a thabhairt do dhuine

ar bith bíonn orm é a litriú trí
nó ceithre huaire, agus sin
mo chéad ainm amháin.
Tógann ‘Ní Bhraonáin’
beagánín níos faide. Cuireann
daoine glaoch orm scaití agus
deirim leo go bhfuil an uimhir
mhícheart acu mar nach
mbíonn clú agam cé atá siad a
chuardach, fiú mas mé a
bhíonn i gceist!  Is cosúil go
bhfuil sórt faitís ag daoine
roimh an síneadh fada. Ní
théann an ‘fada’ ach air cúig
litir agus fiú mura bhfuil
duine líofa sa nGaeilge, níl sé
deacair smaoineamh air sin,
cheapfá. Ach sin mar atá sé
agus is cuma liom mar gurbh
é sin an t-aon ainm atá orm. 

Ach inniu, bhí mé ag plé le
mo mhuintir an drogall atá
orm m’ainm a athrú nuair a
phósfaidh mé. Is maith liom
an tradisiún go dtógann mná
sloinne a gcuid fear céile
nuair a phósann siad, ach an
fhadhb atá agamsa nach n-
oireann sloinne m’fhearsa le
m’ainm rómhór agus beidh
níos mó litrithe le déanamh
dá bharr! 

Agus ansin má thógaim an
dá shloinne, beidh sé rófhada
le scríobh ar na cártaí crei-
dmheasa, srl. Is cosúil go
gcaithfidh mé smaoineamh
air seo ar feadh píosa eile

Is dócha nach bhfuil ann ach Síle Ní Bhraonáin amháin ar an
tsaol - ach cén sloinne a bheas uirthi amach anseo - sin scéal eile!

Ré nua na Ruagairí  
Cillian Ó Conchúir

T
AR éis do Ruagairí
Shligigh an Corn FAI a
thabhairt leo agus an dara
háit a bhaint amach sa sa
tsraith Airtricity anu-

raidh, bhí gach aon seans ann go
mbeadh siad ag dul in iomaíocht le
Ruagairí na Seamróige don tsraith i
mbliana.   

Ach ag tús mhí Feabhra is mór an
geit a baineadh as lucht tacaíochta
Shligigh nuair a d'fhág a mbainis-
teoir Paul Cooke iad. Agus tús na
sraithe ag teacht, ní raibh cúrsaí ag
dul go rómhaith. 

D'fhág an t-imreoir cumasach,
Aaron Greene, agus bhí Paul Cooke a
rá go raibh troideanna inmheánacha
ag scriosadh an chlub. Ansin d’eitigh
David Unsworth an post agus 24
uair níos déanaí, ainmníodh Ian

Baraclough mar bainisteoir foirne.  
“Is ionann an stíl imeartha a him-

ríodh anseo sular tháinig mé agus an
stíl is mian liom féin a imirt,” a dúirt
Baraclough. “Tá dóchas agam gur
idirthréimhse éasca a bhéas ann,
ach is maith liom stíl ionsaitheach a
úsáidagus gan an imirt a bheith
briste suas. Is maith liom gur féidir
leis na himreoirí iad féin a léiriú ar
an pháirc imeartha, go rachadh na
lánchúlaithe chun tosaigh agus go
mbeadh na himreoirí lár páirce ar a
suaimhneas ar an liathróid.”

Ní raibh Baraclough sa tír ach lá
amháin nuair a d'imir a fhoireann
nua in aghaidh Shelbourne i mBaile
Átha Cliath. Tar éis don réiteoir
saorchic indíreach a thabhairt nuair
a ghlan Danny Ventre an liathróid,
d'aimsigh Shelbourne cúl ón saor-
chic agus cé gur cuireadh Mark
Quigley den páirc ar Shligeach,

rinne siad iarracht an stíl imeartha
chéanna a imirt.  

“Nuair a tháinig mé isteach ar
dtús, dúirt mé gur foireann í seo a
imríonn ar shlí is maith liom. Bhío-
mar srianta (in aghaidh Shelbourne,
an Aoine seo caite) ag an pháirc
imeartha. Bhí sé deacair imirt mar a
theastaigh uainn de bharr chruth na
páirce imeartha, ach dhein na him-
reoirí iarracht.” 

Cé go raibh Joseph Ndo agus
Gavin Peers i mbun achrainn ar an
pháirc imeartha sa chéad leath,
d’fheabhsaigh cúrsaí do Shligeach ce
nach raibh ach10 imreoirí ar an
pháirc acu. Cé gur fhág siad dhá
chosantóir sna cúil in aghaidh dhá
fhear thosaigh Shelbourne, chuaigh
siad sa seans. Nuair atá foireann ag
snámh in aghaidh easa le linn
cluiche, léiríonn an freagra cumas na
foirne. Léirigh Sligeach go mbeidh

siad in ann forbairt ar rath na bliana
seo caite faoi cheannas Baraclough
agus tá muinín ag iarbhainisteoir
Scunthorpe as a chuid imreoirí nua. 

“Gan ach dhá lá agam san
fhoirgneamh chun go bhféadfadh
siad dul i dtaithí orm agus domsa dul
i dtaithí orthusan, d'fhoghlaim mé
an-chuid uathu i gcoinne Shel-
bourne. Tá trí chluiche againn in
achar deich lá agus ina dhiaidh sin
beidh seachtain saor againn inar
féidir linn oibriú ar mhionbhotúin. 

B'fhéidir gurb í an fhadhb is mó ná
an líon imreoirí atá sa scuad. Caill-
fimid Mark (Quigley) agus ní féidir
linn imreoirí a chailleadh.” Roimh
thús an tséasúir ceapadh go mbeadh
Sligeach gar do bharr na sraithe ag
deireadh an tséasúir. An féidir leis
forbairt a dhéanamh ar an rath a
thug Paul Cook, Steve Cotterill,
Lawrie Sanchez agus Willie McStay

go Sligeach? “Ní thiocfainn anseo
mura gceapfainn go mbeinn rathúil.
Spreag an méid a bhí le feiceáil agam
mé. 

Tá cuid de na hacmhainní
traenála níos fearr anseo ná mar a
bhí agam sa Championship le Scun-
thorpe. 

Ní raibh díomá orm sa méid a
chonaic mé sna cúpla lá tosaigh.
Tugann sé sin fuinneamh agus
spreagadh dom i dtaobh na cluichí
atá le theacht.” “Ní dóigh liom go
mbeimid san iomaíocht don tsraith.
Ní ceart dúinn dul thar fóir. 

Ach má bhímid gar do na háitean-
na don Eoraip, sin an áit a chuirfinn
Sligeach faoi láthair. Tá foirne a
bhfuil scuad níos mó acu ná mar atá
againne, ó thaobh uimhreacha de,
ach tá fhios agam go bhfuil ard-
chaighdeán ag baint le m’fhoire-
ann.”

Réamhamharc ar an bPríomhshraith,  cuid a dó
Daithí Mac Tighearnáin

AN tseachtain seo caite,  thuar mé
go gcríochnódh Príomhshraith 2012
mar a leanas: 1.  Ruagairí na Seam-
róige 2. Ruagairí Shligigh 3. Lúthch-
leas Phadraig Naofa 4. Cathair
Dhoire 5. Na Bóithéamaigh.  Seo mo
scagadh ar na foirne eile:

Tá bainisteoir den chéad scoth, Alan
Matthews acu a bhain ceithre
phríomhthrófaí mar bhainisteoir ar
chlubanna eile.  Shroich siad cluiche
ceannais an Choirn FAI anuraidh,
faoina stiúir.  Tá 16 de scuad 2011
athshínithe acu, mar aon le seisear
imreoirí nua: Cronin (ó na Bóithéa-
maigh) agus Shorthall  (ó na
Naoimh) ina measc.  2011- Tánaistí
Roinne 1; 2012  séú háit. 

THUG a mbainisteoir Tommy
Dunne (col ceathrar do Richard
Dunne) go dtí cluiche ceannais EA
Sports iad anuraidh .  Tá an Cor-
caíoch Colin Healy (32) (iar-
Cheiltigh Ghlaschú , Sunderland)
agus Dan Murray (captaen na Seam-
róige 2011) araon ar ais cois Laoi i
mbliana,  chun bróga Graham Cum-
mins (ag Preston anois) agus Greg
O’Halloran (captaen in 2011, imithe
freisin anois) a líonadh faoi seach.
Tá Shane O’Connor (ó Ipswich),
Daryl Horgan (ó Ruagairí Shligigh)
agus beirt ó Phort Láirge Aontaithe i
measc a n-imreoirí nua.   2011-
Seaimpíní Roinne 1.  Tuar do 2012:
7ú háit. 

Faoi stiúir a mbainisteora,  Pat
Devlin,  a bhuaigh dhá Chorn FAI sa
phost sin leo,  chuaigh níos mó
imreoirí amach ná a thánig isteach.
Cé go bhfuil Jason Byrne ar ais sa
chlub, rachaidh said ar gcúl
beagáinín arís i mbliana i mo thuair-
im tar éis athbheochana in 2011.
2011- 6ú as deich bhfoireann(51
pointe).  Tuar do 2012: 8ú háit.

An ‘Rod scuaid’
Faoi stiúir a mbainisteora Roddy
Collins, a bhfuil an-taithí agus an-
rath air,  fuair siad imreoirí nua ó na
Naoimh, na Bóithéamaigh, Bré agus
Notts Forest cé go ndeachaigh
cúigear go Droichead Átha. Tá
ceann críonna ar ár Roddy, sílim.
2011- 3ú,  Roinn 1.  Tuar do 2012:9ú
háit. 

Faoi Martin Russell, a mbainisteoir,
is beag na  hathruithe dá scuaid do
2012.   2011: 8ú (34 pointe). Tuar do
2012: 10ú háit.  

Bainisteoir nua,  Sean McCaffrey,
gan taithí ar bith ag an leibhéal seo.
Rinne sé sár-jab agus é i mbun
foirne naisiúnta óga na hÉireann.
Chaill sé imreoirí tábhachtacha mar
Quigley agus Gaynor (Ruagairí
Shligigh araon), Jason Byrne (Bré)

agus Colin Hawkins (Ruagairí na
Seamróige).  Shínigh sé cosantóir a
bhfuil an-taithí aige, Liam Burns, ó
na Bóithéamaigh.  Shínigh Seán
roinnt imreoirí óga.  Foireann don
todhchaí ach ní do 2012.   2011- 7ú
(44).  Tuar do 2012 : 11ú áit - babhta
réitigh dícháilithe v Baile Longfort.
Ach tiocfaidh siad slán as agus fan-
faidh Longfort i Roinn 1.   

Do 2012, shínigh siad cúigear
imreoirí ó Mhuineachán Aontaithe
agus imreoirí eile ó Luimneach,
COÁC agus beirt ó Dhún Dealgan.
Ach chaill siad beirt sárimreoirí óga:
Lee Lynch(Ruagairí Shligigh) agus
Peter McMahon (na Bóithéamaigh).

Bhí DÁ  go hainnis anuraidh agus tá
a lán le cruthú ag a mbainisteoir,
Mick Cooke.  2011- 9ú (26).  Tuar do
2012- 12ú háit (dícháiliú go Roinn 1),
cé go mbeidh siad níos fearr i
mbliana. 

Is fíorbheag a bheas idir na foirne
ón 9ú go 12ú háit, áfach, agus
máthair na gcathanna i ndán dóibh,
measaim. 

SÍOL BROIN

CATHAIR CHORCAÍ

FÁNAITHE BHRÉ

MUINEACHÁN AONTAITHE

COLÁISTE NA HOLLSCOILE

DÚN DEALGAIN DROICHEAD ÁTHA

CÚRSAÍ SACAIR: SRAITH AIRTRICITY 2012’

Cath na Ruagairí : Radharc ón séasúr anuraidh, Ronan Finn, Ruagairí na Seamróige, agus Alan Keane, Ruagairí
Shligigh in iomaíocht lena chéile [PIC : OLIVER MCVEIGH / SPORTSFILE]

Críochnaíonn Corn Mhic Giobúin
le 20 nóiméid d’imirt den scoth!
B

HÍ an-deireadh seach-
taine cois Laoi an tseach-
tain seo chaite, áit ar
cuireadh deireadh le
comórtas Mhic Ghiobúin

na bliana. Bhí an t-ádh leo go raibh
an Aoine tirim dos na leathchraob-
hcha agus cé go raibh báisteach ann
thar oíche ar an Aoine agus anois
agus arís i rith na cluichí ar an
Satharn , níor chuir sé isteach
rómhór ar an bpáirc. 

Bhí CIT i bhfad níos fearr ná LIT sa
chéad leathchraobh agus ag leatham
sa chluiche eile bhí an chuma ar an
scéal go mbuafadh UCC go héasca é
ach ní mar sin a tharla. 

Go luath sa dara leath sin bhí
buachaillí Chorcaí naoi gcúilín chun
cinn. Ag druidim le deireadh ní raibh
ach farasbarr cúilín amháin acu ach
scóráladar dhá chúilín eile chun an
bua a chinntiú. 

Mar sin, bhí an chraobh a bhí ag
teastáil ós na heagraitheoirí againn,
darbaí áitiúil sa Mhuirdíog do
chomóradh céad bliain an chomór-
tais a thosnaigh cois Laoi sna
laethanta sin i bhfad ó shin.

Bhí teannas sa cluiche ó thosach,
bhí an páirc sleamhain agus an
liathróid fliuch agus dá bharr ní raibh
caighdeán na hiománaíochta ró-ard
go dtí déanach go leor sa dara leath,
tráth a raibh farasbarr ceithre chúilín
ag CIT agus é sin tuillte acu. Ach
ansin thosnaigh an drama i gceart
nuair a scóráil UCC cúilín agus ansin
fuair siad cúl chun an cluiche a
chothromú.  Bhí deich nóiméid ion-
tach aicsin as sin go dtí an deireadh
againn agus leis an am beagnach
caite bhí UCC cúl chun cinn ach ag an
mbás chuir CIT an sliotar isteach san
eangach chun am breise a chinntiú. 

Bhí imirt den scoth againn sna
fiche nóiméad bhreise sin a
chríochnaigh le cúilín na mbua do
UCC díreach roimh shéideadh
dheireaneach na feadóige ón réiteoir
Brian Gavin.   

Tá an tSraith Allianz Peile ag
leanúint ar aghaidh an deireadh
seachtaine seo le babhta iomlán
cluichí.  Ag an bpointe seo níl aon
chontae i roinn a haon gan pointe
agus tríd is tríd is deacair aon tuar a
dhéanamh ar cé a bheidh ar bharr an
table i gceann cúpla seachtain nó cé
bheidh i mbaol a ndícháilithe.  Is
maith san, mar go bhfuil fiúntas i
ngach cluiche agus é ag dul isteach
go dtí an dara cuid den chomórtas.

I roinn a dó tá Tír Eoghan ag brú ar
aghaidh le lán phointí agus is dóigh
liom go gcuirfidh siad leis sin nuair a
thagann an Iarmhí, atá ar bhun an
tábla, ar chuairt chucu an Satharn
beag seo. 

I ndiaidh briseadh seachtaine
tosnaíonn an tsraith iomána arís.  I
roinn 1A téann Corcaigh go dtí an
phríomhchathair agus iad ar
ardmhuinín i ndiaidh an taispéan-
tais shásúil a thugadar i gcoinne na
nDéise coicís ó shin.  Chaill Baile
Átha Cliath a gcéad cluiche agus mar
sin tá sé ríthábhachtach dóibh an
ceann seo a bhuachan.  Tá an tosaí
óg, Liam Rushe, curtha leis an liosta
fada d’imreoirí Bhaile Átha Cliath atá
gortaithe agus gan dabht is cailliúint
mór é, mar sin, ceapaim go
mbaileoidh Corcaigh na pointí
anseo. 

Tá brú freisin ar fhoireann na
nDéise. Tagann Cill Chainnigh ar
cuairt ar an Domhnach agus iad ar
ard-form.  An bhfuil aon seans ag na
Déise sa cluiche seo?.  Ní dóigh liom
go bhfuil mura dtagann feabhas

ollmhór orthu ón gcluiche deire-
aneach i gCorcaigh.  Ní bheidh John
Mullane ag imirt mar go bhfuil sé ag
glacadh sos beag agus braithfidh
siad uathu é. 

Maidir leis na Cait, sa chéad
chluiche sraithe i gcoinne Thiobraid
Árann thaispeáin siad arís gurb iad
atá fós ar bharr an dréimire iomána
agus tá gach cuma ar an scéil go
mbeidh siad ag fanacht ann arís i
mbliana.

Sa chéad bhabhta, thug an Ghail-
limh le fios go bhfuil mianach iontu
agus cinnte tá, ach caithfidh siad é a
thaispeáint arís an Domhnach seo
nuair a théann siad go Durlas chun
tabhairt faoi Thiobraid Árann, a
bhuaigh Corn Chriostal Phort Láirge
an Domhnach seo chaite. 

Beidh cuid mhaith brú ar bhain-
istíocht na dTiobradach má chail-

leann siad an cluiche seo.  Táimid go
léir ag súil leis an form a thaispeáin
siad i gcraobhchluiche na Mumhan
anuraidh ach níl sé le feiscint fós. Níl
aon dabht ach go bhfuil a lán
imreoirí den scoth sa chontae mar a
chonaiceamar sna foirne mionúir
agus faoi fiche ahaon le cúpla bliain
anuas ach níl an fhoirmle cheart
faighte ag Declan Ryan agus Tommy
Dunne fós. B’fhéidir go bhfeicfimid
ar an Domhnach é. 

I roinn a do, tá cluiche an-táb-
hachtach ag Luimneach an tseach-
tain seo nuair a théann siad chun
páirce i bPort Laoise. I ndiaidh
fíordhrochthosnú i gcoinne an Cláir
sa chéad chluiche tá bua ag teastáil
go géar. 

Mar sin tá  rogha ollmhór cluichí
againn an deireadh seachtaine. 

Bainigí sult astu. 

Tá brú freisin ar fhoireann
na nDéise. Tagann Cill
Chainnigh ar cuairt ar an
Domhnach agus iad ar ard-
form.  An bhfuil aon seans
ag na Déise sa cluiche
seo?.  Ní dóigh liom go
bhfuil mura dtagann feab-
has ollmhór orthu ón
gcluiche deireaneach i
gCorcaigh.  Ní bheidh John
Mullane ag imirt mar go
bhfuil sé ag glacadh sos
beag agus braithfidh siad
uathu é. 

Ar an gclaí Le John Allen 

Captaen Choláiste na hOllscoile, Corcaigh,
Shane Bourke, ag tógáil Chorn Mhic
Giobúin tar éis gur bhain a fhoireann
comórtas na bliana seo. Bhí an bua acu ar
Institiúid Teicneolaíochta Chorcaí leis an
scór 2-15 in aghaidh 2-14. 
[PIC : DIARMUID GREENE / SPORTSFILE]

Maigh Eo ar Muin na Muice 
Cillian Ó Conchúir 

AGUS an tsraith Allianz ag dul
isteach sa cheathrú seachtain, cé a
chreidfeadh go mbeadh Maigh Eo
ar bharr Roinn a hAon, chun
tosaigh ar Chiarraí, Corcaigh agus
curaidh na hÉireann Baile Átha
Cliath. 

Tar éis bua cuimsitheach a fháil
as baile i gcoinne Laois agus Ard
Mhacha, is cinnte go bhfuil fir an
tIarthar ag leagan síos dúshláin
dóibh siúd sa roinn.  

I measc na dtosaithe, tá na scóir á
roinnt idir Conor Mortimer (0-9),
Andrew Freeman (1-7) agus Enda
Varley (0-6). Ag cosaint, 'seo an t-
aon fhoireann sa roinn nach cúl
aimsithe ina coinne. 

Agus d'fhéadfadh cúrsaí a bheith
níos fearr fós do Mhaigh Eo, ach gur
chur ceo stop lena gcluiche i
gcoinne Bhaile Átha Cliath ag
leatham i gCaisleán an Bharraigh. 

Cé go raibh siad trí phointe chun
deiridh ar Bhaile Átha Cliath ag an
am, bhíodar tar éis na trí scór
dheireanacha den leath a ghnóthú
agus cuireadh James McCarthy den
páirc ar Bhaile Átha Cliath.  An
tseachtain seo, tugann foireann

James Horan aghaidh ar an Dún.
Agus buntáiste baile acu, is cinnte
gur iontach an deis atá acu leanúint
leis an deá-tosach don tsraith. 

Cluiche cinniúnach atá ann don

Dún a d'fhéadfadh a bheith i gcru-
achás má cailleann siad a dtríú
cluiche i ndiaidh a chéile sa roinn.
Tá 5-34 scaoilte isteach acu sna trí
chluiche go dtí seo sa tsraith. 

Tar éis dóibh Dún na nGall a
bhualadh, chlis siad i gcoinne Chor-
caigh agus Chiarraí. Más mian leo
fanacht sa roinn seo beidh orthu
Maigh Eo a bhualadh.   Tugann
céile comhraic Mhaigh Eo ag barr
na sraithe, Ciarraí, aghaidh ar Dhún
na nGall. Ghnóthaigh fir Jim
McGuinness a gcéad bhua den
tsraith i gcoinne Chorcaigh, ach is
cinnte go mbeidh orthu tógáil air
sin chun fhoireann Chiarraí a
bhualadh i gCill Áirne. 

Le Colm McFadden mar lán-
tosach, Michael Murphy á stiúradh i
lár páirce agus Karl Lacey ag
déanamh ruathar chun tosaigh ón
líne leathchúil, tá cuma
mhuiníneach ar fhoireann McGuin-
ness.  Ní amháin sin, ach tá peil
mhaith á imirt acu. Más féidir leo
foireann Jack Ó Conchúir a chlaoí i
gCiarraí beidh Roinn a haon
oscailte go hiomlán do shé fhoire-
ann chun an tsraith a thabhairt leo.   

Tugann Baile Átha Cliath aghaidh
ar Ard Mhacha i gceanncheathrú an
Cumainn Lúthchleas Gael. Tá foire-
ann Pat Gilroy tar éis an-dul chun
cinn a dhéanamh tar éis do Chiarraí
iad a bhualadh i bPáirc an Chró-
caigh ag tús na sraithe. Agus Eoin

O'Gara tar éis 1-5 a ghnóthú in
aghaidh Laois an deireadh seach-
taine seo caite, is cinnte gur féidir le
Gilroy a cheapadh go bhfuil tosach
eile aige chun an fhoireann a iom-
par, seachas an t-ualach ar fad a
chur ar na deartháireacha Brogan.
Tabharfaidh Laois aghaidh ar Chor-
caigh i bPort Laoise ar an Sathairn. 

Tá Laois ag iarraidh fanacht sa
tsraith agus Corcaigh ag iarraidh
brú i dtreo bharr na sraithe.  Sa
chuid eile den tsraith Allianz, tá Tír
Eoghain fíorláidir agus iad ag dul i
dtreo na bua i Roinn a hAon arís.
Agus os ag caint ar Thír Eoghain é,
tá iar-réalta na foirne idirchontae
sin, Peter Canavan, fós ag dul chun
cinn le Fear Manach. 

Tá siad ag barr Roinn a Ceathar
agus iad ag tabhairt aghaidh ar Chill
Mhantáin.  

I Roinn a Trí tá Aontroim agus an
Longfort ar bharr na sraithe. Beidh
siad agus tabhairt aghaidhe ar Ros
Comáin agus ar Shligeach an
deireadh seachtaine seo agus
d'fhéadfadh siad a ngreim ar an
tsraith a neartú nó d'fhéadfadh an
dá fhoireann ón iarthar dul in
iomaíocht chun roinn a dó a bhaint
amach.

CLG

3ú Márta 2012 : Aidan O’Shea, Maigh Eo, faoi bhrú ag Billy Joe Padden, 
Ard Mhacha, sa tSraith Náisiúnta, Roinn 1, in Ard Mhacha. Bhí an bua ag 
na cuairteoirí, ag scóráil 1-14 i gcoinne  0-11 don fhoireann bhaile.

GAILF

Fear Ard Mhic Nasca ar an 
ghalfaire is fearr ar domhan
Cillian Ó Conchúir

"CAD é mar lá é," a dúirt Rory McIlroy
ar a shuíomh Twitter. "Is onóir mór é
agus táim an-bhródúil a bheith mar
ghalfaire uimhir a haon ar domhan"  

Cé go bhfuil bealach fada le dul aige
chun líon na seachtainí a chaith Tiger
Woods ar bharr an rangú domhanda
(12 bhliain le dul) a shárú, is é McIlroy
an chéad Éireannach a bhain barr an
rangaithe amach.  

Is cinnte go bhfuil sé tagtha go mór
chun cinn ón uair a bhuail sé liathróid
40 slat agus gan é ach dhá bhliain
d'aois. Faoin am ar shroich sé 17
mbliana d'aois, bhí craobhacha Uladh
(2003), Craobh na hÉireann

(2003), Craobh na hÉireann d'ógá-
naigh amaitéarach (2004), Craobh
dúnta amaitéarach na hÉireann
(2006/2007) agus bhí sé mar curraidh
aonarach amaitéarach na hEorpa.  

Ag deireadh na bliana 2006 bhí sé
rangaithe ag uimhir 1309 sa rangú
domhanda, ach bhain sé a chéad
pointí rangaithe amach in 2007 nuair a
chríochnaigh sé mar an amaitéarach
tosaigh sa 42 áit sa Craobh Oscailte. 

Ansin agus é rangaithe mar an
amaitéarach ab fhearr, d'imir sé ar
fhoireann na Breataine agus na hÉire-
ann i gCorn Walker in 2007.  Chuaigh
sé leis an gcluiche ar bhonn gairmiúil
ina dhiaidh sin ag aois 18 agus
ghnóthaigh sé i ndóthain airgead in
dhá chomórtas i 2007 chun críochnú s

95ú háit in Ord Fiúntais
2007.   

Ó shin chuaigh
McIlroy i bhfeab-
has. Chuaigh sé
isteach sa 50
tosaigh sa

rangú domhan-
da sula bhfuair
sé a chéad bhua
i gComórtas
Clasaiceach
Fhásach Dubai i
2009. 

Dá bharr sin, d’ardaigh sé go dtí an
uimhir 16 sa rangú domhanda, an dara
himreoir ab óige riamh a rinne sin. Ba
é Tiger Woods an galfaire abs óige  

B'é Rory an chéad imreoir ó Tiger
Woods a bhuaigh ilchomórtas PGA
sula raibh sé 21 bliain d'aois ag comór-
tas Quail Hollow. Sháraigh sé curiar-
racht an chúrsa ansin chomh maith.
Ina dhiaidh sin, thug sé aghaidh ar an
gCorn Ryder, inar ghnóthaigh sé leath-
phointe cinniúnach chun cabhrú leis
an Eoraip an lámh in uachtar a fháil ag
Celtic Manor. In 2011, bhuaigh sé
Craobh Oscailte na Stáit Aontaithe
agus é ocht mbuille chun tosaigh,  an
scór ab ísle thar 72 poll i stair an
chomórtas. Ina ainneoin sin, chlis air
ag comórtas na Máistrí agus é trí
bhuille chun tosaigh tar éis an tríú lá,
rud a thug a chéad theideal
máistreachta do Charl Schwartzel. 

Agus an deireadh seachtaine seo
caite, ba é Rory McIlroy an chéad Éire-
annach a bhain amach an chéad áit sa
domhan lena bhua sa chomórtas
Honda Classic sna Stáit Aontaithe, cé
nach mbeidh sé éasca aige an áit sin a
choimeád, mar anuraidh bhí triúr
éagsúla ar bharr an liosta i rith nab
liana, Martin Kaymer,Lee Westwood
agus Luke Donald a chríochnaigh 2011
ag uimhir a haon.

RUGBAÍ

Éire gan captaen, Éire gan treoir 
Cillian Ó Conchúir

TAR éis a dtaispeántas iontach i gcoinne
na Fraince, bhí muintir na hÉireann ag
tnúth leis an gcluiche baile deireanach
den chomórtas i gcoinne Albain san Aviva.  

Ansin, tugadh le fios dúinn go raibh
Conor Murray agus, níos measa fós, Paul
O'Connell gortaithe. 

Fágann sé sin folús mór le líonadh. 
Ní amháin i dtaobh captaen de, ach níos

tábhachtaí fós, i dtaobh ceannasaíochta
de ar an bpáirc imeartha.   

I dtaobh an chaptaen de, is cinnte go
bhfuil Rory Best tar éis é a dhéanamh san
am atá thart, nuair a thug Éire cuairt ar
Meiriceá Thuaidh fad agus turas na Leon
ag dul ar aghaidh. 

An fhadhb atá leis ná nach bhfuil an
cheannasaíocht chéanna feicthe againn
uaidh go dtí seo. Is cinnte nach raibh an
deis aige go dtí seo, ach ardaíonn sé sin
fadhb níos forleithne atá ag foireann na
hÉireann. 

Tá easpa ceannairí ann.  
Nuair a bhí foireann na hÉireann á

réiteach féin do Chomórtas na Sé Náisiún
i mbliana, ní raibh aithne againn ar O'Con-
nell mar captaen na foirne. Cuireadh ceis-
teanna ar imreoirí faoina stíl cean-
nasaíochta sa seomra feistis. Mura raibh
gá leis cheana, nochtar go bhfuil fíorghá le
deiseanna a thabhairt d'imreoirí sa scuad
ionas gur féidir leo teacht isteach chun an
beart a dhéanamh nuair atá géarghá leis.   

Filleann an scéal ar Kidney. Tá fadhb
cruthaithe aige dó féin leis an stíl rogh-

naithe atá aige. Roghnaíonn sé na him-
reoirí céanna seachtain i ndiaidh seach-
taine, bliain i ndiaidh bliana, agus mar a
tharla d’Eddie O'Sullivan, nuair a bh gá le
hathrú, níl sé ar a chumas athrú a
dhéanamh.   

I gcoinne na Fraince, ní raibh plean B ar
bith ag Kidney. Cuirtear Ronan O'Gara
agus Eoin Reddan isteach san imirt agus is
orthu sin a bhíonn an dualgas an cluiche a
athrú. Ní plean B é sin ach mionathrú ar
phlean A.   Bhí Éire 6-17 chun tosaigh ar an
Fhrainc an Domhnach seo caite ag leath
ham. Ní raibh réiteach ag Kidney ar na fad-
hbanna a chruthaigh an Fhrainc dúinn,
seachas an rud céanna a dhéanamh is atá
déanta aige ó tús an chomórtais; O'Gara,
Reddan agus Donnacha Ryan a chur
isteach. Is coir é seo i gcoinne scil na n-
imreoirí atá aige. 

Ní gá dó ach féachaint ar Simon Zebo do
Chúige Mumhan. Tugann sé splanc don
fhoireann agus is ón splanc sin a phléas-
cann stíl ionsaitheach na Mumhan faoi
láthair.  Ar deireadh thiar thall, tá Declan
Kidney tar éis imreoirí nua a thabhairt
isteach. Ach bhí air na himreoirí sin a thab-
hairt isteach. 

Mura mbeadh Murray agus O'Connell
gortaithe seans gurb í an fhoireann chéan-
na a bheadh ag tosú an chluiche san Aviva
in aghaidh na hAlban. 

Mura dtugann Éire an spleodar céanna
leo chun páirce is a bhí acu i gcoinne na
Fraince, d'fhéadfadh Albain a gcéad bhua
den chomórtas Sé Náisiún a fháil inár
choinne an Sathairn beag seo. 

Fear Ard Mhic Nasca, Co. an Dúin, Rory McIlroy atá anois
ina ghalfaire uimhir a haon ar domhan. 

Tiocfaidh lá na n-Óg  
Labhraíonn Cillian Ó Conchúir le Shane Duffy ó fhoireann Phoblacht na hÉireann

T
Á leadráin an chluiche in
aghaidh Phoblacht na
Seice curtha go cúl ár
gcinn faoin tráth seo. Tá
McLean-mania imithe ar

ais go Sunderland. 
Cé go raibh sé gealgháireach tar

éis a chéad chluiche a imirt d'Éire-
ann, bhí a mhothúcháin i ngéar-
chodarsnacht leis an bhfrustrachas
a bhí le bhraith in aghaidh Seamus
Coleman agus James McCarthy,
beirt nár imríodh.  

Tuigtear dóibh. Mura bhfuil Trap-
attoni sásta deis a thabhairt dóibh i
gcluiche nach bhfuil aon fhiúntas ag
baint leis, ní bheadh mórán dóchais
ann go roghnófaí iad i rith an
tsamhraidh.  

Agus ní hiad McLean, McCarthy
agus Coleman an t-aon triúr. Ag siúl
amach as tollán na n-imreoirí i dtreo
na meáin cumarsáide, bhí cúis
mhaith ag Shane Duffy a bheith
míshásta. 

Murab ionann agus Coleman agus
McCarthy, thug Trapattoni le fios go
raibh sé chun Duffy (agus McLean)
a imirt. Ach bhí miongháire ar a
aghaidh agus é fíorbhuíoch a bheith
mórthimpeall na foirne le linn na
seachtaine.  

Is beag nách bhfuair Shane Duffy
bás ocht mí ó shin i timpiste
traenála. Anois, tá sé ar imeall na
foirne.   "Ba taithí iontach a bhí ann
dom, cé go raibh mé díomách nár
imir mé. Ach le bheith páirteach
mar chosantóir óg, is taithí iontach
a bhí ann a bheith amuigh ansin leis
na himreoirí eile. "Tá sé deacair
nuair a smaoiníonn tú air mar sin," a
deir Duffy.  Le craobhchomórtas na
hEorpa in aigne gach imreora, tá a
fhios ag Duffy nach bhfuil sé i
pleananna Trapattoni mura
bhaineann gortú do chosantóir eile.
"Tá sé sin deacair," a deir Duffy, ag
tagairt don fíric go mbeidh gá le gor-
taithe d'imreoirí sinsearacha lego
mbeadh deis aige dul chuig an Pho-
lainn agus an Úcráin. 

Seachas smaoineamh ar chomór-
tas na bliana seo, ceapann Duffy go
bhfuil sé níos réalaíche dó
smaoineamh ar na comórtais atá ag
teacht ina dhiaidh sin. 

"Tá sé tuilte ag na himreoirí atá ar
an bhfoireann. 

Tá siad tar éis an obair a chur
isteach le dhá bhliain nó níos mó
chun áit a fháil ar an bhfoireann. Tá
an-chuid blianta amach romhamsa
agus faoin am a thagann an chéad
chraobhchomórtas Eorpach eile

timpeall beidh mo amsa, agus am
James McLean tagtha chun imirt ar
an bhfoireann.  "Obair chrua atá ann
agus is fúinn féin an obair chrua sin
a chur isteach. Má leanann muid
orainn, tá dóchas ann go mbrisfidh

muid isteach san fhoireann. Ní
féidir leat dul thar fóir ach an
oiread. Feicimid cad a tharlóidh."  

Don am i láthair, tá Duffy ar ais ag
Everton, áit a bhfuil sé ag cur brú ar
imreoirí sinsearacha le haghaidh

áite i bhfoireann David Moyes, an
bainisteoir a dtugann Duffy an buío-
chas is mó dó sd an dul chun cinn
atá déanta aige féin.  "Níl aon
amhras gurb é David Moyes an té a
dtugaim an buíochas is mó dó. 

Bhí sé ann ón chéad lá. Tá baill
den bhainistíocht agus mórán
imreoirí tar éis cúnamh a thabhairt
dom chomh maith. Nílim tar éis an
buaicphointe a bhaint amach go
fóill ach tiocfaidh sé. Mar is gnáth,
tá Moyes ag tabhairt aire dom mar a
thugann sé aire do gach imreoir.
Táim chun troid ar mhaithe le háit a
fháil ar an bhfoireann. Is aoibhinn
liom Everton. Ní fhágfainn é ar ór
na cruinne. Caithfidh mé leanúint
ar aghaidh ag obair liom agus tá
dóchas agam gur féidir liom níos
mó ama a fháil ar an bhfoireann."  

Cé go bhfuil an chaint á déanamh
faoi Duffy, McLean, McCarthy,
Coleman agus imreoirí óga eile
nach bhfuil ar an bhfoireann faoi
láthair, is cinnte go léiríonn sé go
bhfuil todhchaí breá i ndán don
fhoireann idirnáisiúnta. Tacaíonn
an cosantóir óg leis sin agus le
Richard Dunne ag teacht go
deireadh a shaoil ghairmiúil, is
cosúil go mbeidh bearna fágtha sna
cosantóirí amach anseo.  

"Tá an todhchaí go maith, agus
fiú ag an leibhéal  faoi 21, tá leithéid
Robbie Brady ag teacht tríd. Má tá
an t-ádh linn, má leanann muid
orainn ag obair go crua mar atáimid,
seans go mbeidh deis ag níos mó
imreoirí óga dul ar an bhfoireann.
Céim mhór a bheadh ann Richard
Dunne a leanúint agus tá mé ag
glacadh le rudaí céim amháin ag an
am. Feicfimid amach anseo cén
saghas imreora a bheidh ionam."  

An t-aon rud gur féidir le Duffy,
McLean, McCarthy agus eile a
dhéanamh ná taispeántais sheach-
tainiúla a chur isteach leis an club,
agus cá bhfios, b'fhéidir go bhfe-
icimid iad sa samhradh. 

Cé go bhfuil todhchaí breá amach
romhainn agus imreoirí óga ag
teacht chun cinn, deir Shane Long
nach bhfuil na himreoirí sinsear-
acha imithe go fóill.  "Gan amhras,
tá an-chuid imreoirí óga sa scuad
agus is léiriú maith é don todhchaí.
Ach is ar an am i láthair atáimid ag
díriú. 

Tá leithéidí Damien Duff, Robbie
Keane, Richard Dunne agus John
O'Shea ag teacht go deireadh a ré
idirnáisiúnta agus tá craobh-
chomórtas na hEorpa fós de dhíth
orthu. Cá bhfios cad é an chéad uair
eile a bhainfimid (craobhchomórtas
na hEorpa) é sin amach arís agus
caithfimid a bheith cinnte go
ndéanfaimid ár ndícheall i mbliana
chun a bheith bródúil asainn féin.

Shane Duffy, Poblacht na hÉireann, ag imirt leis an fhoireann faoi-21 anuraidh [PIC : OLIVER MCVEIGH / SPORTSFILE]


